
ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᒪᐃ 14, 2004 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, 
ᐊᖓᔪᖅᑳ ᓚᕖᓐᓂᐊ ᐳᕋᐅᕐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ 
ᒪᑉᓴᓚᒃ, ᐸᑎᖅ ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓇᑦᑎᖅ ᑐᒃᓯᐊᓂᖃᖁᓪᓗᒍ. 
 
ᓇᑦᑎᖅ (ᑐᓵᔨᒃᑯᑦ): ᑐᒃᓯᐊᓚᐅᖏᓂᑦᑎᓐᐹᑦᑕᑐᖅᑐᑦ ᐊᕐᕕᐊᓂ ᐊᑖᑕᐅᔪᖅ ᐊᒻᒪᓗ ᐃᕐᓂᖓ ᔭᒐᐅᖅᑲᒻᒪᑎᒃ. 
ᐅᑎᕆᐊᖃᓚᐅᖅᑑᒐᓗᐊᒃ ᓈᑎᐅᖑᔭᒥ, ᑭᓯᐊᓂᓕ ᐅᑎᓚᐅᖏᑦᑑᒃ, ᐊᕐᕕᐊᕐᒥᐅᑦ ᕿᓂᓕᖅᑐᑦ ᒫᓐᓇᐅᔪᖅ. 
ᑐᒃᓯᐅᑎᓂᐊᖅᐸᕗᑦ.  
 
>>ᑐᒃᓯᐊᓂᖅ 
 
ᐅᖃᖅᑎ (ᑐᓵᔨᒃᑯᑦ): ᐅᓐᓄᓴᒃᑯᑦ. ᐊᖓᔪᖅᑳᑦ ᐅᖃᐅᓯᖏᑦ. ᐊᒡᓗᒃᑲᒃ. 
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 005 - 2(1): ᒐᕙᒪᒃᑯᓐᓂ ᐃᓄᐃᑦ ᖃᐅᔨᒪᑐᖃᖏᓐᓂᒃ ᐃᓕᓐᓂᐊᖅᑎᑦᑎᕚᓪᓗᓐᓂ 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ, ᐅᓪᓛᒃᑯᑦ, ᐅᓪᓛᓴᒃᑯᑦ. 
 
ᐅᖃᖅᑎ, ᐊᒃᓱᐊᓗᒃ ᐊᓕᐊᓇᐃᒍᓱᑦᑐᖓ ᑐᓴᖅᑎᑦᑎᔭᕆᐊᒃᓴᖅ ᑕᐃᒃᑯᐊ ᐃᓕᖅᑯᓯᓕᕆᔨᒃᑯᖁᑦ ᐊᒻᒪ 
ᐃᖅᑲᓇᐃᔭᖅᑐᓕᕆᔨᒃᑯᑦ ᐃᓚᒋᔭᐅᖃᑕᐅᒻᒪᑦ ᓯᕗᓪᓕᖅᐸᐅᔪᒥᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐃᓕᓐᓂᐊᖅᑎᑦᑎᓂᕐᒧᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᔪᓄᑦ. 
 
ᐊᖓᔪᖅᑳᖑᓪᓗᑕ ᑕᒪᒃᑮᓐᓄᑦ, ᐱᖃᑕᐅᒻᒪᕆᒋᐊᖃᕋᑦᑕ ᑕᒪᒃᑯᐊ ᐃᓄᐃᑦ ᐃᓅᖃᑎᒌᓐᓂᕐᒧᑦ ᐅᒃᐱᕆᔭᖏᑦ 
ᓴᖅᑭᔮᖅᑎᑕᐅᒐᓗᐊᕐᒪᖔᑕ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᓕᕆᓂᖏᒍᑦ ᐱᔨᑦᓯᕐᓗᑎᒃ ᐃᓄᓐᓂᒃ ᓄᓇᕗᒻᒥ. 
 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐃᓕᓐᓂᐊᕐᓂᐅᔪᖅ ᐃᓕᓐᓂᐊᖅᑕᐅᓚᐅᖅᑐᖅ ᐊᐅᓪᓚᕐᓯᒪᓪᓗᑎᒃ ᐃᓪᓗᒥᓗ 
ᐃᓕᓐᓂᐊᖅᑎᑕᐅᓕᖅᑐᑎᒃ ᑭᖑᓂᐊᒍᑦ. ᑕᐃᒃᑯᐊ ᐃᓚᐅᖃᑕᐅᔪᑦ ᖃᐃᖁᔭᐅᖃᑦᑕᓚᐅᖅᑐᑦ ᐊᑐᓂᑦ 
ᐱᓕᕆᕕᐅᔪᓂᑦ, ᐱᖃᑕᐅᓪᓗᑎᒃ ᐃᓄᐃᑦ ᖃᓪᓗᓈᓪᓗ, ᐊᔾᔨᒌᙱᑦᑐᓂᒃ ᒐᕙᒪᐅᔪᓂᑦ. ᑕᒪᒃᑯᓇᓂ 
ᐃᓕᓐᓂᐊᕐᓂᐅᔪᓂ ᑕᒪᒃᑯᓇᓂ ᐃᒃᐱᓐᓇᕐᓂᖏᓐᓂᒃ ᒪᓕᓪᓗᑎᒃ ᑎᑎᕋᕐᓯᒪᔪᒥ 23, ᕿᖓᐅᒻᒥ ᐊᖏᕈᑕᐅᔪᒥᒃ ᐊᒻᒪ 
ᐃᓄᐃᑦ ᖃᐅᔨᒪᔭᑐᖃᖏᑦ ᐊᑐᖅᑕᐅᓪᓗᑎᒃ ᐃᖅᑲᓇᐃᔭᕐᕕᐅᔪᒥᒃ ᐊᑐᖅᑎᑕᐅᓗᑎᒃ ᐃᓄᐃᑦ ᐊᔪᙱᑕᖏᑦ. 
ᐊᐅᓪᓚᕐᓯᒪᓂᐅᔪᖅ ᐱᔪᓐᓇᖅᑎᑦᑎᕗᖅ ᐃᓚᐅᖃᑕᐅᔪᓂᒃ ᐃᓕᑉᐸᓪᓕᐊᓂᕐᒧᑦ ᓯᓚᒥ ᐃᓄᐃᑦ ᐃᓕᖅᑯᓯᑐᖃᖏᓐᓂᒃ, 
ᕿᒧᒃᓯᕐᓂᕐᒥᒃ, ᓇᑦᑎᕐᒥ ᐱᓚᓐᓂᕐᒥᒃ, ᕿᓂᕐᓂᕐᒥᒃ ᐊᒻᒪ ᑲᐅᒐᕐᓯᓂᕐᒥᒃ ᖁᓪᓕᕐᒧᑦ ᐅᖅᓱᒃᓴᒥᒃ. 

ᖃᐃᖁᔭᐅᓯᒪᔪᑦ ᐅᖃᖅᑎᐅᖁᔭᐅᓪᓗᑎᒃ ᐊᒻᒪ ᐃᓄᐃᑦ ᓯᕗᓕᖅᑎᐅᔪᑦ ᐅᖃᐅᓯᖃᕆᐊᖅᑐᕐᓯᒪᓪᓗᑎᒃ ᐃᓄᐃᑦ 
ᒐᕙᒪᓕᕆᓂᕐᒧᑦ ᐱᕙᓪᓕᐊᓯᒪᓂᖏᓐᓂᒃ ᐊᒻᒪ ᓄᓇᕗᒻᒥ ᓄᓇᑖᕈᑕᐅᓯᒪᔪᒥᒃ ᐊᖏᖃᑎᒌᒍᑎᒥᒃ. ᐊᒻᒪ ᓱᓕ, 
ᐃᓕᖅᑯᓯᑐᖃᖅᑎᒍᑦ ᐃᓕᓴᐃᔨᐅᔪᑦ ᐃᓐᓇᑐᖃᐅᔪᓪᓗ ᐃᓕᓐᓂᐊᖅᑎᑦᑎᖃᑦᑕᓚᐅᕐᒥᔪᑦ ᐃᓄᐃ 
ᖃᐅᔨᒪᔭᑐᖃᖏᓐᓂᒃ ᐱᔪᓐᓇᕐᓂᕐᒥᓂᓪᓗ ᐃᓕᓐᓂᐊᖅᑎᑦᑎᓪᓗᑎᒃ ᐃᓕᓐᓂᐊᖃᑕᐅᔪᓄᑦ. ᑕᐃᒃᑯᐊ 
ᑲᑎᙵᑎᑕᐅᓪᓗᑎᒃ ᐋᖅᑭᓱᕐᓯᒪᓪᓚᕿᐊᓗᓐᓇᑎᒃ. ᑕᒪᒃᑯᐊ ᐊᐅᓪᓚᐅᔾᔨᔨᐅᔪᑦ, ᐃᓄᐃᑦ ᓯᕗᓕᖅᑎᐅᔪᑦ, 
ᐃᓐᓇᑐᖃᐅᔪᖅ, ᐊᒻᒪ ᐃᓕᓐᓂᐊᖅᑐᑦ ᐃᓕᓐᓂᐊᖅᑎᑕᐅᓗᑎᒃ ᐃᓄᒃᑎᑐᑦ ᐅᖃᕆᐅᕐᓴᓂᕐᒥᒃ. 
 
ᐅᖃᖅᑎ, ᑕᒫᓂ ᐊᕐᕌᒍᒥ, ᒪᕐᕉᓐᓂᒃ ᓯᕗᓪᓕᖅᐸᐅᔪᓂᒃ ᐃᓕᓐᓂᐊᑎᑦᑎᖃᑦᑕᕐᓯᒪᒐᑦᑕ ᐃᖃᓗᓐᓂ. ᑕᒪᓐᓇ 
ᐃᓕᓐᓂᐊᖅᑎᑦᑎᓂᖅ ᑲᔪᓯᑦᑎᐊᕐᓂᖃᓚᐅᖅᑐᖅ ᐊᒻᒪ ᐱᔪᒪᔭᐅᓕᖅᐸᓪᓕᐊᓪᓗᓂ ᖁᕕᐊᒋᔭᐅᓪᓗᓂᓗ 
ᐃᓕᓐᓂᐊᖃᑕᐅᔪᓂᒃ. ᐅᖃᖃᑎᒌᑉᐸᓕᐊᒻᒥᔪᑦ ᑕᒪᓐᓇ ᐃᓕᓐᓂᐊᖅᑕᐅᖃᑦᑕᕈᓐᓇᕐᓗᑎᒃ ᐊᓯᖏᓐᓂ ᓄᓇᕗᒻᒥ 
ᓄᓇᓕᐅᔪᓂ. ᑕᒪᓐᓇ ᐊᒃᓱᐊᓗᒃ ᐊᑲᐅᔫᒻᒪᑦ ᐃᓕᓐᓂᐊᖅᑎᑦᑎᓂᐅᔪᖅ ᐅᕙᒍᑦ ᐃᖅᑲᓇᐃᔭᖅᑎᖏᓐᓄᑦ. ᖁᔭᓐᓇᒦᒃ 
ᐅᖃᖅᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐊᒡᓘᒃᑲᖅ 
 
ᐊᖓᔪᖅᑳᑉ ᐅᖃᐅᓯᖓ 006 - 2(1): ᑮᓇᐅᔭᓄᑦ ᐊᑐᖅᑐᒃᓴᓄᑦ ᐅᖃᐅᓯᕐᖓᐅᑎ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ ᐅᖃᖅᑏ, ᑐᓴᖅᑎᑦᑎᔪᒪᔪᖓ ᒪᓕᒐᓕᐅᕐᕕᒻᒥ ᐊᒻᒪ ᒪᓕᒐᓕᐅᖅᑎᓂᒃ 
ᓴᖅᑮᓚᕋᒪ ᑮᓇᐅᔭᓄᑦ ᐊᑐᖅᑐᒃᓴᓄᑦ ᐅᖃᐅᓯᕐᖓᐅᑎᓂᒃ ᐊᐃᒃᐱᕐᒥᒃ, ᒪᐃ 18. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᑉ ᐅᖃᐅᓯᖏᑦ. ᐊᖓᔪᖅᑳᑉ ᐅᖃᐅᓯᖏᑦ. ᐅᑎᕐᓗᑕ ᑲᑎᒪᔾᔪᑎᒃᓴᓄᑦ, 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐋᕆᐊᒃ. 
 

ᑲᑎᒻᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖏᑦ 034 - 2(1): ᖁᔭᓕᓂᖅ ᐊᖓᔪᖅᑳᖑᔪᓂᒃ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᖁᔭᓐᓇᒦᕈᒪᔭᒃᑲ ᒪᓕᒐᓕᐅᖅᑎᐅᔪᑦ ᐊᒻᒪ ᓯᕗᓕᖅᑎ 
ᕿᑭᖅᑕᕐᔪᐊᒨᕈᓐᓇᓚᐅᕐᒪᑕ ᐊᒻᒪ ᐃᖅᑲᐅᒪᖁᓪᓗᓯ ᑕᐃᒃᑯᐊ ᕿᑭᖅᑕᕐᔪᐊᕐᒥᐅᑕᐅᔪᑦ ᖃᖓᑕᓲᒃᑯᕕᑦᑖᕈᒪᒐᓗᐊᕐᒪᑕ 
ᐊᒻᒪ ᑕᒪᒃᑯᐊ ᐱᔪᒫᕆᔭᐅᓪᓗᑎᒃ ᕿᑭᖅᑕᕐᔪᐊᕐᒥᐅᓄᑦ, ᐊᒻᒪ ᕿᑭᖅᑕᕐᔪᐊᖅ ᒐᕙᒪᒃᑯᓐᓄᑦ 
ᐃᖅᑲᓇᐃᔮᖅᑕᕐᕕᐅᓯᒪᙱᒻᒪᑦ, ᓄᓇᓕᐅᔪᓂ ᐃᓗᓕᒃᓴᖏᓐᓂᒃ ᓴᓇᔭᕆᐊᖃᕋᑦᑕ, ᖁᔭᓐᓇᒦᕈᒪᔭᕋ ᐊᖓᔪᖅᑳᖑᔪᖅ 
ᐊᒻᒪ ᓯᕗᓕᖅᑎᐅᔪᖅ ᑕᐃᒃᑯᖓ ᓄᓇᓕᓐᓄᕈᓐᓇᓚᐅᕐᒪᑎᒃ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑰᓕ. 

ᒪᓕᒐᓕᐅᖅᑎᐅᑉ ᐅᖃᐅᓯᖏᑦ 035 - 2(1): ᐅᐱᒋᔭᐅᓂᖏᑦ ᓄᓇᕗᒻᒥ ᓯᓚᑦᑐᓴᕐᕕᒻᒥ ᐱᔭᕇᖅᑐᑦ 
ᑲᖏᖅᖠᓂᕐᒥ 
 
ᑰᓕ (ᑐᓵᔨᒃᑯᑦ): ᐅᖃᖅᑏ, ᐅᓪᓗᒥ ᓇᖏᕐᓯᕗᖓ ᐅᐱᒍᓱᒍᒪᓪᓗᖓ ᐱᓕᕆᑦᑎᐊᓚᐅᕐᓂᖏᓐᓄᑦ 
ᐊᖏᕐᓯᒪᑦᑎᐊᕐᓂᖏᓐᓄᓪᓗ. ᒪᕆᐊ ᐊᓕᐊᑦ, ᓕᕐᓯ ᐊᖑᑎᐊᓗᒃ, ᔭᓱᓴ ᑕᐃᕕᒃ, ᐋᓐᔨ ᖁᑉᓗᐃᑦᑐᖅ, ᑭᐅᕆᓐ ᒪᓛᑎ, 
ᓯᑕᐃᓯ ᐸᓂᔪᖅ ᐊᒻᒪ ᓯᐊᔭ ᑕᐸᖅᑎ ᐱᔭᕇᖅᑐᐃᓐᓇᐅᓚᐅᕐᒪᑕ ᐊᕐᕌᒍᓐᓂᒃ ᒪᕐᕉᓐᓂᒃ ᐃᓕᓐᓂᐊᖅᑕᒥᓐᓂᒃ. ᐊᒻᒪ ᓵᒻ 
ᐃᑦᑭᓕᒃ, ᓄᐊᕋ ᖃᑉᓚᓕᒃ, ᓲᓴᓐ ᐸᒥᐅᖅ ᐊᒻᒪ ᐊᓐᔨᓖᓇ ᓱᓗᒃ ᐱᔭᕇᓚᐅᖅᑐᑦ ᐊᕐᕌᒍᒧᑦ ᐊᑕᐅᓯᒥᒃ ᐃᓕᓐᓂᐊᖅᑐᑎᒃ. 
ᑕᒪᓐᓇ ᐊᒃᓱᕈᕐᓂᕆᓚᐅᖅᑕᖓ ᒪᓕᒐᒃᓴᑦᑎᐊᕙᐅᕗᖅ ᐅᕕᒃᑲᖁᑎᑦᑎᓐᓄᑦ. 
 
ᐅᖃᖅᑏ, ᑕᐃᒃᑯᐊᓕ ᑲᔪᓯᑦᑎᐊᖁᓂᐊᖅᐸᒃᑲ ᐊᒻᒪ ᑎᓕᐅᒃᑲᓂᖅᑐᒋᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᕈᓐᓇᕐᓯᖁᓪᓗᒋᑦ.  
 
ᑕᐃᒪᐃᑦᑐᑦ ᐱᔭᕇᑦᑎᐊᕐᓂᐅᔪᑦ ᐊᒃᓱᐊᓗᒃ ᐆᒃᑐᑎᑦᑎᐊᕙᐅᒻᒪᑕ ᓄᓇᕗᒻᒥᐅᓄᑦ ᐃᓕᓐᓂᐊᕐᓗᑎᒃ ᑎᑭᐅᑎᓗᑎᓪᓗ 
ᑐᕌᕋᓱᐊᖅᑕᒥᓄᑦ. 
 
ᑭᖑᓪᓕᖅᐹᒥᒃ, ᖁᔭᓐᓇᒦᕈᒪᔭᒃᑲ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒥ ᐃᖅᑲᓇᐃᔭᖅᑎᐅᔪᑦ ᐃᑲᔪᖅᑐᐃᓚᐅᕐᓂᖏᓐᓄᑦ 
ᑲᔪᖏᕐᓴᐃᓚᐅᕐᓂᖏᓐᓄᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐹᓇᐸᔅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 036 - 2(1): ᓄᓇᓕᓐᓂ ᐃᓪᓗᖃᙱᓗᐊᕐᓂᖏᑦ ᐱᔨᑦᓯᕈᑎᓂᒃ ᓄᓇᕗᒻᒥ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐅᖃᐅᓯᖃᕈᒪᔪᖓ ᑭᓈᓗᖃᐅᑎᖃᕐᕕᐅᔪᓂᒃ ᓄᓇᕗᒻᒥ (ᑐᓵᔨ 
ᓄᖅᑲᖅᐳᖅ): ᐅᖃᖅᑏ, ᒪᓕᒐᓕᐅᖅᑎᐅᔪᑦ ᖃᐅᔨᒪᔪᑦ ᑕᒪᒃᑯᐊ ᓄᓇᑦᑎᓐᓂ ᐃᓗᓕᕆᔭᕗᑦ 
ᐊᒥᒐᓗᐊᖅᑐᒻᒪᕆᐅᕙᓕᕐᒪᑕ ᐊᐅᔭᐅᓚᐅᖅᑐᓂ. 
 
ᕼᐋᒻᓚᒃᑯᑦ ᐃᒃᐱᐊᕐᔪᒻᒥ ᑐᓴᖅᑎᑕᐅᓚᐅᕐᒪᑕ ᑭᓈᓗᑕᐅᑎᖓ ᓈᒻᒪᖏᓐᓂᕋᑦᑕᐅᓪᓗᓂ ᒐᕙᒪᑐᖃᒃᑯᑦ ᒪᓕᒐᖏᑎᒍᑦ 
ᐊᒻᒪᓗ ᐊᑭᓖᑎᑕᐅᒍᓐᓇᕋᑎᒃ, ᐊᑭᓖᑎᑕᐅᒍᓐᓇᖅᑐᑎᒃ, ᒪᒥᐊᓇᖅ, ᐅᕝᕙᓘᓐᓃᑦ ᑎᒍᔭᐅᓯᒪᔪᓐᓇᖅᑐᑎᒃ 
ᐊᑲᐅᖏᓕᐅᕈᑎ ᐱᓕᕆᐊᖑᒋᐊᖏᑉᐸᑦ. ᑭᓈᓗᒃᑕᖅᕕᖓ ᓱᕋᓚᐅᕐᒪᑦ ᐊᕐᕌᓂ ᐅᐱᙵᓵᒃᑯᑦ ᕿᓛᕐᓂᖓᓄᑦ ᐊᒻᒪᓗ 
ᐊᐅᓕᖅᑐᒥᓂᐅᓪᓗᓂ ᖁᐊᖅᓯᒪᓂᖓ. ᑕᐃᒃᓱᒪᓂ, ᐱᓕᕆᕕᖓ ᓄᓇᓖᑦ ᒐᕙᒪᓕᕆᔨᒃᑯᑦ ᐊᒻᒪᓗ ᐃᖏᕐᕋᔪᓕᕆᔨᒃᑯᑦ 
ᐱᓕᕆᐊᖃᕆᐊᓯᓚᐅᖅᑐᑦ ᐋᖅᑭᒋᐊᖅᓯᓇᓱᐊᖅᑐᑎᒃ ᐊᑲᐅᖏᓕᐅᕈᑎᒥᒃ. (ᑐᓵᔨᒃᑯᑦ) ᐃᓱᒫᓘᑎᒋᒐᒃᑯ 
ᐊᑲᐅᖏᓕᐅᕈᑎᒋᔭᕗᑦ ᐃᒃᐱᐊᕐᔪᒻᒥ ᖄᖏᓐᓇᖓᓂᒃ ᐱᓕᕆᐊᖑᔪᒥᓂᐅᔮᕐᒪᑦ ᑕᐃᒃᓱᒪᓂ ᐊᒻᒪᓗ ᖃᐅᔨᒪᑦᑎᐊᕐᕋᒪ 
ᐃᓄᖏᑦ ᐃᒃᐱᐊᕐᔫᑉ ᑖᒃᑯᑐᐊᑦ ᐊᑲᐅᖏᓕᐅᕈᑎᖃᖏᑦᑐᑦ. 
 
ᑕᐃᒃᑯᐊ ᐊᑐᓕᖁᔭᐅᓯᒪᓚᐅᖅᑐᑦ ᒐᕙᒪᑐᖃᒃᑯᓐᓂᑦ ᐊᒻᒪᓗ ᖃᐅᔨᒪᓪᓗᖓ ᒐᕙᒪᒃᑯᑦ ᓄᓇᕗᒻᒥ ᐱᒋᐊᖅᓯᓯᒪᓕᖅᑐᑦ 
ᖃᓄᖅᑑᕈᑎᓂᒃ ᐊᒻᒪᓗ ᐋᖅᑭᒋᐊᕈᑎᓂᒃ ᑖᒃᑯᓄᖓ ᐊᑲᐅᖏᓕᐅᕈᑎᒋᔭᑦᑎᓐᓄᑦ ᓄᓇᓕᓐᓂ ᓄᓇᕗᒻᒥ. 
 
(ᑐᓵᔨ ᓄᖅᑲᖅᐳᖅ) ᐅᖃᖅᑏ, ᓈᒻᒪᖏᒻᒪᑦ ᒐᕙᒪᒃᑯᑦ ᑲᒪᓕᖃᑦᑕᑎᓪᓗᒋᑦ ᐊᐅᓚᑦᔪᑎᐅᔪᖅ ᓱᕋᑦᑎᓪᓗᒍ ᐊᒻᒪᓗ 
ᒐᕙᒪᑐᖃᒃᑯᑦ ᒪᓕᒐᓕᕆᔨᖏᑦ ᑎᑎᖅᑲᓂᒃ ᐅᓗᕆᐊᔅᓵᕈᑎᓂᒃ ᑐᓂᓯᑎᓪᓗᒋᑦ. ᐊᑯᓂᒧᑦ ᖃᓄᖅᑑᕆᐊᕈᑎᒃᓴᒥᒃ 
ᐱᑕᖃᕆᐊᖃᒻᒪᑦ ᑕᒪᓐᓇ ᐋᓐᓂᐊᖅᑐᓕᕆᓂᕐᒨᖓᓂᖓ ᐊᒻᒪᓗ ᐊᕙᑎᑦᑎᓐᓄᑦ ᓴᐳᔾᔭᐅᓯᒪᖁᓪᓗᒍ. ᑕᒪᑐᒧᖓ 
ᐊᐱᖅᓱᑲᓐᓂᓛᕐᒥᔪᖓ ᓈᒻᒪᑦᑎᐊᓕᖅᑲᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ  

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑕᓴᓐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 037 - 2(1): ᐃᓕᑕᖅᓯᓂᖅ ᑕᒡ ᑯᕌᔅᓕᒥᒃ 
 
ᐲᑕᓴᓐ: ᖁᐊᓇᖅ ᐅᖃᖅᑎ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐃᓕᑕᖅᓯᒍᒪᓪᓗᖓ ᐱᓕᕆᔪᒪᓂᕆᓯᒪᔭᖓᓂᒃ 
ᑖᒃᓱᒪ ᑕᒡ ᑯᕌᔅᓯᓕ ᓄᖅᑲᓚᐅᖅᑐᖅ ᐃᐳᕈ 30, 2004-ᒥ ᒐᕙᒪᒃᑯᑦ ᓄᓇᕗᒻᒥᑦ. ᐃᖅᑲᓇᐃᔭᓚᐅᖅᑐᖅ ᐊᕐᕌᒍᓂᒃ 
30-ᓂᑦ ᓴᓇᔪᓕᕆᔨᒃᑯᓐᓂ ᕿᑎᕐᒥᐅᓂ ᐃᖅᑲᓇᐃᔭᖅᓯᒪᓪᓗᓂ ᐊᕐᕌᒍᓂᒃ 23-ᓂᑦ. ᐊᒥᓱᑦ ᐊᕐᕌᒍᐃᑦ 
ᐃᖅᑲᓇᐃᔭᖅᑕᖏᑦ ᖃᐅᔨᑎᑦᑎᓚᐅᖅᑐᖅ ᐱᐅᓂᖅᐹᒥᒃ ᐱᓕᕆᓂᒃᑯᑦ ᐃᓄᓐᓄᑦ ᐃᑲᔪᖃᑦᑕᖅᑐᓂ ᐃᓄᓐᓂᒃ 
ᓄᓇᓕᓐᓂ ᐊᑐᖅᑕᐅᕙᑦᑐᓄᑦ ᐊᒻᒪᓗ ᑐᑭᓯᐅᒪᓪᓗᓂ ᐊᒥᓱᓂᒃ ᐱᓕᕆᐊᖑᔪᓂᒃ ᒐᕙᒪᒃᑯᑎᒍᑦ. ᒐᕙᒪᓕᕆᔨᐅᒐᑦᑕ, 
ᑭᓯᐊᓂᓕ ᑕᐃᒪᐃᑦᑐᑦ ᐃᖅᑲᓇᐃᔭᖅᑏᑦ ᑖᓐᓇᑎᑐᑦ ᒥᔅᑕ. ᑯᕌᔅᓯᓕ ᐅᕙᑦᑎᓐᓂᒃ ᐱᐅᑎᑦᑎᖃᑦᑕᖅᑐᑦ 
ᐊᐅᓚᑦᑎᓂᖃᑦᑎᓪᓗᑕ ᓈᒻᒪᑐᒃᑯᑦ, ᒪᑐᐃᖓᔪᒃᑯᑦ ᐊᒻᒪᓗ ᓵᑕᔅᓴᐅᔪᒥᒃ ᑭᒃᑯᑐᐃᓐᓇᕐᓄᑦ ᒐᕙᒪᒥᒃ. 
 
ᐅᖃᖅᑏ, ᓱᓇᐅᕝᕙᓕ ᒥᔅᑕ. ᑯᕌᔅᓯᓕ ᑭᖑᒧᑦ ᑕᑯᓂᐊᖅᓯᒪᖏᒻᒪᑦ ᓯᖁᓐᖑᔭᐅᑉ ᐃᑦᑐᖓᓄᑦ ᐊᖑᔭᐅᓕᕐᒪᖔᕐᒥ. 
ᐱᓇᓱᐊᕈᓯᐅᓚᐅᖅᑐᒥ ᑯᑭᓕᕋᓛᒥᓄᑦ ᐃᑭᓪᓗᓂ ᑕᖅᑭᓕᒫᒥ ᐊᐅᓚᖅᓯᒪᓂᐊᕐᕋᒥ ᓄᓇᒥ ᐊᒻᒪᓗ ᐱᖃᓐᓂᕆᔭᖓ 
ᐊᐅᓚᖅᑐᑎᒃ ᖃᐅᓱᐃᑦᑐᒧᑦ ᐊᒻᒪᓗ ᐊᐅᓱᐃᑦᑐᒧᑦ. 
 
ᓂᕆᐅᑦᑎᐊᕆᐊᖃᕋᑦᑕ ᑕᕝᕙᓂ ᓯᕗᓂᒃᓴᑎᓐᓄᑦ. ᐅᖃᖅᑏ, ᑭᒡᒐᖅᑐᖅᑕᕗᑦ, ᐃᓛᒃ, ᐃᓘᓇᓂ ᕿᑎᕐᒥᐅᑦ 
ᐃᓱᒪᒋᔭᖃᑦᑎᐊᖅᐳᑦ ᒥᔅᑕ. ᑯᕌᔅᓯᓕᒥᑦ ᓄᖅᑲᖓᓕᖅᑎᓪᓗᒍ ᐃᖅᑲᓇᐃᔮᒥᓄᑦ. ᓂᕆᐅᒋᖏᑕᕗᑦ 
ᓄᖅᑲᔾᔫᒥᓂᐊᕐᕆᐊᖓᓂᒃ, ᓱᓕ ᐊᒥᓱᓂᒃ ᐃᑲᔪᕈᑎᒃᓴᖃᒻᒪᑦ ᓄᓇᕗᒻᒧ ᐊᕐᕌᒍᓂᐊᖅᑐᓂ. ᖁᐊᓇᖅᑯᑎᑦ, ᐅᖃᖅᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᕝᔭᒍᑕᐃᓚᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 038 - 2(1): ᖁᕐᓗᖅᑑᒥ ᓄᓇᓕᓐᓂ ᐊᐅᓚᑦᑎᔨ 
 
ᐃᕝᔭᒍᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. (ᑐᓵᔨ ᓄᖅᑲᖅᐳᖅ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 
ᐅᖃᐅᓯᖃᕈᒪᓪᓗᖓ ᐃᓱᒫᓘᑎᓐᓂᒃ ᓄᓇᓕᓐᓂ ᐱᕙᓪᓕᐊᓂᐅᕋᑖᖅᑐᒥᒃ ᖁᓪᓗᖅᑑᒥ. ᐱᓇᓱᐊᕈᓯᖅ 
ᐱᒋᐊᓕᕋᑖᖅᑎᓪᓗᒍ ᐅᖃᐅᓯᐅᓚᐅᕐᒪᑦ ᕼᐋᒻᓚᒃᑯᑦ ᖁᓪᓗᖅᑑᒥ ᑐᒃᓯᕋᖅᓯᒪᒻᒪᑕ ᒐᕙᒪᒃᑯᑦ ᓄᓇᕗᒻᒥ 
ᑎᒃᑯᐊᖅᓯᒍᒪᓪᓗᑎᒃ ᓄᓇᓕᓐᓄᑦ ᑲᒪᔨᒥᒃ ᕼᐋᒻᒪᒃᑯᓐᓄᑦ ᐱᑦᔪᑎᖃᑦᑐᑎᒃ ᐊᐃᑉᐸᕆᔭᖓᓄᑦ 
ᐊᑲᐅᖏᓕᐅᕈᑎᒋᓯᒪᔭᖓᓄᑦ ᓄᓇᓖᑦ ᒐᕙᒪᕋᓛᖏᑕ ᒐᕙᒪᒃᑯᖏᑕ. 
 
ᑖᓐᓇ ᐊᐃᑉᐸᕆᔭᐅᒻᒪᑦ ᓄᓇᓕᓐᓂᒃ ᓄᓇᓕᓐᓄ ᑲᒪᔨᖃᑦᑐᓄᑦ ᕼᐋᒻᓚᒃᑯᑦ ᒪᓕᒐᖓᑎᒍᑦ. ᐱᓇᓱᐊᕈᓯᐅᕋᑖᖅᑐᓂ 
ᐃᐳᕈᖑᑎᓪᓗᒍ, ᑐᓴᓚᐅᕋᑦᑕ ᕿᑭᖅᑕᕐᔪᐊᖅ ᓄᓇᓕᖓᓄᑦ ᑲᒪᔨᑖᖅᑐᒥᓂᐅᒋᐊᖓᓂᒃ. 
 
ᖁᓪᓗᖅᑑᖅ ᐊᒃᓱᕈᕈᑎᖃᖃᑦᑕᖅᓯᒪᒻᒪᑕ ᐱᒡᒐᓇᖅᑐᓯᐅᖅᑐᑎᒃ. ᖃᓄᐃᖏᑎᐊᕐᓂᕐᒧᑦ ᐱᓕᕆᐊᕆᔭᕗᑦ 
ᑲᔪᓯᓯᒪᑦᑎᐊᖏᒻᒥᔪᑦ, ᒪᒥᐊᓇᖅ, ᓄᓇᓕᖁᑎᒋᔭᕗᑦ ᐊᒃᓱᕈᒻᒪᕆᑦᑐᑦ. ᐅᖃᖅᑏ, ᑎᓕᐅᕆᕗᖓ ᒐᕙᒪᒃᑯᑦ 
ᐱᓕᕆᕕᐊᓂᒃ ᒐᕙᒪᒃᑯᑦ ᐱᔨᑦᑎᕈᑎᓄᑦ ᐱᓕᕆᖃᑎᖃᑦᑎᐊᖁᓪᓗᒋᑦ ᕼᐋᒻᓚᒃᑯᓐᓂᑦ ᐱᓇᓱᐊᕈᓯᐅᓂᐊᖅᑐᓂᒃ 
ᑕᒪᒃᑯᐊ ᐊᒃᓱᕉᑎᐅᕙᑦᑐᑦ ᑲᒪᒋᔭᐅᓗᑎᒃ. ᐅᖃᖅᑏ, ᑎᓕᐅᕆᕗᖓ ᐊᖓᔪᖅᑳᒥᒃ ᒪᑐᐃᖓᖁᓪᓗᒍ ᑲᑎᒪᕕᓪᓗ 
ᐊᒃᓱᕈᓐᓇᖅᑐᒧᑦ ᑕᒪᑐᒧᖓ ᑲᒪᒋᔭᑦᑎᓐᓄᑦ ᓄᓇᓕᓐᓂ ᒐᕙᒪᒃᕋᓛᓄᑦ ᐱᓕᕆᖃᑎᒌᒍᓐᓇᕐᓂᐊᕐᕋᑦᑕ 
ᖃᓄᖅᑑᕈᑎᖃᕋᓱᐊᕐᓗᑕ. ᖁᐊᓇᖅᑯᑎᑦ, ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓇᑦᑎᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 039 - 2(1): ᓯᓚᑦᑐᓴᕐᕕᒻᒧᑦ ᐃᓕᓐᓂᐊᖅᑎᓂᑦ ᐃᓗᖏᖅᓱᖁᔨᓂᖅ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᕕᐊᓱᓪᓚᕆᓲᖑᒐᑦᑕ ᐊᒻᒪᓗ ᐅᐱᒋᓪᓗᒋᑦ ᐱᐊᓂᒃᑐᑦ 
ᐃᓕᓐᓂᐊᖅᑐᐃᑦ ᓄᓇᑦᑎᓐᓂ. ᒪᓕᒐᓕᐅᖅᑎ ᖃᖏᖅᖠᓂᐅᑉ ᐅᐊᓐᓇᖓᓄᑦ ᐅᖃᖅᑲᐅᒻᒪᑦ ᑕᐃᒃᑯᐊ 
ᐱᐊᓂᕋᑖᖅᑐᑦ, ᐊᒻᒪᓗ ᐱᑕᖃᒻᒥᒻᒪᑦ ᐃᓄᓐᓂᒃ ᑭᒡᒐᑐᖅᑕᓐᓂ ᐱᐊᓂᒃᓯᕋᑖᖅᑐᓂᒃ ᓄᓇᕗᑦ ᓯᓚᑦᑐᕐᓴᖅᕕᖓᑎᒍᑦ. 
ᐅᐱᒋᔪᒪᓪᓗᒋᑦ ᑕᐃᒃᑯᐊ ᐊᒻᒪᓗ ᐃᓚᐅᖁᓪᓗᒋᑦ ᐊᒻᒪᓗ ᐃᖅᑲᓇᐃᔮᑖᕋᓱᐊᖁᓪᓗᒋᑦ ᐃᓗᐊᓂ ᒐᕙᒪᒃᑯᑦ 
ᓄᓇᕗᒻᒥ. ᓯᕗᓂᒃᓴᕆᒐᑦᑎᒍ, ᐊᒻᒪᓗ ᐃᑲᔪᖅᑐᕆᐊᖃᑦᑐᑎᒍ ᑎᓕᐅᕐᓗᒋᓪᓗ ᐱᓕᕆᔨᐅᓗᑎᒃ ᒐᕙᒪᒃᑯᓐᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᒡᔪᑎᒃᓴᖅ ᓇᒻᒪ 3, ᐊᓚᕋᓚᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 040 - 2(1): ᐱᒃᑯᒋᔭᐅᓂᖏᑦ ᓯᓚᑦᑐᓴᕐᕕᒻᒥᒃ ᐃᓱᓕᑦᑎᔪᑦ 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ, ᖁᔭᓐᓇᒦᕈᒪᓪᓗᖓ ᑕᐃᒃᑯᓄᖓ ᐃᓄᓐᓄᑦ ᓇᓂᓯᓚᐅᖅᑐᓄᑦ 
ᕿᓂᖅᑕᐅᓚᐅᖅᑐᓂᒃ ᐊᕐᕕᐊᓂ, ᐱᓗᐊᖅᑐᒥᒃ ᐸᓖᓯᒃᑯᑦ ᐊᒻᒪᓗ ᕿᓂᖅᑏᑦ ᐸᔅᓴᐃᔩᑦ. ᐃᓛᓐᓂᒃᑯᑦ 
ᐊᒃᓱᕈᓐᓇᖃᑦᑕᕐᒪᑦ ᔭᒐᑦᑐᖃᕋᐃᒻᒪᑦ ᓄᓇᒥ, ᐊᒻᒪᓗ ᖁᔭᓐᓇᒦᕈᒪᑦᑎᐊᖅᑐᒋᑦ ᑕᐃᒃᑯᐊ ᐃᓄᐃᑦ. 
 
ᐃᓕᑕᖅᓯᔪᒪᓪᓗᖓᓗ ᐃᓄᓐᓂᒃ ᐃᓕᓐᓂᐊᕐᕆᐊᓚᐅᖅᑐᓂᒃ, ᐃᓐᓇᐅᔪᑦ ᓄᓇᒥᓂᒃ ᕿᒪᐃᓯᒪᔪᑦ 
ᐃᓕᓐᓂᐊᑲᓐᓂᕈᒪᓪᓗᑎᒃ. ᐊᒥᓱᓂᒃ ᐊᐱᖅᑯᑎᓖᑦ ᓲᕐᓗ ᒪᑯᓂᖓ ᓈᒻᒪᓂᐊᕐᒪᖔᑕ ᐊᖏᕐᕋᕆᔭᖏᑦ. 
 
ᑖᒃᑯᐊ ᐃᓄᐃᑦ ᐱᐊᓂᒃᓯᒍᑎᒥᓂᒃ ᐸᐱᑉᐹᑖᕋᑖᖅᑐᐃᑦ, ᓲᓴᓐ ᐸᒥᐅᖅ ᐊᒻᒪᓗ ᐋᓐᔨᓚ, ᐊᕐᕕᐊᒥᐅᑖᒃ ᐊᒻᒪᓗ 
ᕿᒪᐃᓯᒪᓚᐅᖅᑑᒃ ᓄᓇᒋᔭᒥᓂᒃ ᐊᑯᓂᕈᓗᒃ. ᐃᓕᑕᕆᔭᐅᒋᐊᓖᒃ ᐊᒻᒪᓗ ᖁᔭᓐᓇᒦᕈᒪᓪᓗᒍ ᐊᖓᔪᖅᑳᖓ 
ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓ ᐃᓕᓐᓂᐊᕐᕈᓐᓇᑎᑦᑎᓚᐅᕐᒪᑦ ᑖᒃᑯᓂᖓ ᐃᓄᓐᓂᒃ. ᐊᒥᓲᓂᖅᓴᐅᓕᕐᒪᑕ 
ᒪᑐᐃᖓᖃᑦᑕᖅᑐᑦ ᑕᒪᒃᑯᓄᖓ ᐱᐊᓂᒃᓯᔪᓄᑦ ᐃᓕᓐᓂᐊᑲᓐᓂᕈᒪᑉᐸᑕ ᐅᕝᕙᓘᓐᓃᑦ ᐃᖅᑲᓇᐃᔭᕈᒪᑉᐸᑕ ᓄᓇᕗᑦ 
ᒐᕙᒪᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᖓᔪᖅᑳᖅ ᓗᐃ ᑕᐹᕐᔪᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 041 - 2(1): ᓇᓪᓕᒋᔭᐅᓂᖏᑦ ᐊᑕᒍᑦᑖᓗᒃᑯᑦ ᖃᑕᓐᖑᑎᖏᑦ 
 
ᐊᖓᔪᖅᑳ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᖃᐅᔨᒪᖁᓪᓗᒋᑦ ᒪᓕᒐᓕᐅᖅᑏᑦ ᐊᑕᒍᑦᑖᓘᑉ 
ᐃᓚᖏᓐᓂᒃ, ᐃᖅᑲᐅᒪᔭᐅᓗᓂ ᐊᒃᓱᕈᓐᓂᕆᓚᐅᖅᑕᖓ ᑕᐃᒃᓱᒪᓂ. ᐃᓚᒌᑦ ᐊᑐᓚᐅᖅᑕᖓ ᒫᓂ 1912 
ᐃᑲᔪᕋᓱᐊᖅᑐᓂᒃ ᐃᓚᖏᓐᓂᒃ ᐃᓄᓐᓂᒃ.  
 
ᐊᒻᒪᓗ ᓇᓗᓇᐃᖅᓯᒍᒪᓪᓗᖓ ᓇᓪᓕᒍᓱᓐᓂᕆᔭᓐᓂᒃ ᔮᓐ ᐃᓗᐹᓕᒻᒧᑦ ᐊᒻᒪᓗ ᑕᐃᒃᓱᒪᓂ ᐃᓚᒋᔭᐅᓚᐅᕐᒪᑦ ᐊᒻᒪᓗ 
ᑭᖑᓪᓕᖅᐹᖑᓪᓗᓂ ᐃᓅᔪᖅ ᑕᐃᒃᑯᓇᙵᑦ ᐃᓚᒌᓂᒃ ᐱᓪᓕᕋᓚᐅᖅᑐᓂᒃ ᑕᐅᕙᓂ ᐃᒡᓗᓕᒃᒥ. ᐃᓄᑑᒃᕕᒃ 
ᐊᑎᖅᑕᐅᓚᐅᖅᑐᖅ ᓇᓂᔭᐅᓚᐅᖅᑎᓪᓗᒍ ᐊᑕᒍᑦᑖᓗᒃ ᐊᒻᒪᓗ ᐊᒃᓱᕈᑦᑐᕐᒪᕆᐊᓘᓚᐅᖅᑐᑦ ᐊᕐᕌᒍᓕᒫᒧᑦ  

ᐃᓄᑑᓪᓗᓂ ᑖᕙᓂ. ᓇᓂᔭᐅᓚᐅᖅᓯᒪᔪᖅ ᐃᒡᓗᓕᒃᒥᐅᓄᑦ ᐊᐅᓛᕐᒪᑕ ᑖᕗᖓ ᓄᓇᒧᑦ. ᐅᐃᖓ ᑐᖁᓪᓗᓂ 
ᐃᒻᒥᓂᒃ ᓄᓕᐊᖓᑕ ᓂᕆᓂᐊᕐᒪᒍᑦ. ᐊᑕᒍᑦᑖᓗᒃ ᐃᕆᖃᑦᑕᓕᕐᓂᖅᑐᓂ ᐃᓄᓐᓂᒃ, ᓂᕆᓕᓚᐅᖅᐳᖅ ᐅᐃᒥᓂᒃ 
ᒪᓕᒍᒪᓚᐅᕐᒪᒍ ᐅᖃᐅᓯᖓ ᐅᐃᓂᑦ ᐊᒻᒪᓗ ᐱᕐᓕᕈᒪᓚᐅᙱᒻᒪᑦ. ᐊᑕᒍᑦᑖᓗᒃ ᐊᒥᓱᓄᑦ ᐃᓄᓐᓄᑦ 
ᑐᓵᔭᐅᓚᐅᖅᐳᖅ ᐃᓐᓇᑐᖃᕐᓄᑦ ᐱᓇᓱᐊᖅᑐᓂᓗ ᐃᓅᓇᓱᐊᕈᒪᓪᓗᓂ. ᑖᓐᓇᑑᔾᔭᙱᓚᖅ ᐊᑕᒍᑦᑖᓗᒃ, ᐊᒥᓱᑦ 
ᑕᐃᒪᐃᖃᑦᑕᖅᓯᒪᕗᑦ ᐃᓄᐃᑦ ᐱᕐᓕᖃᑦᑕᓚᐅᖅᑐᑦ ᑕᐃᑲᓂ. 
 
ᐅᖃᖅᑏ, ᐅᖃᕈᒪᕗᖓ ᓯᕗᕚᕗᑦ ᐱᒡᒐᓇᖅᑐᒻᒪᕆᒻᒥᑦ ᐃᓅᓚᐅᕐᒪᑕ ᓄᓇᒥᑦ ᐊᒃᓱᕈᕐᓇᖅᑐᒥᑦ ᐃᓛᓐᓂᒃᑯᑦ 
ᓂᕿᔅᓴᖃᖃᑦᑕᓚᐅᙱᓚᑦ ᐱᓪᓗᒍ ᐃᓄᐃᑦ ᐃᓅᓯᖓ ᐱᐅᔪᒻᒪᕆᐅᒻᒪᑦ ᐃᓕᓐᓂᐊᖅᑎᑕᐅᓯᒪᒃᑲᓐᓂᓕᖅᐳᒍᓪᓕ 
ᒫᓐᓇᓕᓴᐃᑦ ᓴᙱᔪᒻᒪᕆᐅᒻᒪᑕ ᐅᖃᕈᒪᕗᒍᓪᓗ ᓄᓇᕗᒻᒥᐅᑦ ᐃᖅᑲᐅᒪᖁᓪᓗᒋᑦ ᐃᓅᓯᖅ ᐊᔅᓱᕈᕐᓇᑐᒻᒪᕆᐅᓚᐅᕐᒪᑦ 
ᑕᐃᒪᐃᒪᐃᖃᑦᑕᖅᓯᒪᓪᓗᓂ ᐅᑭᐅᖅᑕᖅᑐᒥ. ᐅᖃᕈᒪᕗᖓᑦᑕᐅᖅ ᓄᓇᕗᒻᒥᐅᑦ ᐃᓅᓯᖏᑦ ᐱᐅᔪᒻᒪᕆᐅᒻᒪᑕ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᓐᓃᑉᐳᒍᑦ. 2 ᐊᕝᕙᖓᓗ 
ᒥᓂᔅᓰᓐᓂᒃ ᐅᖃᕐᕕᔅᓴᖃᖅᐳᒍᑦ ᒪᓕᒐᓕᐅᖅᑏᑦ ᐅᖃᐅᓯᒃᓴᖏᓐᓄᑦ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ, ᐊᒡᓗᒃᑲᖅ. 
 
ᐅᕙᖓᑦᑕᐅᖅ ᐅᖃᐅᓯᖃᕈᒪᕗᖓ ᐃᓕᑕᖅᓯᔪᒪᓪᓗᖓ ᑕᕝᕙᓂ ᒪᓕᒐᓕᐅᕐᕕᒻᒥ ᐱᓕᕆᐊᕆᓯᒪᔭᖏᓐᓄᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᔅᓴᖏᑦ 042 - 2(1): ᐃᓕᑕᖅᓯᓂᖅ ᐊᒻᒪ ᐱᒃᑯᒍᓱᓐᓂᖅ ᐅᖅᓱᖅᑑᒥ ᐊᒻᒪ 
ᑕᓗᖅᔪᐊᒥ ᓯᓚᑦᑐᓴᕐᕕᒻᒥᒃ ᐊᒻᒪ ᒍᓚᐃᑦ 12ᒥᒃ ᐃᓱᓕᑦᑎᔪᓂᑦ 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐅᕙᖓᑦᑕᐅᖅ ᐅᖃᐅᓯᖃᕈᒪᕗᖓ ᐃᓕᑕᖅᓯᔪᒪᓪᓗᖓ 
ᑕᕝᕙᓂ ᒪᓕᒐᓕᐅᕐᕕᒻᒥ ᐱᓕᕆᐊᕆᓯᒪᔭᖏᓐᓄᑦ. (ᑐᓵᔨᒃᑯᑦ) ᐊᒥᓱᑦ ᐃᓕᓐᓂᐊᕐᓂᕐᒥᓂᒃ ᐱᔭᕇᖅᓯᓯᒪᒻᒪᑕ 
ᐅᖅᓱᖅᑐᕐᒥᐅᑦ ᐊᒻᒪᓗ ᑕᓗᕐᔪᐊᕐᒥᐅᑦ. ᐊᑎᖏᑦ ᑕᐃᑲᐃᓐᓇᕈᒪᒐᒃᑭᑦ. ᐊᓂ ᐊᑯᐊᖅ, ᐱᒋ ᐃᑦᑐᖔ, ᐊᒻᒪᓗ ᐊᓂ 
ᐅᓕᑲᑖᓕᒃ, ᐊᒻᒪᓗ (ᑐᓵᔨ ᓄᖅᑲᖅᐳᖅ) ᔫᓂᔅ ᐸᓂᐸᔭᒃ ᐱᓗᐊᖅᑐᒥᑦ ᖁᕕᐊᑉᐳᖓ ᐃᓕᑕᖅᓯᒋᐊᖓ ᐊᒻᒪᓗ 
ᖁᕕᐊᒋᓪᓗᒍ, ᖁᕕᐊᒋᓪᓗᒍ ᓯᐊᔭ ᑕᖁᓕᒃ ᐱᔭᕇᖅᓯᓚᐅᕐᒪᑕ ᐃᓕᓐᓂᐊᕐᓂᕐᒥᓂᒃ ᐃᓕᑕᕆᔭᐅᔾᔪᑎᑖᖅᑐᑎᒃ. 
 
ᐊᒻᒪᓗ ᖁᕕᐊᒋᔪᒪᕙᒃᑲ ᐃᓕᑕᕆᓪᓗᒋᓪᓗ ᖁᑦᑎᓐᓂᓕᒻᒥᑦ 12 ᐃᓕᓐᓂᐊᕐᓂᕐᒥᓂᒃ ᐱᔭᕇᖅᓯᔪᑦ ᑕᓗᕐᔪᐊᓂ 
ᐊᒻᒪᓗ ᐅᖅᓱᖅᑑᕐᒥᑦ. ᑕᓗᕐᔪᐊᕐᒥᐅᑦ ᐃᓕᓐᓂᐊᕐᓂᕐᒥᓂᒃ ᐱᔭᕇᖅᓯᔪᑦ ᐅᓪᓗᒥ ᓚᓂ ᐸᓂᐸᔭᒃ, ᐊᒻᒪᓗ ᔫᓂᔅ 
ᐸᓂᒐᔭᒃ ᐃᓕᓐᓂᐊᕇᖅᑑᒃ ᐃᓕᓴᐃᔨᐅᓂᕐᒧᑦ ᐃᓕᓐᓂᐊᕐᓂᕐᒥᑦ ᐅᖅᓱᖅᑑᕐᒥᑦ, ᐊᒻᒪᓗ ᐋᐱ ᐊᓇᕕᓗᒃ ᐊᒻᒪ ᓗ ᐋᓐ 
ᐋᓗᒃ. 
 
(ᑐᓵᔨᒃᑯᑦ) ᐱᔭᕇᓚᐅᙱᓂᓐᓂᑦ ᐅᖃᐅᓯᔅᓴᕐᓂᒃ ᐊᓈᓇᒐ ᓇᓪᓕᐅᑎᓛᕐᒪᑦ ᖃᐅᑉᐸᑦ ᓇᓪᓕᐅᓂᖅᓯᐅᖅᑎᐊᖁᕙᕋ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐱᑕᖃᕈᓐᓃᕐᒪᑦ, ᒪᒥᐊᓇᖅ, ᑐᑐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᔅᓴᖏᑦ 043 - 2(1): Hᐋᑭᖅᑎᖅᔪᐊᑦ ᐊᒻᒪᓗ ᐊᑭᓕᖅᓱᖅᑕᐅᖏᑦᑐᓄᑦ 
Hᐋᑭᕐᓇᐅᔪᖅ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᑭᖑᕙᒐᒫᒍᒪᖅᑲᐅᒐᒪ ᐱᓪᓗᒍ ᑭᖑᕙᒐᓛᒃᑲᑦᑕ ᓇᓪᓕᐅᑎᓚᐅᕋᓗᐊᕋᕕᑦ.  

ᒫᓐᓇᑦᑎᐊᐸᓘᓚᐅᖅᑐᖅ. ᓇᓪᓕᐅᑎᑦᑎᐊᖁᑐᐃᓐᓇᖅᐸᒋᑦ. 29-ᖑᒃᑲᓐᓂᖅᑰᕋᕕᑦ. ᑕᑯᓴᖅᑕᐃᓕᖓ 30-
ᐅᓗᐊᓕᕋᒪᓕ, ᐅᖃᖅᑏ. 
 
ᐅᖃᕈᒪᕗᖓ ᐅᓪᓗᒥ ᐅᐱᕐᖓᔅᓵᖑᓕᕐᒥᒻᒪᑦ, ᕼᐋᑭᕐᓇᐅᒍᓐᓃᕐᒥᒻᒪᑦ ᐊᓲᓂᖅᓴᓂᒃ ᓄᓇᓕᓐᓄᑦ ᖃᐅᔨᒪᔪᖓ 
ᕼᐋᑭᖃᑦᑕᕐᒪᑕ ᓄᓇᓕᑦᑎᓐᓂᑦ ᓄᓇᕗᒻᒥ. 
 
ᑐᑭᓯᕗᖓᓗ, ᐅᖃᖅᑏ, ᖃᐅᔨᒪᒐᕕᑦ, ᐃᓚᖏᑦ ᑮᓇᐅᔭᓕᐅᖅᑐᑦ ᕼᐋᑭᖅᑏᑦ ᐱᐅᒋᓂᖅᐹᖃᕐᒥᒐᒃᑭᑦ, ᓈᔅᕕᐅᓪ 
ᐳᕋᑐᔅ ᐲᖅᑕᐅᓚᐅᕐᒪᑕ ᑎᑐᕈᐃᑦᑯᓐᓄᑦ ᐲᖅᑕᐅᓪᓚᑐᓚᐅᖅᑐᑦ ᑳᓪᒍᕆᒃᑯᓐᓄᑦ ᐊᒻᒪᓗ… ᐅᖃᕈᒪᕗᖓ 
ᐱᓇᓱᐊᑦᑎᐊᓚᐅᕐᒪᑕ, ᒪᕐᕈᐊᖅᑎᖅ ᓵᓚᔅᓴᖅᑐᑎᒃ. 
 
ᐊᒥᓲᒻᒪᑕ ᑐᕌᓐᑐᒥᑦ ᑕᐱᓖᑦ ᑕᒫᓂ ᐊᒻᒪᓗ ᐱᑦᑎᐊᖅᑐᒻᒪᕆᐅᓚᐅᖅᑐᑎᒃ. ᓵᓚᐅᓚᐅᕐᒪᑕ ᐅᖃᖅᑏ, ᑐᑭᓯᑦᑎᐊᕈᒪ 
ᓴᓂᐅᑎᒥᒃ ᑐᓂᓯᖃᑦᑕᓚᐅᖅᑐᑦ ᒫᓐᑐᕆᐊᓄᑦ ᑕᐱᕆᔭᐅᔪᓄᑦ ᓵᓚᐅᓚᐅᖅᑎᓪᓗᒋᑦ ᐊᒻᒪᓗ ᐅᖃᕈᒪᑐᐃᓐᓇᖅᑐᖓ 
ᓇᓪᓕᒍᓱᓐᓂᓐᓂᒃ ᑕᐃᒃᑯᓄᖓᓕᒫᖅ ᑕᐱᖃᑦᑐᓄᑦ ᒫᓐᑐᕆᐊᒥᐅᓂᑦ. 
 
ᐅᖃᖅᑏ, ᖃᐅᔨᒪᒐᑦᑕ ᐱᙳᐊᖃᑦᑕᖅᑐᑦ ᕼᐋᑭᒧᑦ ᐊᖏᔪᐊᓘᒻᒪᑦ. ᐱᒋᐊᒃᑲᓐᓂᓛᕐᒥᔪᒍᑦ ᐅᑭᐊᒃᓵᖅ ᐊᒻᒪᓗ 
ᑐᑭᓯᒍᒪ, ᐅᖃᖅᑏ, ᒫᓐᑐᕆᐊᒃᑯᑦ, ᕿᒥᕐᕈᔪᑦ ᑕᐅᖅᓰᓂᕐᒥᒃ ᕼᐋᑭᑦᑎᐅᔪᓂᒃ ᑕᐅᓇᓂ ᒨᓪᓴᓐ ᕼᐋᑭᕝᕕᒻᒥ ᒫᑐᕆᐊᒥ 
ᐊᒻᒪᑕᐅᖅ ᕿᒥᕐᕈᒥᔪᑦᑕᐅᖅ ᑕᕝᕙᓂ ᓇᓂᓯᒐᓱᐊᖅᑐᑎᒃ ᐱᔪᓐᓇᓪᓚᕆᑦᑐᓂᒃ ᒑᕕᑦᑎᓂᒃ. ᑕᐃᒪᓕ, 
ᑲᔪᓯᑦᑎᐊᖁᒐᓗᐊᖅᑲᒃᑲ ᐱᓇᓱᐊᕐᓂᕆᔭᖏᓐᓂᒃ ᐊᕐᕌᒍᓂᐊᖅᑐᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ, ᐃᓪᓚᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᓛᔪᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 044 - 2(1): ᐃᓕᓴᐃᔩᑦ ᑲᑎᒪᓂᖓᑦ ᑭᓐᖓᕐᓂ ᐊᒻᒪ ᐱᒃᑯᒋᔭᐅᓂᖏᑦ 
ᐃᓱᓕᑦᑎᔪᑦ 
 
ᐊᖓᔪᖅᑳ ᐅᓛᔪᖅ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ. ᐊᒻᒪᓗ ᑭᒡᒐᑐᖅᑕᒃᑲ ᑭᙵᕐᒥᐅᑦ ᐊᒻᒪᓗ 
ᑭᒻᒥᕈᒻᒥᐅᑦ ᑕᕝᕙᐅᕗᑏᖅᐸᒃᑲ. 
 
ᑭᙵᕐᓂ ᐃᓕᓐᓂᐊᓕᓐᖏᑦᑐᖅᓯᐅᑎᑕᖃᓕᓚᐅᕐᒪᑦ. ᐃᓚᖓᑦ ᐃᓕᓐᓂᐊᖅᑏᑦ ᐃᓚᒋᔭᐅᓚᐅᖅᑐᖅ, ᖃᐅᓐᓇᖅ 
ᒥᑭᒐᖅ, ᐃᓐᓇᑐᖃᐅᓛᖑᓯᒪᓕᓚᐅᖅᐳᖅ ᖃᓄᑐᐃᓐᓇᖅ ᐃᓕᓐᓂᐊᖅᑕᐅᔪᓂᑦ ᐊᕐᕌᒍᑦᑎᓐᓂ, 
ᖃᐅᔨᒪᔭᐅᑦᑎᐊᖅᑐᓂᓗ ᑲᓇᑕᒥ. 
 
ᐱᔭᕇᖅᓯᔪᑦ, ᖃᐅᓐᓇᖅ ᒥᑭᒐᖅ, ᐃᓕᓴᐱ ᐃᔨᑦᓯᐊᖅ, ᐊᐃᓂᐊᖅ ᐱᙳᐊᖅᑐᖅ, ᐊᓛᓱᐊ ᓵᒋᐊᖅᑐᖅ, ᑲᓇᔪᖅ ᓕᐊ, 
ᑭᑎ ᐊᐃᓴᑭᐊ, ᐃᓄᒃ ᔮ, ᐃᑦᑐᑯᓗᒃ ᓵᒪᔪᐊᓕ, ᐋᓂ ᐹ ᐊᖏᔪᖅᑎᖅ, ᐊᒻᒪᓗ ᐃᓄᓗ ᓵᒪᔪᐊᓕ ᐃᓕᓴᐃᔨᐅᓕᖅᑐᑦ 
ᐃᓕᓐᓂᐊᓕᓐᖏᑦᑐᓄᑦ ᐃᓕᓐᓂᐊᕕᓐᓂ ᐱᓕᕆᔪᓐᓇᖅᓯᓪᓗᑎᑦ. 
 
ᖁᔭᒋᔪᒪᒻᒥᔭᕋᑦᑕᐅᖅ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ ᓄᓇᓕᓐᓂᑦ ᐱᕕᒃᓴᖃᖅᑎᑦᑎᓚᐅᕐᒪᑦ ᑕᒪᑐᒥᓐᖓ 
ᐃᓕᓐᓂᐊᕐᓂᐅᔪᒥᒃ. ᓂᕆᐅᑉᐳᖓ ᓄᑖᖅ ᓄᓇᓕᓐᓂ ᐃᓕᓴᐃᕕᒃ ᐱᑕᖃᕐᓂᖅᓴᐅᓕᕐᓂᐊᖅᑐᖅ ᐊᒻᒪ ᐊᔾᔨᒌᓐᑐᑎᓂᑦ 
ᐃᓕᓐᓂᐊᕈᑎᖃᕐᓗᓂ ᐊᑐᖅᑕᐅᑦᑎᐊᖁᓪᓗᒍ ᐃᓕᓴᕕᒃ.. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᖓᔪᖅᑳ ᕿᓚᕝᕙᖅ. 

ᒪᓕᒐᓕᐅᖅᑏᑦ ᐅᖃᐅᓯᖏᑦ 045 - 2(1): ᖃᓕᕋᓕᓐᓂᐊᕐᓂᖅ ᐸᓐᓂᖅᑑᒥ ᐃᓱᓕᓐᓂᖓ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᓱᑉᐳᖓ ᐅᑎᕈᓐᓇᕐᒥᒐᒪ ᑕᕝᕗᖓ 
ᑲᑎᒪᕕᒻᒧᑦ ᐊᒻᒪᓗ ᑐᙵᓱᒃᑎᒍᒪᓪᓗᒋᑦ ᓄᑖᑦ ᒪᓕᒐᓕᐅᖅᑏᑦ ᑲᑎᒪᕕᒻᒧᑦ. 
 
ᒫᓐᓇᐅᔪᖅ ᖃᓕᕋᓕᓐᓂᐊᕐᓂᖅ ᐃᓱᓕᒻᒥᒻᒪᑦ ᐸᖕᓂᖅᑑᒥ ᐊᒻᒪᓗ ᐃᖃᓗᒐᓱᐊᕐᓂᑭᓴᐅᑎᓂᐊᕆᓪᓗᑎᒃ ᐊᒡᒋᖅᑐᒥ 
ᐱᓇᓱᐊᕈᓯᐅᑉ ᓄᙳᐊᓂ. ᐱᓇᓱᐊᕈᓯᐅᓚᐅᖅᑐᒥ ᐃᖃᓗᒐᓱᐊᕐᓂᖅ ᓄᖅᑲᖅᑎᑕᐅᓚᐅᕐᒪᑦ. 
ᐱᖃᑕᐅᒍᒪᑦᑎᐊᕋᓗᐊᖅᑐᖓ ᐃᖃᓗᒐᓱᐊᕐᓂᑭᓴᐅᑎᔪᓄᑦ ᐱᓇᓱᐊᕈᓯᐅᑉ ᓄᙳᐊᓂ ᐊᒻᒪᓗ ᑕᒫᓃᓂᐊᕐᕋᑦᑕ 
ᐱᖓᓱᓄᑦ ᐱᓇᓱᐊᕈᓯᕐᓄᑦ ᐊᒻᒪᑕᐅᖅ ᐅᖃᖅᑏ, ᐅᖃᐅᓯᕇᓐᓇᖃᑦᑕᕋᒃᑯᑦ ᐃᕐᖑᑕᑯᓗᒐ ᑭᐊᕙᓐ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᑕᐅᓯᐊᑐᐃᓐᓇᕐᓗᓯ ᐅᖃᐅᓯᖃᖃᑦᑕᕐᓂᐊᕐᕋᑦᓯ 
ᒪᓕᒐᓕᐅᖅᑏᑦ ᐅᖃᐅᓯᖏᑎᒍᑦ ᓇᒡᒐᔾᔭᐅᖑᓇᓱᐊᕐᓂᖓᓂ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐱᑕᖃᕈᓐᓃᖅᑲᑦ 
ᐊᑎᕐᓂᒃ ᐅᑎᕐᓂᐊᕐᕋᑦᑕ ᑲᑎᒪᒡᔪᑎᒃᓴᓄᑦ. ᐅᑎᕐᓗᑕ ᐅᖃᐅᓯᒃᑯᑦ ᐊᐱᖅᑯᑎᓄᑦ. ᑲᑎᒪᒡᔪᑎᒃᓴᐃᑦ, 5, ᐃᓕᑕᖅᓯᓂᖅ 
ᑐᓈᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᑰᓕ. 
 

ᑲᑎᒪᒡᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ 
 
ᑰᓕ (ᑐᓵᔨᒃᑯᑦ): ᐅᖃᖅᑏ. .ᐃᓕᑕᕐᓯᔪᒪᔪᖓ ᐃᓄᒻᒥ ᐅᕙᓃᑦᑐᒥᒃ ᒪᓕᒐᓕᐅᕐᕕᒻᒥ, ᑖᓐᓇ ᐃᓄᒃ ᖃᐅᔨᒪᓯᒪᓕᖅᑐᒍ 
ᐃᓅᓱᒃᑐᑯᓘᑎᓪᓗᒍᓂᑦ. ᓄᓇᖃᑎᒋᙱᑕᕋᓗᐊᕋ, ᐲᑕ ᖃᓴᓪᓗᐊᖅ ᓄᓇᖃᖅᑐᖅ ᐃᖃᓗᓐᓂ. ᑭᓯᐊᓂᓕ, 
ᐊᒃᓱᕈᕐᓇᖅᑐᐊᓗᒻᒪᑦ ᐅᕕᒃᑲᐅᓪᓗᓂ ᓄᓇᕗᒻᒥ ᖃᓄᕐᓗ ᐱᐅᔪᒥᒃ ᐃᑲᔪᕈᑎᖃᕋᓱᐊᕆᐊᒃᓴᖅ. ᐊᒥᓱᓄᑦ ᐅᕕᒃᑲᐅᔪᑦ 
ᐅᖃᖃᑎᖃᖃᑦᑕᕐᓯᒪᓕᕋᒪ ᐅᕙᓃᑦᑐᐃᓐᓇᐅᓂᑦᓯᓂ. ᐅᐱᒍᓱᖃᑎᒋᔪᒪᕙᒃᓯ ᐲᑕᒥᒃ. ᐱᓕᕆᐊᖃᖅᑐᑦ 
ᖃᕋᓴᐅᓕᕆᓂᕐᒥᒃ, ᖃᐅᔨᓴᕐᓂᕈᒧᓪᓗ ᐃᖅᑲᓇᐃᔭᖅᐸᑭᓪᓗᓂ. ᐅᑎᕋᑖᕐᓂᑰᔪᖅ ᔭᐸᓃᓯᒃᑯᑦ ᓄᓇᖓᓐᓂ ᕼᐊᖕ 
ᑳᖕᒥᑦ. ᖃᐅᔨᔭᐅᓯᒪᔪᖅ ᖃᖓᓴᐅᔭᒃᑯᑦ ᑎᑎᕋᐅᑕᐅᔪᖅ ᔭᐸᓃᓯᒃᑯᓐᓂᕋᑖᓚᐅᖅᑐᖅ. ᑕᐅᕗᙵᑲᓐᓂᓛᖅᑐᖅ. 
ᐊᐅᓪᓚᕐᓗᓂᓗ ᔭᒪᓂᒃᑯᑦ ᓄᓇᖓᓐᓄᑦ ᑕᑯᒃᓴᐅᑎᑦᑎᔭᖅᑐᕐᓗᓂ. ᑐᕌᓐᑐᒧᑦ, ᐃᑕᓕᒧᑦ ᐅᐃᕕᒃᑯᑦ ᓄᓇᖓᓐᓄᑦ 
ᐃᓇᒃᑲᓐᓂᕈᒪᔭᒃᑲ ᒪᓕᒐᓕᐅᖅᑎᐅᔪᑦ ᐅᐱᒍᓱᖃᑎᒋᓗᒋ ᑕᐃᒪᐃᑦᑐᓂ ᐅᕕᒃᑲᐅᔪᓂᒃ ᐱᓕᕆᐊᖃᖅᑐᓂᒃ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐅᖃᖅᑏ. ᐃᓕᑕᕐᓯᔪᒪᔪᖓ ᒪᕐᕉᓐᓂᒃ ᐊᕐᓇᐅᔫᓐᓂ ᐅᕙᖓ ᓄᓇᖁᑎᖓᓃᙵᖅᑐᒃ 
ᐃᖃᓗᑦᑑᑦᑎᐊᕐᒥᑦ. ᐳᕆᐊᓐᑕ ᔮᓐᒃ ᐊᒻᒪ ᑖᓇ ᐆᓪᓴᓐ ᕼᐊᑯᖓᒃ, ᑐᓄᑦᑎᐊᓐᓂ ᐃᒃᓯᕚᖅᑐᒃ. ᐱᒃᑯᒋᙱᑦᑎᐊᖅᑐᑦ, 
ᐅᖃᖁᔨᙱᑐᓪᓗᓐᓂ ᓄᓇᑦᑎᓐᓂ ᖃᓄᐃᓕᐅᖃᑦᑕᕐᓂᕐᒥᓂᒃ. ᐊᒃᓱᐊᓗᒃ ᐱᐅᔪᓂ ᐱᓕᕆᕙᒃᑐᒃ. ᒪᓕᒐᓕᐅᖅᑎᓂᒃ 
ᐅᖃᐅᔾᔪᒪᑐᐃᓐᓇᖅᑐᖓ ᑕᐃᒪᐃᑦᑐᓂᒃ ᐃᓄᓐᓂᒃ ᐱᑕᖃᕆᐊᖃᕋᑦᑕ ᓄᓇᑦᑎᓐᓂᒃ, ᓄᓇᖁᑎᑦᑎᓐᓂ 
ᐊᕕᒃᑐᕐᓯᒪᔪᓂ ᐃᑲᔪᖅᐸᒃᑐᓂᒃ ᐃᓅᖃᑎᒥᓐᓂᒃ ᐃᓅᓯᕗᑦ ᐱᐅᓂᕐᓴᐅᖁᓪᓗᒍ ᐅᕙᑦᑎᓐᓄᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᑕᐹᕐᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐃᓕᑕᕐᓯᔪᒪᔪᖓ ᐃᑲᔪᖅᑎᒋᔭᕐᓂᒃ, ᔮᓐ ᐃᓗᐹᓕᒃ, 
ᐃᑲᔪᖅᑎᒋᔭᕋ. ᑕᐃᓐᓇ ᐅᕙᓐᓂ ᐃᑲᔪᖅᑐᐃᖏᓐᓇᖅᑐ ᐃᑲᔪᖅᐸᑦᑐᓂᖓᓗ ᐃᖅᑲᓇᐃᔮᓐᓄᑦ. ᐃᓪᓗᓕᒻᒥᐅᑕᐅᔪᖅ, 
ᐃᑲᔪᖅᑎᖓ, ᔮᓐ ᐃᓗᐹᓕᒃ. 

>>ᐸᑦᑕᑐᖅᑐᑦ 
  
ᐅᖃᖅᑎ (ᑐᓵᔨᒃᑯᑦ): ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᑕᐃᒪᓕ ᑕᐃᓐᓇ ᐃᓕᑕᕆᔭᐅᔭᕆᖅᑲᐅᔪᒐᓗᐊᖅ, 
ᐳᕆᐊᓐᑕ ᔨᐊᓐᑭᓐ, ᐃᓚᒋᔭᕗᑦ. ᑐᓄᑦᑎᐊᓐᓂᑕᐅᖅ, ᐃᓕᑕᕐᓯᔪᒪᒻᒥᔪᖓ ᑐᓵᔨᓂᒃ. ᐊᒻᒪᓗ 
ᐅᖃᒃᑲᓐᓂᕈᒪᑐᐃᓐᓇᖅᑐᖓ ᕉᑎ ᖃᕋᑕᒃᑲᓐᓂᐅᔪᖅ ᖃᐅᑉᐸᑦ ᓇᓪᓕᐅᑎᓛᕐᒪᑦ. ᐊᒻᒪᓗ ᐅᐃᒐ ᓇᓪᓕᐅᑎᓚᐅᖅᑐᖅ 
ᐊᒻᒪ ᐹᓂ ᑐᑐ ᓇᓪᓕᐅᑎᓚᐅᕐᒥᔪᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐊᒃᓱᐊᓗᒃ ᖁᕕᐊᓱᒃᐳᖓ ᐅᖃᖃᑎᒋᓗᒋᒃ ᐊᖓᔪᖅᑳᖅ 
ᐳᕋᐅᓐ ᐊᒻᒪ ᒪᓕᒐᓕᐅᖅᑎ ᐲᑕᓴᓐ ᑐᙵᓱᒃᑎᓪᓗᒋᑦ ᐳᕆᐊᓐᑕ ᐊᒻᒪ ᑖᓇ ᒪᓕᒐᓕᐅᕐᕕᒻᒪᑦ. ᐳᕆᐊᓐᑕ ᐊᒻᒪ ᑖᓇ 
ᐃᖃᓗᓐᓃᒻᒪᑎᒃ ᐃᓕᓐᓂᐊᖃᑕᐅᔭᖅᑐᕐᓯᒪᓪᓗᑎᒃ ᐊᖓᔪᖅᑲᐅᑕᐅᔪᑦ ᑲᑎᒪᓂᖓᓐᓂ ᐃᓕᓐᓂᐊᖅᑐᓕᕆᔨᒃᑯᓐᓂᑦ. 
ᐅᖃᖃᑎᖃᕈᓐᓇᕐᓯᓚᐅᕋᒪ ᐊᖓᔪᖅᑲᐅᑕᐅᔪᓂᒃ ᑲᑎᒪᓂᖓᓂ ᐱᓇᓱᐊᕈᓯ ᐱᒋᐊᓕᖅᑎᓪᓗᒍ ᐊᒻᔨᒪᓗ 
ᖃᐅᔨᒪᓪᓗᖓ ᑕᐃᒃᑯᐊ ᐊᓕᐊᓇᐃᒍᓱᓚᐅᕐᒪᑕ. ᐊᒃᓱᓪᓗᑭᐊᖅ, ᐅᖃᕆᕋᒪ ᓇᖏᕐᓯᒪᕆᓚᐅᖅᑐᑦ ᑕᐃᒃᑯᓄᖓ 
ᓴᖅᑭᕈᓐᓇᖏᑦᑐᓄᑦ ᐊᖓᔪᖅᑲᐅᑕᐅᔪᓄᑦ. ᐊᒃᑲ. ᐅᖃᙳᐊᖅᖁᖓ. ᐱᓕᕆᑦᑎᐊᖅᑐᒻᒪᕆᐅᒻᒪᑕ ᐃᖅᑲᓇᐃᔭᖅᑏᑦ 
ᐃᓕᑕᕆᔪᒪᕙᒃᑲᓗ. 
 
ᐱᕕᔅᓴᖃᖅᑎᑕᐅᑲᐃᓐᓇᕈᒪᕗᖓᑦᑕᐅᖅ ᐃᓕᑕᕆᔪᒪᓪᓗᒍ ᐃᓗᐹᓕᒃ, ᔮᓐ ᐃᓗᐹᓕᒃ, ᖃᐅᔨᒪᔭᕋ ᐊᑯᓂᒻᒪᕆᒃ 
ᐅᖃᐅᓯᕆᖅᑰᖅᑲᐅᔭᖓ ᑕᐹᕐᔫᑉ ᐅᓂᒃᑳᖅᑎᓪᓗᒍ ᐋᓚᓐ ᐸᑖᓕᒃᒥᑦ, ᐱᒻᒪᕆᐅᓱᒋᒐᒃᑯ ᑕᒪᒃᑯᓂᖓ ᐃᖅᑲᐅᒪᒋᐊᖓ. 
ᐃᖅᑲᐅᒪᕗᖓ ᐅᓂᒃᑳᕐᒥᑦ ᐃᒻᒪᖃ ᐊᕙᑏᑦ ᐊᕐᕌᒍᐃᑦ ᓈᓕᖅᑐᑦ ᐃᓪᓗᓕᒻᒥᑦ ᐃᓗᐹᓕᒃ ᐊᒻᒪᓗ ᐊᓯᖏᑦ 
ᐅᓂᒃᑳᖅᑎᓪᓗᒋᑦ. ᑕᐃᒪᐃᒻᒪᑦ, ᐅᖃᖅᑏ, ᑐᙵᓱᑦᑎᒍᒪᕙᒃᑲ ᒪᓕᒐᓕᐅᕐᕕᒻᒧᑦ. ᓗ ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᒃ. ᑲᑎᒪᔾᔪᑎᔅᓴᓄᑦ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᑲᑎᒪᔾᔪᑎᔅᓴᖅ 6. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓇ ᑐᐅᑭᓯᒋᐊᕈᑎᑐᐃᓐᓇᖅ ᐱᒻᒪᕆᐅᓱᒋᒐᒃᑯ ᑐᓴᖅᑕᐅᒋᐊᖓ. ᑖᒃᑯᐊ 
ᖃᐅᒻᒪᖅᑯᑎᑯᑖᕌᓗᓪᓄᑦ ᓂᐊᖁᙳᓕᖅᑎᑕᐅᖃᑦᑕᕋᒪ, ᐅᕗᙵᑐᐊᕋᐃᒐᒪ ᓂᐊᖁᙳᓕᖃᑦᑕᕋᒪ ᖃᐅᔨᒪᔪᖓ 
ᖃᐅᒪᑯᑖᑦ ᓂᐊᖁᙳᓕᕐᓇᕐᒪᑕ ᐱᐅᙱᒻᒪᑦ ᑎᒥᑦᑎᓐᓄᑦ. ᐃᒻᒪᖃ ᖃᓄᐃᒋᐊᖅᑕᐅᔪᓐᓇᖅᐸᑕ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐄ, ᑎᑎᕋᖅᑏ ᑕᑯᒋᐊᕈᓐᓇᖅᐱᐅᒃ ᑕᒪᓐᓇ ᐃᓱᒫᓘᑎᐅᔪᖅ. ᐅᑎᕐᓗᑕ ᑲᑎᒪᔾᔪᑎᔅᓴᖅᑎᓐᓄᑦ. 
ᐅᖃᐅᓯᒃᑯᑦ ᐊᐱᖅᑯᑏᑦ. ᑐᑐ. 

ᑲᑎᒪᐅᑎᑦᓴ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 
ᐊᐱᖅᑯᑦ 018 - 2(1): ᐸᕐᓇᐅᑦ ᓴᓇᓂᕐᒧᑦ ᐃᖃᓗᓐᓂᑦ ᖃᖓᑕᓲᒃᑯᕕᒻᒥ ᒪᑐᖏᓐᓂᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᐊᖓᔪᖅᑳᕐᒧᑦ ᐃᖏᕐᕋᔪᓕᕆᔨᒃᑯᓐᓄᑦ ᐊᒻᒪᓗ ᖃᖓᑕᓲᒃᑯᕕᓐᓄᑦ. 
ᖃᐅᔨᒪᒐᒪ ᖃᓄᐃᑦᑐᖃᖅᓯᒪᒻᒪᑦ ᖃᖓᑕᓲᒃᑯᕕᒻᒥᑦ ᑕᒫᓂ ᐃᖃᓗᓐᓂ ᑕᖅᑭᐅᓕᖅᑐᓂᒃ ᐊᒥᓱᓂᒃ. 
ᑕᓗᕈᒃᑯᓇᒐᓚᒻᒪᕆᒻᒪᑦ, ᐊᓂᐊᔪᑦ ᐊᒻᒪᓗ ᐃᓵᔪᑦ ᖃᖓᑕᓲᒃᑯᕕᒻᒧᑦ ᓇᕿᑦᑎᖃᑦᑕᕋᓗᐊᕐᒪᑕ ᓇᕿᒋᐊᓕᒻᒥᑦ 
ᒪᑐᐃᕈᑎᓂᑦ ᐱᔪᓐᓇᙱᔅᓯᒪᒻᒪᑕᓗ ᐊᒥᓱᓂᑦ ᑕᖅᑭᓂᑦ. ᑕᓗᕈᒃᑯᓇᕐᒪᑦ ᐃᓯᕋᓱᐊᖅᑐᓂᒃ ᓇᕿᑦᑎᔪᓂᑦ 
ᐊᓂᒍᕈᓐᓇᕐᓇᑎᓪᓗ. ᓄᓇᕗᒻᒥ ᑐᑦᑕᕐᕕᐅᒻᒪᑦ ᐃᓪᓗᐃᑦ ᐊᐅᓚᓂᖃᑦᑎᐊᕆᐊᖃᕋᓗᐊᕐᒪᑕ. 
 
ᐊᖓᔪᖅᑳᖅ ᐊᐱᕆᔪᒪᕙᕋ ᐃᖏᕐᕋᔪᓕᕆᔨᓕᒃᑯᓐᓄᑦ ᐸᕐᓇᐅᑎᖃᕐᒪᖔᖅ ᓴᓇᒋᐊᕐᓂᕐᒧᑦ ᒪᑐᓂᒃ 
ᐊᐅᓚᑦᑎᐊᖁᓪᓗᒍ ᖃᖓᑕᓲᒃᑯᕕᒃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓯᒪᐃᓚᒃ. ᐃᖏᕐᕋᔪᓕᕆᔨᒃᑯᓐᓄᑦ ᐊᖓᔪᖅᑳᖅ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑕᒪᓐᓇ ᖃᐅᔨᒋᐊᑦᑕᐅᑎᒋᓛᖅᐸᕋ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖁᔭᒋᕙᕋ ᐊᖓᔪᖅᑳᖅ ᑕᑯᒋᐊᕐᓂᐊᕐᒪᒍ ᑭᓯᐊᓂ ᐅᖃᐅᓯᕆᓛᖅᐹ ᒪᓕᒐᓕᐅᖅᑎᓄᑦ 
ᒪᓕᒐᓕᐅᕐᕕᒻᒥ ᖃᖓᒃᑯᑦ ᑕᒪᓐᓇ ᐱᓕᕆᐊᖑᔪᓐᓇᕐᓂᐊᕐᒪᖔᖅ ᐊᒻᒪᓗ ᖃᓄᑎᒋ ᐱᓕᕆᐊᖑᑦᑕᐅᑎᒋᔪᓐᓇᕐᒪᖔᖅ 
ᑭᒃᑯᓕᒫᑦ ᑎᑭᑦᑐᑦ ᓄᓇᕗᒻᒧᑦ ᑕᐃᑰᓐᓈᖅᐸᒻᒪᑕ ᕿᑭᖅᑖᓗᒻᒥᑦ ᐱᖓᓐᓇᕐᒧᑦ, ᑖᒃᑯᑎᒎᓇ ᒪᑐᒃᑰᕆᐊᖃᖅᐸᒻᒪᑕ. 
ᑕᐃᒪᐃᒻᒪᑦ ᐅᖃᐅᓯᕆᒍᓐᓇᖅᐹ ᒪᓕᒐᓕᐅᖅᑎᓄᑦ ᐊᒻᒪᓗ ᖃᓄᑎᒋ ᓴᓇᔭᐅᓴᕋᐃᒍᓐᓇᕐᒪᖔᑕ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐅᖃᐅᓯᕆᑦᑕᐅᑎᒋᓛᖅᐸᕋ 
ᖃᐅᔨᒋᐊᓚᐅᕐᓗᖓ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᖓᔪᖅᑳᖅ ᖃᐅᔨᒪᒐᔭᙳᐊᖅᐹ ᖃᖓᒃᑯᑦ ᐅᖃᐅᓯᕆᓛᕐᒪᖔᕐᒥᐅᒃ 
ᐅᕙᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓯᓚᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᙱᓚᖓ ᖃᓄᑎᒋᐅᒐᔭᕐᒪᖔᖅ ᑭᓯᐊᓂ 
ᖃᐅᔨᒋᐊᑦᑕᐅᑎᒋᓂᐊᖅᐸᕋ. ᖁᔭᓐᓇᒦᒃ. 

ᐅᖃᖅᑎ (ᑐᓵᔨᒃᑯᑦ): ᐃᓕᔅᓯᓐᓄᑦ ᐅᖃᐅᓯᖃᓛᖅᐳᖅ. ᐊᖓᔪᖅᑳᖅ ᐃᖏᕐᕋᔪᓕᕆᔨᒃᑯᓐᓄᑦ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᐹᓇᐹᓯ. 
 
ᐊᐱᖅᑯᑦ 019 - 2(1): ᖃᓄᐃᓕᖓᓂᖓ ᐃᒃᐱᐊᕐᔪᒻᒥ ᑭᓈᓗᒃᑕᖅᕕᐅᑉ  
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᖃᕋᒪ ᐊᖓᔪᖅᑳᖓᓐᓄᑦ ᓄᓇᓖᑦ ᐊᒻᒪᓗ ᒐᕙᒪᓕᕆᔨᒃᑯᑦ. ᐊᖓᔪᖅᑳᖅ 
ᐅᖃᐅᑎᒍᓐᓇᖅᐹᖓ ᖃᓄᐃᓕᖓᓕᕐᒪᖔᖅ ᑭᓈᓗᒃᑕᖅᕕᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑭᓈᓗᒃᑕᖅᕕᒃ ᐃᒃᐱᐊᕐᔪᒻᒥ ᐅᓪᓗᒥᒧᑦ 
ᑮᓇᐅᔭᖅᑐᖅᓯᒪᔪᖅ ᐃᒪᓐᓇᓂᒃ $450,000, ᐱᑕᖃᕋᓗᐊᖅᑐᒍᑦ ᑐᐊᕕᓐᓇᑐᖅᓯᐅᑎᓂᒃ 
ᑮᓇᐅᔭᖅᑐᕈᑎᐅᓂᐊᖅᑐᓂᒃ $350,000-ᓂᑦ ᐊᒻᒪᓗ ᑕᒪᓐᓇ ᕐᑭᒥᕐᕈᓂᐊᕐᒥᔭᕗᑦ ᑕᒫᓂ ᐅᐱᙵᔅᓵᖅ ᐊᒻᒪᓗ 
ᐊᐅᔭᕈᕋᑖᓂᖓᓂ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐹᓇᐹᓯ. 
 
ᐹᓇᐹᓯ: ᖁᔭᓐᓇᒦᒃ, ᐅᖃᖅᑎ. ᐊᕐᕌᓂ ᓴᓇᔭᐅᓚᐅᕐᕋᓗᐊᕐᒥᒻᒪᑦ, ᐊᒻᒪᓗ ᑕᒫᓂ ᐅᐱᙵᔅᓵᒥ ᓱᕋᓚᐅᕆᓪᓗᓂ. 
ᑕᐃᒪᖓᓂ ᐃᓄᐃᑦ ᐊᒥᓱᕈᑉᐸᓪᓕᐊᑐᐃᓐᓇᕐᒪᑕ ᐃᒃᐱᐊᕐᔪᒻᒥ ᐊᑐᓐᓂᖅᓴᐅᕙᓕᕆᓪᓗᑎᓪᓗᑕᐅᖅ. ᑕᐃᒪᓕ 
ᐊᖓᔪᖅᑳᖅ ᐅᖃᐅᑎᒍᓐᓇᖅᐹᖓ ᐸᕐᓇᒍᑎᖃᒻᒪᖔᑕ ᓯᕗᓂᒃᓴᒧᑦ ᕼᐋᒻᓚᒃᑯᑦ ᐃᒃᐱᐊᕐᔪᒻᒧᑦ? ᑭᓈᓗᒃᑕᖅᕕᒻᒥᒃ 
ᐱᓛᖅᑲᑦ ᓯᕗᓂᒃᓴᑎᓐᓂ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓄᓇᓖᑦ ᐊᒻᒪᓗ ᒐᕙᒪᓕᕆᔨᒃᑯᑦ ᐊᖓᔪᖅᑳᖓ, ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᕿᒥᕐᕈᓂᐊᖅᑐᒍᑦ ᑭᓈᓗᒃᑕᖅᕕᒻᒥᒃ 
ᐊᐅᔭᐅᓂᐊᖅᑐᖅ ᓈᒻᒪᑦᑎᐊᕐᕋᓗᐊᕐᒪᖔᖅ ᓯᕗᓂᒃᑎᓐᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᐹᓇᐹᓯ. 
 
ᐹᓇᐹᓯ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᕐᕌᒍᑦ ᑕᓪᓕᒪᐅᓕᕐᒪᑕ ᕼᐋᒻᓚᒃᑯᑦ ᐊᐱᕆᓯᒪᓕᖅᑐᑦ 
ᐱᓕᕆᕕᐊᓂᒃ ᓄᓇᓖᑦ ᐊᒻᒪᓗ ᒐᕙᒪᓕᕆᔨᒃᑯᑦ ᑭᓈᓗᒃᑕᕐᕕᐅᑉ ᒥᒃᓵᓄᑦ. ᓈᒻᒪᖏᒻᒫᑦ ᒫᓐᓇᐅᔪᖅ, ᐊᒻᒪᓗ 
ᖃᐅᔨᒪᓪᓗᖓ ᐃᓗᐊᓃᑦᑐᖅ ᐱᓕᕆᕕᒋᔭᕕᑦ. ᖃᐅᔨᒪᒍᒪᓪᓗᖓ ᖃᖓᒃᑯᑦ ᐱᒋᐊᖅᑕᐅᓂᐊᕐᒪᖔᖅ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒫᓐᓇᐅᔪᖅ ᕿᓪᓛᕐᒪᑦ, ᓯᒥᑦᓯᒪᔫᔮᕐᒪᑦ. 
ᕿᒥᕐᕈᓂᐊᖅᑐᒍᑦ ᑎᑭᓯᒪᔪᓄᑦ ᐊᕐᕌᒍᐃᑦ 20-ᓄᑦ. ᑕᒪᔾᔭ ᐸᕐᓇᐅᑎᒋᔭᕗᑦ ᑕᒫᓂ ᐊᐅᔭᒥ. ᐊᒻᒪᑕᐅᖅ, ᐅᑭᐅᒃᑯᑦ 
ᐊᑲᐅᖏᓕᐅᕈᑎᓕᒻᒪᕆᐊᓘᔪᑦ ᐊᒻᒪᓗ ᐅᐱᙵᓵᒃᑯᑦ. ᕿᒥᕐᕈᓂᐊᖅᑐᒍᑦ ᑕᒪᑐᒥᖓ, ᐊᒻᒪᓗ ᖃᐅᔨᓂᐊᖅᑐᒍᑦ 
ᕿᒥᕐᕈᓂᖃᓚᐅᕐᓗᑕ ᐊᒻᒪᓗ ᑐᑭᓯᑎᑦᑎᓂᐊᖅᐳᖓ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᒥ ᐃᓚᒋᐊᕈᑎᑦ. 

ᐹᓇᐹᓯ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖃᖅᑲᐅᒐᒪᐃᓛᒃ ᒪᓕᒐᓕᐅᖅᑏᑦ ᐅᖃᐅᓯᖏᓐᓂᒃ, ᐅᖃᖅᑏ, 
ᒐᕙᒪᑐᖃᒃᑯᑦ ᑎᑎᕋᖅᓯᒪᓂᕋᑦᑐᒋᑦ ᐅᓗᕆᐊᓵᕆᔪᓂᒃ ᕼᐋᒻᒪᒃᑯᓐᓄᑦ. (ᑐᓵᔨ ᓄᖅᑲᖅᐳᖅ) ᐊᐱᖅᑯᑎᒐ, 
ᐊᖓᔪᖅᑳᒧᑦ ᐊᖏᕈᓐᓇᕐᒪᖔᖅ ᐊᓯᖏᑦ ᓄᓇᓖᑦ ᐱᖁᓇᒋᑦ ᐅᓗᕆᐊᓵᕈᑎᓂᒃ ᑎᑎᖅᑲᓂᒃ ᒐᕙᒪᑐᖃᒃᑯᓐᓂᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᕈᓐᓇᙱᓚᖓ ᓄᓇᓕᓐᓂᑦ 
ᑎᑎᖅᑲᐅᓯᐊᕐᓂᐊᕐᒪᖔᑕ ᑐᓴᕈᒥᓇᙱᑦᑐᓂᑦ ᒐᕙᒪᑐᖃᒃᑯᑦ ᑭᒡᒐᑐᖅᑎᖏᓐᓂᑦ, ᑭᓯᐊᓂ ᐅᖃᕈᓐᓇᖅᐳᖓ 
ᒪᓕᒐᓕᐅᖅᑎᒧᑦ ᐊᖓᔪᖅᑳᕐᕕᕗᑦ ᐱᓕᕆᖃᑎᖃᕐᓂᐊᕐᒪᑦ ᕼᐋᒻᒪᓚᒃᑯᓐᓂᑦ ᐃᑉᐱᐊᕐᔪᒻᒥᑦ ᐊᒻᒪᓗ 
ᒐᕙᓚᑐᖃᒃᑯᓐᓂᑦ ᓇᓗᓇᐃᖅᑕᐅᖁᓪᓗᒋᑦ ᐊᑲᐅᙱᓕᐅᕈᑎᐅᔪᑦ ᐋᖅᑭᒋᐊᖅᑕᐅᔪᓐᓇᕐᒪᖔᑕ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᓇᑦᑎᖅ. 
 
ᐊᐱᖅᑯᑦ 020 - 2(1): ᑐᑭᒧᐊᖅᑎᑕᐅᓂᖓ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᓇᒻᒥᓂᖁᑎᓂᒃ ᐃᓪᓗᓂᒃ 

ᓴᓇᒋᐊᕐᓂᕐᒧᑦ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨ ᓄᖅᑲᖅᐳᖅ) ᐅᖃᖅᑏ, ᐊᐱᖅᑯᑎᒐ ᐅᓪᓗᒥ ᓯᕗᓕᖅᑎᒧᑦ. 
(ᑐᓵᔨᒃᑯᑦ) ᒫᔅᓯ 5-ᖑᑎᓪᓗᒍ ᓂᕈᐊᖅᑎᓪᓗᑕ ᓯᕗᓕᖅᑎᒥᑦ ᐊᐱᖅᑯᑎᖃᓚᐅᕋᒪ ᓇᒻᒥᓂᖁᑎᓖᑦ ᐃᓪᓗᓂᒃ ᒥᒃᓵᓄᑦ 
ᓄᓇᕗᒻ ᐊᒻᒪᓗ ᐃᓪᓗᐃᑦ ᐱᑐᖃᕈᖅᐸᓪᓕᐊᓕᕐᒪᑕ ᐊᒻᒪᓗ ᐱᓕᕆᐊᖅ ᑮᓇᐅᔭᐃᑦ ᑐᓂᔭᐅᕙᒻᒪᑕ . . . (ᑐᓵᔨ 
ᓄᖅᑲᖅᐳᖅ) ᐊᔭᐅᕆᐊᕈᒪᒐᒃᑭᑦ ᒐᕙᒪᑐᖃᒃᑯᑦ ᐱᓕᕆᖃᑎᖃᖁᓪᓗᒋᑦ ᐊᖏᕈᑕᐅᙱᒃᑲᓗᐊᕈᑦᑕ ᒐᕙᒪᑐᖃᒃᑯᓐᓄᑦ, 
ᐱᓕᕆᖃᑎᖃᕐᓗᑕ ᓇᒻᒥᓂᖁᑎᓕᓐᓂᒃ ᐃᓪᓗᒥᑦ. 
 
(ᑐᓵᔨᒃᑯᑦ) ᐊᐱᖅᑯᑎᒐᓕ ᓯᕗᓕᖅᑎᒧᑦ (ᑐᓵᔨ ᓄᖅᑲᖅᐳᖅ) ᖃᓄᖅ ᑐᑭᒧᐊᖅᑎᑦᑎᓯᒪᕙ ᐊᖓᔪᖅᑳᖅ ᓄᓇᕗᒥ 
ᐃᒡᓗᓕᕆᔨᖅᔪᐊᒃᑯᓐᓄᑦ ᓯᕗᓪᓕᐅᔾᔭᐅᖁᔭᐅᔪᓄᑦ ᐃᑲᔪᕐᓂᕐᒧᑦ ᐃᓪᓗᓂᒃ ᓇᒻᒥᓂᖁᑎᖃᖅᑐᓄᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. ᓯᕗᓕᖅᑏ, ᐊᐱᕆᔭᐅᕗᑎᑦ ᑭᓯᐊᓂ ᑐᕌᖓᓪᓗᓂ ᐊᖓᔪᖅᑳᖅ 
ᐃᓪᓗᓕᕆᔨᒃᑯᓐᓄᑦ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᐅᖃᕈᒪᕗᖓ ᐊᖏᕐᕋᖁᑎᓖᑦ ᓇᒻᒥᓂᖅ ᓄᓇᕗᒻᒥ ᐊᑭᑐᔪᓂᑦ 
ᐆᒻᒪᖅᑯᑎᓄᑦ ᐊᑭᓕᖅᓱᐃᕙᒻᒪᑕ ᐊᒻᒪᓗ ᐋᖅᑮᒋᐊᕐᓂᕐᒧᑦ ᐊᑭᐅᔪᓂᑦ. ᑐᑭᒧᐊᖅᑎᑕᐅᓯᒪᕗᒍᑦ ᑕᒪᓐᓇ 
ᑕᑯᒋᐊᖁᔭᐅᓪᓗᓂ ᖃᐅᔨᒋᐊᕐᓗᑕ ᖃᓄᑎᒋ ᐊᖏᔫᒻᒪᖔᖅ ᐊᑲᐅᙱᓕᐅᕈᑦ. ᑮᓇᐅᔭᐃᑦ ᑐᓂᔭᐅᕙᑦᑐᑦ 
ᐱᓕᕆᐊᕐᓅᕙᑉᐳᑦ ᐆᒻᒪᖅᑯᑎᓄᐃᓐᓇᐅᙱᑦᑐᖅ ᑎᓕᓂᐊᖅᐸᕗᓪᓗ ᐊᖓᔪᖅᑳᖃᕐᕕᒃ ᐅᔨᒋᐊᖁᓪᓗᒍ 
ᑮᓇᐅᔭᖅᑕᖃᒃᑲᓐᓂᕐᒪᖔᖅ ᓴᓇᒋᐊᕐᓂᕐᒧᑦ ᓇᒻᒥᓂᖁᑎᖃᖅᑐᓄᑦ ᐃᓪᓗᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑕᐃᒪᐃᒻᒪᑦ, ᖃᐅᑉᐸᑦ ᐃᓪᓗᓂᒃ ᓇᒻᒥᓂᖁᑎᖃᖅᑐᐃᑦ ᓄᓇᕗᒻᒥ ᐊᖏᓂᖅᓴᓂᒃ 
ᑮᓇᓚᐅᔭᓂᒃ ᐊᑐᐃᓐᓇᐅᕕᐅᓂᐊᓕᖅᐹᑦ ᐃᓪᓗᒥᓐᓂᒃ ᓴᓇᒋᐊᖅᑕᐅᖁᔨᔪᓄᑦ. ᐅᖃᐅᓯᖃᖅᑎᓪᓗᑕ 
ᐃᓪᓗᓕᕆᔨᒃᑯᓐᓂᑦ, ᐱᒋᐊᖅᑎᑦᑎᓚᐅᕐᒪᑕ ᒫᓐᓇᒫᐸᓗᒃ ᑮᓇᐅᔭᖅᑕᖃᕐᓇᓂᓗ ᓇᒻᒥᓂᖁᑎᖃᖅᑐᓄᑦ. ᖃᖓᒃᑯᑦ 
ᑕᑯᓂᐊᖅᐱᑕ ᓄᑖᓂᒃ ᑮᓇᐅᔭᓂᒃ ᑕᒪᒃᑯᓄᖓ ᐱᓕᕆᐊᓄᑦ? ᖁᔭᓐᓇᒦᒃ, ᐅᖃᖅᑏ.  
 



ᐅᓪᓗᑐᐃᓐᓇᖅ, ᒪᐃ 14, 2004 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   115 

 

 

ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓄᓇᕗᒥ ᐃᒡᓗᓕᕆᔨᖅᔪᐊᒃᑯᓐᓄᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐅᑦᑑᑎᒋᓪᓗᒍ, ᑕᐃᒃᑯᐊ ᑐᒃᓯᕋᐅᑎᓕᐅᖅᐸᑦᑐᑦ 
ᐊᖏᕈᑕᐅᓚᐅᖅᐳᑦ ᑕᕝᕙᓂ ᐊᕐᕌᒍᒥ ᓴᓇᒋᐊᖅᑎᑦᑎᓂᕐᒧᑦ. ᑕᑯᓐᓇᖅᑐᒋᑦ ᐊᕐᕌᓂᐅᓚᐅᖅᑐᖅ ᖃᑦᑎᐅᓂᖏᑦ, 
ᐊᑲᐅᙱᓕᐅᕈᑦ ᐃᓚᖏᓐᓄᑦ ᐃᓄᓐᓄᑦ ᓴᓇᔭᐅᑎᑦᑎᙱᑐᐃᓐᓇᕆᐊᖃᖅᐳᑦ ᐃᓪᓗᒥᓐᓂᒃ ᑭᖑᕙᖅᑐᒥᓂᐅᒍᑎᒃ 
ᐅᒥᐊᕐᔪᐊᖃᕐᓇᐅᔪᓄᑦ. ᖃᐅᔨᒪᒋᐊᕐᓂᐊᖅᐸᕗᑦ ᐊᑐᖅᑕᐅᓂᐊᖅᑐᑦ ᑕ=ᕙᓂ ᐊᕐᕌᒍᒥ ᐊᒻᒪᓗ ᑭᓱᑦ 
ᐊᑐᐃᓐᓇᐅᒻᒪᖔᑕ ᑕᕝᕙᓂ ᐊᕐᕌᒍᒥᑦ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑰᓕ. 
 
ᐊᐱᖅᑯᑦ 021 - 2(1): ᐸᓯᖃᖃᑦᑕᕐᓂᖅ ᐱᖅᓯᖅᑎᓪᓗᒍ 
  
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᑉᐳᖓ ᐊᐱᕆᔪᓐᓇᕋᒃᑯ ᐊᖓᔪᖅᑳᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ. 
ᖃᐅᔨᒪᔪᐃᓐᓇᐅᕙᓪᓚᐃᔪᒍ ᑕᒪᒃᑯᐊ ᒥᑭᓂᖅᐸᐅᔪᑦ ᒥᑭᔪᑕᐅᓂᕐᓴᐅᔪᓪᓗ ᐃᓕᓐᓂᐊᖅᑐᑦ ᐅᖃᐅᑎᕙᒃᑲᓗᐊᕋᑦᑎᒍᑦ 
ᑭᖑᕙᖃᑦᑕᖁᓇᒋᑦ. ᐊᖓᔪᖅᑳᖑᔪᖅ ᐅᖃᐅᑎᔪᒪᔭᕋ ᕿᑐᕐᖓᕗᑦ ᐃᓕᓐᓂᐊᖏᓐᓇᖁᒐᓗᐊᕋᑦᑎᑐᒍᑦ ᖃᐅᑕᒫᓪᓗ 
ᐅᐸᐃᓐᓇᖁᓪᓗᒋᑦ, ᑭᓯᐊᓂᓕ ᑕᐃᒪᐃᖏᓐᓇᕈᓐᓇᐸᙱᒻᒪᑕ ᓯᓚ ᐱᔾᔪᑎᒋᓪᓗᒍ. 
 
ᐅᖃᕋᐃᒐᑦᑕ ᐱᕐᓯᕐᓂᕋᖅᑐᒍ ᐃᖃᓗᓐᓂ ᑭᓱᓕᒫᑦ ᒪᑐᕙᒻᒪᑕ, ᑭᓯᐊᓂᓕ ᑲᖏᖅᖠᓂᕐᒥᑦ, ᐱᕐᓯᕋᓗᐊᕋᐃᒻᒪᑦ, 
ᑭᓱᑐᐃᓐᓇᐃᑦ ᒪᑐᐃᖓᕙᒃᑐᑦ ᓱᕈᓰᓪᓗ ᐃᓕᓐᓂᐊᕆᐊᖅᐸᒃᑐᑎᒃ. ᑕᐃᒪᓕ ᓱᕈᓯᐅᔪᑦ ᓯᓚᒥ ᐅᑕᖅᑭᔭᕆᐊᖃᖅᐸᒃᑐᑦ 
ᐃᒃᑮᓇᕐᓂᓕᒻᒥ 40 8:00-ᒥ ᐅᓪᓛᒃᑯᑦ ᓱᕈᓯᖅᑕᐅᒻᒥᒃ ᐅᑕᖅᑯᓪᓗᑎᒃ. ᐃᓚᖏᓐᓂ ᓯᓚᕈᔪᑎᓪᓗᒍ, ᓱᕈᓯᖅᑕᐅᑎᐅᔪᑦ 
ᓴᖅᑭᖏᑦᑎᐊᒻᒪᕆᒃᐸᑦᑐᖅ. ᖃᐅᔨᒪᙱᑦᑐᖓ ᑭᓇᒃᑯᑦ ᑳᓐᑐᕌᒃᑕᐅᓯᒪᒻᒪᖔᑕ ᐊᒻᒪ ᐃᓛᓐᓂᒃᑯᑦ ᓱᕈᓯᖅᑕᐅᑕᐅᔪᖅ 
ᐊᑐᐃᓐᓇᐅᕙᓐᓇᓂ, ᓱᕈᓯᐅᔪᑦ ᐊᖏᕐᕋᑐᐃᓐᓇᓕᖅᑦᑐᑎᒃ ᐃᓚᓐᓂᒃᑯᓪᓗ ᐃᓅᓱᒃᑐᒃᑯᕕᒻᒧᑦ ᐅᓯᑲᖅᑕᐅᑎᖓ 
ᐊᑐᖅᐸᒃᑐᒍ. 
 
ᐊᖓᔪᖅᑳᖅ, ᐊᐅᔭᐅᔪᖅ ᕿᑲᕆᐊᙱᖔᕐᓗᑎᒃ ᑕᒪᓐᓇ ᖃᐅᔨᒋᐊᕆᐊᖃᖅᐸᓪᓚᐃᔭᐃᑦ ᐋᖅᑭᒋᐊᕐᓗᒍᓗ 
ᐊᑲᐅᙱᓕᐅᕈᑕᐅᔪᖅ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᐲᑯ. 
 
ᐊᖓᔪᖅᑳ ᐲᑯ: ᖁᔭᓐᓇᒦᒃ ᐅᖃᖅᑏ. ᒪᓕᒐᓕᐅᖅᑎᐅᔪᖅ ᕿᑲᓕᕈᒪ ᒪᓕᓪᓗᓂᖓ ᑕᒪᓐᓇ ᑲᒪᒋᓂᐊᕋᑦᑎᒍᑦ. 
 
ᑕᐃᒪ ᐊᒥᓲᒻᒪ ᐊᑲᐅᙱᓕᐅᕈᑕᐅᕙᒃᑐᑦ ᓱᕈᓯᖅᑕᐅᑎᐅᔪᓄᑦ ᓄᓇᕗᒻᒥ. ᒪᓕᓪᓗᒋᑦ, ᑕᐃᒃᑯᓂᖓ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ, ᑳᓐᑐᕌᖑᔪᑦ ᐋᖅᑭᒃᓯᒪᔪᖅ, ᐊᓯᖏᓪᓗ. ᐅᖃᖅᑎ, ᐅᖃᐅᓯᕆᔪᓐᓇᖅᑕᕗᑦ, 
ᖃᐅᔨᒪᑦᑎᐊᕆᐊᖃᕋᓗᐊᕋᑦᑕ. ᒪᓕᒐᓕᐅᖅᑎᐅᔪᖅ ᓱᓕᔪᖅ, ᓯᓚᕈᔪᒃᐸᑦ, ᑕᐃᒃᑯᐊ ᓱᕈᓯᐅᔪᑦ ᐊᓃᖅᐸᑕ, ᐅᖃᖅᑏ, 
ᑕᒪᒃᑯᐊ ᑲᒪᔨᐅᕙᒃᑐᑦ ᐅᔾᔨᕈᓱᑦᑎᐊᑲᓐᓂᕆᐊᖃᖅᑐᑦ ᐋᖅᑭᒃᓯᓯᒪᓗᑎᒃ ᖃᓄᐃᓐᓂᖓ ᒪᓕᓪᓗᒍ 
ᐊᑐᖅᑕᐅᖃᑦᑕᕐᓂᐊᖅᑦᑐᓂᒃ ᑕᐃᒪᐃᒃᑲᓂᖁᓇᒋᑦ. 
 
ᐅᖃᖅᑏ, ᒪᓕᒐᓕᐅᖅᑎᐅᔪᖅ, ᐱᓯᒪᒍᓂ, ᓲᕐᓗᖃᐃ, ᖃᖓᒃᑯᑦ, ᐅᓪᓗᖏᑦ, ᑭᖑᓕᕆᓐᓂᖏᓐᓂᒃ ᖃᖓᒃᑯᑦ 
ᑕᐃᒪᐃᖃᑦᑕᕐᒪᖔᑕ, ᑕᒪᓐᓇ ᖃᐅᔨᒋᐊᓪᓚᕆᒍᓐᓇᖅᑕᕋ ᐊᒻᒪ ᐊᑕᐅᑦᓯᒃᑯᑦ ᐅᖃᖅᑎ, ᐱᓕᕆᖃᑎᒋᓗᒋᑦ 
ᒪᓕᒐᓕᐅᖅᑎᐅᔪᑦ. ᒪᓕᒐᓕᐅᖅᑎᐅᔪᖅ ᐊᒻᒪ ᒥᔅ ᐳᕋᐅᓐ, ᐊᖓᔪᖅᑳᖅ ᐳᕋᐅᓐ, ᑕᐃᑲᓐᖔᕐᓯᒪᒻᒪᑦ ᓄᓇᓕᐅᔪᓂᑦ, 
ᖃᓄᐃᓕᒃᑲᓐᓂᕈᓐᓇᕐᒪᖔᑦᑕ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᑕᒪᒃᑯᐊ ᑕᐃᒪᐃᓕᐅᖃᑦᑕᕐᓂᐊᙱᒻᒪᑕ 
ᓄᑖᒥ ᐊᕐᕌᒍᒥ, ᐱᒋᐊᓛᕐᒥᒻᒪᑕ ᐅᑭᐊᒃᓵᖅ. ᖁᔭᓐᓇᒦᒃ ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐃᓕᒃᓯᓐᓂ ᐱᓕᕆᖃᑎᖃᕈᓐᓇᖅᑐᖓ, ᑭᓯᐊᓂᓕ ᐊᒥᓱᐊᓗᒻᒪᑕ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᖅᑲᓇᐃᔭᖅᑐᑦ. ᑎᑎᕋᕐᓯᒪᔪᓂ ᐱᓯᒪᒐᑦᑕ, ᐱᓯᒪᔭᐅᓪᓗᑎᒃ ᐃᓕᓐᓂᐊᕐᕕᐅᔪᓄᑦ 
ᐊᖓᔪᖅᑳᖏᓐᓄᑦ ᐃᓕᓐᓂᐊᕐᕕᐅᔪᓂ ᑕᐃᒃᑯᐊ ᐊᔾᔨᖏᑦ ᑐᒃᓯᕋᕈᓐᓇᖅᑐᑎᒃ ᐱᓯᒪᔭᐅᔪᓂᒃ. ᖃᐅᔨᒪᙱᑦᑐᖓ 
ᑭᓇᐅᒻᒪᖔᖅ ᑳᓐᑐᕌᒃᑕᐅᓯᒪᔪᖅ ᑭᓯᐊᓂᓕ ᓱᕈᓯᖅᑕᐅᑎᐅᔪᖅ ᖃᐃᔪᓐᓇᖏᒐᐃᒻᒪᑦ ᐅᕕᒃᑲᐅᔪᓄᑦ ᐸᓯᐅᔪᖅ 
ᐊᑐᖅᑕᐅᕙᒻᒪ ᑭᖑᕙᖅᐸᒃᑐᑦ ᖁᓛᓂ ᓂᕆᔭᖅᑐᕆᐊᖃᖅᑐᑎᒃ ᓱᕈᓯᖅᑕᐅᑎᐅᔪᖅ ᐊᑐᐃᓐᓇᐅᖏᒐᐃᒻᒪᑦ. 
 
ᑕᒪᓐᓇ ᐃᓕᓐᓂᐊᖅᑎᓄᑦ ᐊᑲᐅᙱᓕᐅᕈᑕᐅᔪᖅ ᓴᖅᑭᑕᐅᓯᒪᙱᑦᑐᖅ, ᑭᓯᐊᓂᓕ ᐃᓕᒃᓯ ᐱᓕᕆᕕᒋᔭᓯ ᐊᒻᒪ 
ᑕᐃᓐᓇ ᑳᓐᑐᕌᒃᑕᐅᓯᒪᔪᖅ ᓱᕈᓯᖅᑕᐅᒻᒧᑦ ᑕᐃᒪᓕ ᐊᖓᔪᖅᑳᖑᔪᖅ ᑕᒪᒃᓱᒥᖓ ᑲᒪᒋᐊᖁᕙᕋ ᑕᒪᓐᓇ 
ᐃᓕᓐᓂᐊᕐᓇᐅᔪᖅ ᐊᕐᕌᒍ ᓄᖅᑲᖓᓚᐅᙱᓂᖓᓂᒃ. ᑕᒪᒃᑯᐊ ᓱᕈᓯᕗᑦ ᑲᒪᒋᑦᑎᐊᕆᐊᖃᕋᑦᑎᒍᑦ 
ᐃᓕᓐᓂᐊᕆᐊᖃᑦᑕᑎᓪᓗᒋᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ. ᖁᕕᐊᒋᔭᕋ ᒪᓕᒐᓕᐅᖅᑎᐅᔪᑦ ᐅᖃᐅᓯᕆᔭᖏᑦ ᐊᒻᒪ 
ᖃᐅᔨᒪᖃᑦᑕᕐᓯᒪᔭᖏᑦ, ᐅᖃᖅᑎ, ᑳᓐᑐᕌᒃᓯᒪᔪᖃᕐᒪᑦ, ᑕᕝᕙᓂᓕ ᐅᑯᓇᙵ ᐃᓕᓐᓂᐊᕐᓂᕐᒧᑦ ᐊᐅᓚᓂᖏᓐᓄᑦ 
ᐅᕝᕙᓘᓐᓃᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᑲᖏᖅᖠᓂᕐᒥ. ᑕᕝᕙᓂ ᑳᓐᑐᕌᖑᔪᒥ 
ᐃᓗᓕᖃᕐᒪᑕ ᒪᓕᒃᑕᐅᕆᐊᖃᖅᑐᓂᒃ ᑕᐃᓐᓇ ᑳᓐᑐᕌᒃᑕᐅᓯᒪᔪᖅ ᒪᓕᒋᐊᖃᖅᑕᖏᓐᓂᒃ. ᑕᕝᕙᓂᓕ, 
ᒪᓕᒐᓕᐅᖅᑎᐅᔪᖅ ᓇᓗᓇᐃᕐᓯᒻᒪᑦ, ᒪᓕᒃᑕᐅᔭᕆᐊᖃᖅᑐᒐᓗᐊᓂᒃ ᒪᓕᒃᐸᙱᒻᒪᑕ, ᑕᒪᓐᓇ ᑳᓐᑐᕌᖑᔪᒥ 
ᓯᖁᒥᑦᑎᓂᐅᒻᒪᑦ, ᑕᒪᓐᓇᓗ ᖃᐅᔨᒋᐊᕈᓐᓇᖅᑐᒍ. 
 
ᐅᖃᖅᑏ, ᐅᖃᖃᑎᒋᓛᖅᐸᒃᑲ ᐱᓕᕆᕕᐅᔪᓂ ᐊᐱᖅᓱᕐᓇᐅᔭᕆᖅᐸᑦ. ᓇᒡᒐᔾᔭᐅᒥ ᑭᐅᔪᓐᓇᓛᖅᑕᕋ ᑲᑎᒪᓕᕐᒥᒍᑦᑕ 
ᖃᓄᐃᓕᐅᓪᓚᕆᒃᓯᒪᒻᒪᖔᑕ ᓇᓗᓇᐃᖅᑕᐅᖃᐅᔪᓂᑦ ᒪᓕᒐᓕᐅᖅᑎᒧᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑕᒪᓐᓇ ᐃᓚᒋᐊᕈᑕᐅᕙᓪᓚᐃᔪᖅ. 
 
ᑰᓕ (ᑐᓵᔨᒃᑯᑦ): ᐊᖓᔪᖅᑳᖑᔪᖅ ᖃᐅᔨᒪᖁᔭᕋ ᑕᒪᓐᓇ ᓄᓕᐊᕋᓗ ᖃᐅᔨᒪᒐᑦᑎᒃᑯᒃ. ᑕᐃᓐᓇ ᑳᓐᑐᕌᖃᖅᑐᖅ 
ᓄᓇᖃᕐᒪᑦ ᐅᕙᑦᑎᓐᓄᑦ ᖃᓂᑦᑐᒥᑦ ᐅᖄᓚᕕᐅᕙᑦᑐᑕᓗ ᑕᑯᓐᓈᖅᑐᓂᒃ ᐃᕐᖑᑕᒥᓐᓂᒃ ᐅᕝᕙᓘᓐᓃᑦ 
ᕿᑐᕐᖓᒥᓐᓂᒃ, ᐅᑕᖅᑭᓪᓗᑎᒃ ᕚᓯᒥᑦ ᐅᖄᓚᕙᑦᑐᑎᒃ ᕚᓯᑕᖃᙱᒻᒪᓈᓯᑦ. ᑕᐃᒪᐃᒻᒪᑦ ᖁᔭᓐᓇᒦᕈᒪᕙᕋ 
ᐊᖓᔪᖅᑳᖅ ᖃᐅᔨᒋᐊᑦᑎᐊᓛᕐᒪᑕ ᐊᑲᐅᙱᓕᐅᕈᒻᒥᑦ ᐋᖅᑮᒋᐊᕋᓱᐊᕐᓗᓂᓗ. ᑲᖏᖅᖠᓂᖅ 
ᐊᒻᒪᓗᑭᑕᐅᔨᖓᓪᓗᐊᕐᒪᑦ. ᐃᓚᖏᑦ ᐅᖓᓯᑦᑐᒻᒪᕆᐅᒻᒪᑕ ᐃᓕᓐᓂᐊᕐᕕᒻᒥᑦ ᐊᑲᐅᙱᓕᐅᕈᑎᑕᖃᓪᓚᕆᒻᒪᑦ, ᐊᒻᒪᓗ 
ᐊᖓᔪᖅᑳᖅ ᖁᔭᓐᓇᒦᖅᐸᕋ ᖃᐅᔨᒋᐊᕐᓂᐊᕐᒪᑦ ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐋᕆᐊᒃ. 
 
ᐊᐱᖅᑯᑦ 022 - 2(1): ᐊᓯᐊᒍᑦ ᖃᐅᔨᓴᕐᓂᖅ ᐴᔅᓴᓂᒃ ᓱᕋᔅᖃᐃᑦᑐᔅᓴᓂᑦ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᕆᔪᒪᕙᕋ ᐊᖓᔪᖅᑳᖅ ᐊᕙᑎᓕᕆᓂᕐᒧᑦ. 
ᓄᓇᕗᒻᐅᑕᐅᓪᓗᑕ ᐊᔾᔨᒌᓂᒃ ᐃᓱᒫᓘᑎᖃᕋᑦᑕ ᐊᕙᑎᑦᑎᓐᓂᑦ. ᓴᓗᒪᑦᑎᐊᖅᑐᒥᑦ ᐊᕙᑎᖃᕈᒪᒐᑦᑕ ᐊᒻᒪᓗ  

ᒪᓕᒐᓕᐅᖅᑎᐅᓪᓗᑕ ᖃᐅᔨᒪᒐᑦᑕ ᐊᐅᑦᑕᔫᖅᑕᖃᕐᒪᑦ ᓇᒥᓕᒫᖅ ᓄᓇᕗᒻᒥ ᐅᓪᓗᒥᐅᔪᖅ ᓄᓇᑐᐃᓐᓇᕐᒥᑦ 
ᓇᒥᑐᐃᓐᓈᖅᑐᑎᒃ. 
 
ᓂᐅᕕᕐᕕᒻᒥᑦ ᐴᔅᓴᐃᑦ ᕿᓪᓚᔪᑭᐊᑦ ᓇᒥᑐᐃᓐᓈᕐᒪᑕ ᓄᓇᓕᓐᓂᑦ ᐊᑐᖅᐸᑦᑐᑎᒃᑯ ᑕᒪᒃᑯᐊ ᐴᔅᓴᐃᑦ 
ᑭᓱᓕᒫᐸᓗᓐᓄᑦ. ᐊᑐᖅᐸᑦᑐᑎᒃᑯ ᐊᖏᕐᕋᑎᓐᓂᑦ. ᓱᕈᓯᕗᑦ ᐊᑐᖅᐸᑦᑐᑎᒃ ᐅᖃᓕᒫᒐᖏᓐᓄᑦ 
ᐳᐃᔾᔪᕋᖅᑐᖅᓯᐅᑎᖕᖏᓐᓄᑦ ᐊᒻᒪᓗ ᓂᕿᖁᑎᑦᑎᓐᓄᑦ ᐃᓄᔅᓯᐅᑎᓄᑦ ᐊᑐᖅᐸᑦᑐᑎᒃᑯ. ᑕᒪᒃᑯᐊ ᐴᔅᓴᐃᑦ 
ᐊᑐᖅᑐᒻᒪᕆᐅᒐᓗᐊᖅᑎᓪᓗᒋᑦ ᐊᕙᑎᑦᑎᓐᓂᑦ ᓱᕈᖅᓴᐃᒻᒪᑕ. ᐊᑦᑕᕐᓇᕈᓐᓇᖅᑐᒻᒪᕆᐅᓪᓗᑎᒃ ᐆᒪᔪᖁᑎᑦᑎᓐᓄᑦ. 
ᐅᖃᖅᑏ, ᐱᖓᓐᓇᕐᒥᑦ, ᐊᓛᔅᑲᕈᔪᒻᒥ, 30 ᓄᓇᓖᑦ ᑕᒪᒃᑯᓂᖓ ᐴᔅᓴᓂᑦ ᐊᑐᕆᐊᖃᕈᓐᓃᖅᑎᑦᑎᓯᒪᒻᒪᑕ 
ᐃᓚᖏᓪᓗ ᑖᒃᓰᔭᖅᑕᐅᖃᑦᑕᕆᐊᖃᕋᓱᒋᔭᐅᓕᖅᑐᑦ ᑕᒪᒃᑯᐊ ᐴᔅᓴᐃᑦ ᒥᔅᓵᓄᑦ. 
 
ᐅᖃᖅᑏ, ᐊᐱᖅᑯᑎᒐᓕ ᐊᖓᔪᖅᑳᒧᑦ ᓄᓇᓕᐅᔪᖅ ᓄᓇᓕᒻᒥᑦ ᑭᖑᕝᕖᒐᓱᐊᕈᒪᒍᓂ ᕿᓪᓚᔪᑭᐊᓂᑦ ᐴᔅᓴᓂᑦ 
ᐊᑐᒃᑲᓐᓂᕈᓐᓇᕐᓗᑎᒃ ᐊᖓᔪᖅᑳᖃᕐᕕᒃ ᐃᑲᔪᖅᓱᕈᓐᓇᖅᐹ ᓄᓇᓕᓐᓂᑦ ᐱᓇᓱᐊᕐᓂᐊᖅᑕᖏᓐᓄᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐊᕙᑎᓕᕆᓂᕐᒧᑦ, ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᖅᐸᕋ ᐋᕆᐊᒃ ᐊᐱᖅᑯᑎᖃᑲᐃᓐᓇᕐᒪᑦ. ᑕᒪᓐᓇ 
ᖃᐅᔨᒋᐊᕐᓂᐊᖅᐸᕗᑦ ᖃᐅᔨᒋᐊᕈᓐᓇᖅᑐᑕᓗ ᐃᓱᒪᒋᔭᐅᔪᓂᑦ ᓲᖃᐃᒻᒪᑦ ᑲᒪᒋᑦᑎᐊᕆᐊᖃᕋᑦᑎᒃᑯ ᓄᓇᕗᑦ ᐊᒻᒪᓗ 
ᐊᕙᑎᕗᑦ ᓴᐳᔾᔭᐅᐅᖁᓪᓗᒋᑦ ᐆᒪᔪᖁᑎᕗᑦ ᐅᓗᕆᐊᓇᖅᑐᓂᒃ. ᑕᑯᒋᐊᕈᓐᓇᖅᐳᒍᑦ ᐊᓯᖏᓐᓂᑦ ᓄᓇᓕᓐᓂᑦ 
ᖃᓄᐃᑦᑐᓂᑦ ᒪᓕᒐᖃᕐᒪᖔᑕ ᐅᕝᕙᓘᓐᓃᑦ ᖃᓄᐃᒋᐊᕈᓐᓇᕐᒪᖔᑕ ᑕᒪᒃᑯᓄᖓ ᕿᓪᓚᔪᑭᐊᓄᑦ ᐴᔅᓴᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ ᐊᐱᖅᑯᑎᓐᓄᑦ.ᒧ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᓪᓛᑦ ᐅᐱᕐᖔᒃᑯᑦ ᐅᓗᕆᐊᓇᕈᓐᓇᕐᒪᑕ ᐊᐅᓚᐅᑎᓄᑦ 
ᐅᓂᔅᓯᒪᑎᓪᓗᒋᑦ. ᐃᓚᒋᐊᕈᑎᒐ ᐊᐱᖅᑯᑎᓐᓄᑦ ᐊᖓᔪᖅᑳᕐᒧᑦ, ᐊᖓᔪᖅᑳᕐᕕᖓ ᖃᐅᔨᒋᐊᕈᓐᓇᖅᐹ 
ᐃᑲᔪᖅᓱᕐᓐᓂᕐᒧᑦ ᓱᕋᑦᑕᐅᑎᒋᔪᓂᒃ ᐴᔅᓴᓂᒃ ᐱᑕᖃᕈᓐᓇᕐᒪᖔᖅ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐊᕙᑎᓕᕆᓂᕐᒧᑦ, ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᑯᒋᐊᕈᓐᓇᖅᐳᒍᑦ ᖃᓄᖔᖅ ᐊᑐᕈᓐᓇᕐᒪᖔᑦᑕ 
ᐊᒻᒪᓗ ᖃᓄᐃᓕᐅᕐᒪᖔᑕ ᐊᓛᔅᑲᒥ. ᑕᒪᓐᓇ ᖃᐅᔨᒋᐊᕈᓐᓇᖅᐸᕗᑦ ᐅᖃᖃᑎᖃᕐᓗᑕᓗ ᐊᖏᔪᖅᑲᐅᑎᐅᔪᓂᑦ 
ᓂᐊᕕᕐᕕᓐᓂᑦ. ᐱᔾᔪᑎᒋᓪᓗᒍ ᐱᒋᐊᖅᑎᑦᑎᔪᓐᓇᕐᒪᖔᑕ ᕿᒥᕐᕈᔪᒍᑦ ᑕᒪᑐᒥᖓ ᐊᒻᒪᓗ ᐅᖃᖃᑎᖃᖃᑦᑕᖅᑐᑕ 
ᐱᓕᕆᔨᓂᒃ ᐊᕕᑦᑐᖅᓯᒪᔪᓃᖔᖅᑐᓂᒃ. ᑕᒪᑐᒧᖓ ᐊᑐᕈᓐᓇᖅᓯᓂᐊᕐᒪᖔᑦᑕ ᓱᕋᔅᓴᕋᐃᑦᑐᓂᒃ ᐴᒃᓴᓂᒃ ᓄᓇᕗᒻᒥ. 
ᐱᓕᕆᖃᑎᒌᒋᐊᖃᕐᓂᐊᕐᕋᑦᑕ ᑕᒪᒃᑯᐊᓗ ᐊᕕᑦᑐᖅᓯᒪᔪᓂ ᐱᓕᕆᕕᐅᔪᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑎᑦ. ᐃᕝᔭᒍᑕᐃᓚᒃ. 
 
ᐊᐱᖅᑯᑦ 023 - 2(1): ᐃᓕᓐᓂᐊᕐᑎᑦᑎᓂᖅ ᓄᑖᓂᒃ ᓄᓇᓖᑦ ᐃᖅᑲᓇᐃᔭᖅᑎᖏᓐᓂᒃ 
 
ᐃᕝᔭᒍᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, ᐊᐱᕆᔪᒪᓪᓗᖓ ᐊᖓᔪᖅᑳᖓᓄᑦ ᓄᓇᓖᑦ ᐊᒻᒪᓗ 
ᒐᕙᒪᓕᕆᔨᒃᑯᑦ. ᖃᐅᔨᒪᔪᐃᓐᓇᐅᒐᑦᑕ ᑲᑎᒪᔨᑎᒍᑦ ᐃᓕᓐᓂᐊᕐᖏᓐᓇᕋᑦᑕ ᖃᐅᑕᒫᑦ ᓄᑖᑎᒍᑦ ᑲᑎᒪᔨᐅᔪᒍᑦ. 
ᑕᐃᒃᑯᓄᖓ ᓄᑖᓄᑦ ᑲᑎᒪᔨᐅᔪᓄᑦ ᕼᐋᒻᓚᒃᑯᓐᓄᑦ, ᐃᓕᓐᓂᐊᖅᑎᑕᐅᖃᑦᑕᖏᒻᒪᑕ ᖃᓄᖅ ᐊᐅᓚᑦᑎᓂᕐᒥᒃ ᐊᒻᒪᓗ  

ᑮᓇᐅᔭᓕᕆᓂᕐᒥᒃ. ᑕᐃᒪᐃᒻᒪᑦ ᐊᑲᐅᖏᓕᐅᕈᑎᖃᓕᖃᑦᑕᖅᑐᑦ. ᐊᑲᐅᓪᓚᕆᒃᑲᔭᖅᑐᖅ ᑕᐃᒃᑯᐊ ᓄᑖᑦ ᑲᑎᒪᔨᐅᔪᑦ 
ᐃᓕᓐᓂᐊᖅᑎᑕᐅᖃᑦᑕᖅᐸᑕ ᐊᕐᕌᒎᓂᐊᖅᑐᓂ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᓄᓇᓖᑦ ᐊᒻᒪᓗ ᒐᕙᒪᓕᕆᔨᒃᑯᑦ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᓕᕆᖃᑎᖃᕐᓂᕆᔭᑦᑎᑦᒍᑦ ᓄᓇᓖᑦ 
ᐃᓕᓐᓂᐊᖅᑎᑕᐅᓂᖏᑎᒍᑦ ᑲᑐᔾᔨᖃᑎᒌᒃᑯᑦ, ᐱᓕᕆᕕᕗᑦ ᐃᓕᓐᓂᐊᕐᑎᑦᑎᖃᑦᑕᖅᑐᑦ ᐃᖅᑲᓇᐃᔭᖅᑎᓂᒃ 
ᓄᓇᓕᓐᓃᑦᑐᓂᒃ. ᓇᓗᓇᐃᑦᑎᐊᕈᒪᓪᓗᒍ ᐊᑐᓂᒃ ᓄᓇᓖᑦ, ᐅᕝᕙᓘᓐᓃᑦ ᓄᓇᓖᑦ ᒐᕙᒪᕋᓛᖏᑦ ᑐᒃᓯᕋᕈᓐᓇᖅᑐᑦ  
ᐃᓕᓐᓂᐊᖅᑎᑕᐅᓂᖃᕈᒪᓗᑎᒃ ᖃᓄᐃᑦᑐᒥᒃᑭᐊᖅ ᑲᑎᒪᔨᒥᓄᑦ ᐱᔭᕆᐊᖃᑦᑐᒋᔭᒥᓂᒃ. ᐃᑲᔪᕋᓱᐊᕐᓂᐊᖅᑲᕗᑦ 
ᐃᓕᓐᓂᐊᕈᑎᑎᒍᑦ ᓄᓇᓕᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑎ. ᐃᕝᔭᒍᑕᐃᓚᒃ. 
 
ᐃᕝᔭᒍᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᑕᐅᖅ, ᐊᐱᖅᑯᑎᒃᓴᖃᒃᑲᓐᓂᕋᒪ. ᖁᔭᓐᓇᒦᒃ ᑭᐅᒐᕕᙵ. 
ᐊᐱᖅᑯᑎᒐ ᑐᕌᖓᔪᖅ ᑭᓈᓗᒃᑕᕐᕕᓐᓄᑦ. ᖁᓪᓗᖅᑑᒥ ᐊᑲᐅᖏᓕᐅᕈᑎᖃᐃᓐᓇᕋᑦᑕ ᑖᒃᓱᒥᖓᑦᓴᐃᓐᓇᖅ. 
ᑯᕖᓐᓇᐅᔭᕐᒪᑦ ᐃᒪᕐᒧᑦ. ᐅᐱᙵᓵᒃᑯᑦ ᑯᕕᓕᖃᑦᑕᖅᑐᖅ ᐃᒫᓄᑦ, ᐃᖃᓗᒐᓱᒃᕕᒋᖃᑦᑕᑎᓐᓄᑦ. ᑕᒪᓐᓇᓗ 
ᐋᓐᓂᐊᓇᖅᑑᒻᒪᑦ. 
 
ᑐᓴᓚᐅᕐᕋᒪ ᑮᓇᐅᔭᖅᑕᖃᑦᑐᖅ ᐊᑐᐃᓐᓇᐅᔪᓂᒃ ᓴᓇᒋᐊᕈᑎᒃᓴᓄᑦ ᐱᑐᖃᐅᔪᓄᑦ ᑭᓈᓗᒃᑕᐅᑎᓄᑦ. ᑖᓐᓇ 
ᑮᓇᐅᔭᖅ ᐊᑐᖅᑕᐅᒍᓐᓇᖅᑲᑦ ᓴᓇᒋᐊᕈᑎᐅᓗᓂ ᑕᒪᒃᑯᓂᖓ ᑭᓈᓗᒃᑕᕐᕕᓐᓂᒃ ᓯᕗᓂᒃᓴᒥ. ᖃᐅᔨᒪᒍᒪᔪᖓ 
ᑭᓈᓗᒃᑕᕐᕕᕗᑦ ᓴᓇᒋᐊᖅᑕᐅᓂᐊᕐᒪᖔᖅ ᐊᐅᔭᐅᓂᐊᖅᑐᖅ ᐅᕝᕙᓘᓐᓃᑦ ᐱᓕᕆᐊᕆᔭᐅᓂᐊᕐᒪᖔᖅ. ᖁᔭᓐᓇᒦᒃ. 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑕᐃᒃᑯᓄᖓ ᒪᓕᒐᓕᐅᖅᑎᓄᑦ ᐊᐱᖅᓱᑲᑕᑦᑐᓄᑦ, ᐃᒻᒪᖃ 
ᐅᖃᐅᓯᖃᓗᐊᕌᓗᒃᑕᐃᓕᒪᒍᓐᓇᕈᑦᓯ ᐊᐱᕆᓚᐅᖏᓂᑦᓯᓐᓂ. ᐅᖃᐅᓯᒃᑯᑦ ᐊᐱᖅᑯᑎᑦ. ᐊᓚᕋᓚᒃ. 
 
ᐊᐱᖅᑯᑦ 024 - 2(1): ᐊᕐᕕᐊᓂ ᐃᓐᓇᑐᖃᐃᑦ ᐃᓪᓗᖁᑎᐊᑕ ᓴᓇᒋᐊᖅᑕᐅᓂᖓ -

ᑳᑦᑐᓛᑏᑦ/ᑮᓇᐅᔭᖅᑖᕆᔭᐅᕙᑦᑐᑦ ᓯᒃᑮᑦ 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᐱᖅᑯᑎᒃᓴᖃᕋᒪ ᐊᖓᔪᖅᑳᖓᓐᓄᑦ ᐋᓐᓂᐊᖅᑐᓕᕆᔨᒃᑯᑦ. 
ᖃᐅᔨᒪᔪᖓ ᑭᐅᒍᓐᓇᔾᔮᖏᑦᑕᖓ ᒫᓐᓇ ᐊᐱᖅᑯᑎᒐ ᑭᓯᐊᓂᓕ ᑭᐅᔭᐅᒍᒪᔪᖓ ᐱᒍᓂᐅᒃ, ᒫᓐᓇᒫᒃᑰᒐᓗᐊᖅ. 
 
ᓄᑖᒥ ᑳᓐᑐᕌᓯᒪᓚᐅᕐᒪᑕ ᑕᐃᒃᓱᒧᖓ ᐃᓪᓗᒧᑦ ᑐᓴᓚᐅᕋᑦᑕ ᑳᓐᑐᕌᒃᓯᔪᖃᕐᓂᐊᕐᒪᑦ ᐃᓐᓇᑐᖃᒃᑯᕕᒻᒧᑦ 
ᓴᖅᑭᔪᖃᕐᓂᐊᓚᐅᙱᒻᒪᑦ ᑳᓐᑐᕌᒐᓱᐊᖁᔨᔾᔪᑎᓂᒃ, ᓴᖅᑭᑕᐅᓚᐅᙱᒻᒪᑦ ᑕᐃᒃᑯᓄᖓ ᑲᒪᔨᐅᓂᐊᖅᑐᓄᑦ 
ᐃᓐᓇᑐᖃᒃᑯᕕᐅᔪᒧᑦ. 
 
ᑐᑭᓯᒋᐊᒃᑲᓐᓂᕈᒪᔪᖓ ᑕᒪᓐᓇ ᐊᐱᖅᑯᑕᐅᖃᑦᑕᕐᓯᒪᓪᓗᓂ ᐃᖅᑲᓇᐃᔭᖅᑎᐅᔪᓄᑦ ᐃᓐᓇᑐᖃᒃᑯᕕᐅᔪᒥ ᐊᕐᕕᐊᓂ, 
ᐅᖃᙱᑦᑐᖓ ᐊᐅᓚᑕᐅᑦᑎᐊᖏᑦᑐᖅ, ᑭᓯᐊᓂᓕ ᖃᐅᔨᔪᒪᓯᒪᒐᒪ ᖃᓄᑎᒋ ᐊᑯᓂᐅᔪᖅ ᐊᐅᓚᑕᐅᓇᓱᐊᕐᒪᖔᖅ 
ᑲᒪᔨᐅᔪᓄᑦ ᐃᓐᓇᑐᖃᐅᔪᓄᑦ. 
 
ᐃᓚᖏᑦ ᐱᓕᕆᐊᖑᕙᒃᑐᑦ ᐃᓐᓇᑐᖃᒃᑯᕕᒻᒥ ᑐᓴᕋᑖᕐᓯᒪᒐᒪ ᑕᒪᒃᑯᐊ ᐃᓐᓇᑐᖃᐅᔪᑦ ᐃᑦᑐᕐᓯᐅᑎᖏᑦ 
ᓂᖏᐅᕐᓯᐅᑎᖏᑦ ᑕᐃᑲᓂ ᐃᓐᓇᑐᖃᒃᑯᕕᒻᒥᑦᑐᑦ ᑕᐃᒃᑯᐊᒎᖅ ᑲᒪᔨᐅᔪᑦ ᐊᐅᓚᑦᓯᔨᖏᓪᓘᓐᓃᑦ ᐱᖃᑦᑕᕐᒪᑕ  

ᑮᓇᐅᔭᓂᒃ ᐊᑭᓕᐅᑎᒋᔭᐅᓂᐊᖅᑐᓂᒃ ᐊᑐᖅᑐᐊᕐᓂᖏᓐᓄᑦ ᐊᒻᒪ ᑕᐃᒫᒃ ᐊᔾᔨᒌᙱᑦᑐᓂᒃ 
ᐊᑭᓖᑎᑦᑎᖃᑦᑕᐸᓪᓚᐃᒻᒪᑕ ᐃᓐᓇᑐᖃᒃᑯᕕᐅᔪᓄᑦ ᓄᓇᕗᒻᒥ ᐃᓚᖏᑦ ᐊᑭᓖᕙᙱᑦᑐᑦ ᐃᓚᖏᓪᓗ ᐊᑭᓖᕙᒃᑐᑎᒃ. 
 
ᑕᐃᒪᓕ ᑐᓴᒃᑲᓐᓂᕈᓐᓇᕈᒪ ᐊᖓᔪᖅᑳᖑᔪᒥᒃ, ᖃᐅᔨᔪᓐᓇᑐᒃᓴᐅᔪᖓ ᖃᓄᖅ ᐊᐅᓚᑕᐅᕙᒻᒪᖔᑕ ᓄᓇᕗᒻᒥ 
ᐅᐱᓐᓇᖃᓂ ᐃᓚᖏᑦ ᐃᓐᓇᑐᖃᐅᔪᑦ ᖁᕕᐊᓱᒍᑎᖃᙱᒻᒪᑕ ᑮᓇᐅᔭᖅᑖᖏᓐᓂᒃ ᐊᒥᐊᒃᑯᖃᖅᐸᖏᒻᒪᑕ ᐃᓪᓗᒧᑦ 
ᐊᑭᓖᓚᐅᖅᑎᓪᓗᒋᑦ ᑐᓂᓯᐊᕐᔪᒍᓐᓇᕋᑎᓪᓗ ᐃᕐᖑᑕᒥᓄᑦ. ᖃᐅᔨᔪᒪᔪᖓ ᐊᖓᔪᖅᑳᖑᔪᒥᒃ ᐋᓐᓂᐊᖅᑐᓕᕆᓂᕐᒧᑦ 
ᐃᓄᓕᕆᔨᒃᑯᓐᓄᑦ ᖃᓄᖅ ᐊᐅᓚᑦᑎᕙᒻᒪᖔᑕ ᐃᓐᓇᑐᖃᒃᑯᕕᐅᔪᒥᒃ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑕᐃᓐᓇ ᑲᒪᒋᔭᖃᖅᐸᓪᓚᐃᔪᖅ ᐊᖓᔪᖅᑳᖑᔪᖅ 
ᐋᓐᓂᐊᖅᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᓪᓗ. ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᖁᔭᒋᔪᒪᔭᕋ ᒪᓕᒐᓕᐅᖅᑎᐅᔪᖅ ᐊᐱᖅᑯᑎᖓᓄᑦ. 
ᒪᓕᒐᓕᐅᖅᑎᐅᖃᑎᒃᑲ ᖃᐅᔨᒋᐊᕐᕕᒋᓚᖅᐸᒃᑲ ᐃᖅᑲᓇᐃᔭᖅᑎᒃᑲᓗ ᑕᐃᓐᓇ ᑭᐅᔪᓐᓇᓛᕋᒃᑯᑦ ᐊᐱᖅᑯᑎᖓᓂᒃ 
ᐱᒻᒪᕆᐅᔪᒥᒃ. ᖃᐅᔨᒋᐊᕐᓂᐊᖅᐳᖓ ᖃᓄᑎᒋᐅᒻᒪᖔ ᑳᓐᑐᕌᖑᔪᖅ ᐊᐅᓚᑦᑎᕙᒃᑐᑦ ᑲᒪᕙᒃᑐᑦ, ᐊᖓᔪᖅᑳᖓ 
ᐃᓂᖓᓂᒃ ᑕᒪᓐᓇ ᓯᕗᓪᓕᖅᐹᑦᑎᐊᒥᒃ ᑐᓴᕋᒃᑯᑦ ᑕᐃᒃᑯᐊ ᐃᑦᑐᕐᓯᐅᑎᖏᑦ ᓂᖏᐅᕐᓯᐅᑎᖏᑦ ᐊᑐᖅᑕᐅᕙᒃᑐᑦ 
ᐊᑐᖅᑐᐊᕐᓂᕐᒧᑦ. ᐊᒻᒪ, ᑭᐅᓛᖅᐸᕋ ᒪᓕᒐᓕᐅᖅᑎᐅᔪᖅ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᖑᔪᖅ ᑭᐅᓛᖅᑐᖅ ᖃᐅᔨᒋᐊᓚᐅᕐᓗᓂᐅᒃ. ᐅᖃᐅᓯᒃᑯᑦ ᐊᐱᖅᑯᑏ. 
ᒪᑉᓴᓚᒃ. 
 
ᐊᐱᖅᑯᑦ 025 - 2(1): ᐸᕐᓇᓂᐅᔪᖅ ᓴᓇᓂᕐᒧᑦ ᐱᙳᐊᕕᒃᓴᒥᒃ ᓇᐅᔮᓄᑦ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐊᐱᖅᑯᑎᒐ ᑐᕌᖅᑎᑕᕋ ᐊᖓᔪᖅᑳᒧᑦ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ. 
ᐊᖓᔪᖅᑳᖑᔪᖅ ᖃᐅᔨᒪᔪᖅ ᑐᒃᓯᕋᐅᑕᐅᔪᒥ ᑮᓇᐅᔭᖃᖅᑎᑦᑎᓂᕐᒧᑦ ᐃᓄᖏᓐᓄᑦ ᓇᐅᔭᕐᒥᐅᑦ 
ᑮᓇᐅᔭᒧᖏᑐᓪᓗᓐᓃᑦ.  
 
ᑭᓯᐊᓂ, ᑐᒃᓯᕋᕐᒪᑕ ᐱᙳᐊᕐᕕᒃᓴᒥᒃ ᓇᐅᔮᓂ ᑕᐃᓐᓇᓗ ᐃᑭᓚᐅᕐᒪᑦ ᐊᕐᕌᒍᑦ ᐊᒥᓱᑲᓪᓚᐅᔪᑦ ᐊᓂᒍᓕᖅᑐᑦ 
ᐊᓪᓚᕝᕕᖃᓚᐅᕐᒪᑕ ᕼᐊᒻᓚᒃᑯᑦ ᐊᓯᖏᓪᓗ ᐊᓪᓚᕝᕕᐅᔪᑦ. ᑕᐃᒃᑯᐊ ᑭᓯᐊᓂ ᐊᓪᓚᕝᕕᓕᐅᑲᓐᓂᕈᓐᓇᕐᒪᑕ 
ᐊᑐᕐᓗᑎᒃ ᓇᓪᓕᐅᒃᑯᒪᖃᐅᑎᖏᓐᓂᖏᓂ ᐊᒻᒪ ᐃᑲᔪᖅᑕᐅᔭᕆᐊᖃᓚᐅᖅᑐᑎᒃ ᒐᕙᒪᒃᑯᓐᓂᑦ ᓴᓇᔪᓐᓇᓚᐅᙱᒻᒪᑕ 
ᐊᑦᑐᐊᔭᖃᕐᓗᓂ ᐱᙳᐊᕐᕕᐅᔪᒥᒃ. 
 
ᐊᐱᕆᔪᒪᓪᓗᖓ ᐊᖓᔪᖅᑳᒥᒃ ᐸᕐᓇᒍᑎᑕᖃᒻᒪᖔᖅ ᑖᒃᑯᑎᒎᓇ ᐊᕐᕌᒍᐃᑦ ᑕᓪᓕᒪᑦ ᐸᕐᓇᒍᑎᒥ ᐱᑕᖃᕋᔭᕐᒪᖔᖅ 
ᓄᓇᓕᓐᓂ ᐱᙳᐊᕕᒃᓴᒥᒃ ᓇᐅᔮᓂ. ᐱᑕᖃᑉᐸ ᑕᕝᕙᓂ ᐊᕐᕌᒍᓄᑦ ᑕᓪᓕᒪᓄᑦ ᐸᕐᓇᒍᑎᒥ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑲᖅ ᓄᓇᓖᑦ ᒐᕙᒪᓕᕆᔨᒃᑯᑦ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐃᓕᑕᕆᔭᕋ ᑐᒃᓯᕋᐅᑎᖓ ᒪᓕᒐᓕᐅᖅᑎᐅᑉ, 
ᖃᐅᔨᒪᒐᑦᓯ, ᓄᓇᓖᑦ ᐱᙳᐊᖅᕕᖃᖏᒻᒪᑕ ᓇᐅᔮᓂ ᑕᐃᒪᖓᓂᒃ ᐃᑭᓚᐅᖅᑎᓪᓗᒍ ᐊᑕᐅᓯᐅᒍᓐᓃᖅᑐᖅ 
ᐊᕐᕌᒍᐃᑦ, ᒪᕐᕉᖅᑲᐃ ᐊᕐᕌᒎᒃ. ᑲᑎᒪᖃᑎᒋᖃᑦᑕᖅᓯᒪᓪᓗᒍᓗ ᒪᓕᒐᓕᐅᖅᑎ ᐊᒻᒪᓗ ᐅᖃᖃᑎᖃᖅᓯᒪᓪᓗᖓ 
ᐃᖅᑲᓇᐃᔭᖅᑎᓐᓂᒃ ᐊᒻᒪᓗ ᐅᖃᐅᑎᔪᒪᓪᓗᒍ ᒪᓕᒐᓕᐅᖅᑎ ᑕᒫᓂ ᑲᑎᒪᓂᕐᒥ, ᒪᓕᒐᓕᐅᖅᑏᑦ ᑲᑎᒪᓂᖓᓂ, 
ᐃᒃᓯᕙᖃᑎᒋᓂᐊᖅᐸᕋ ᑖᓐᓴ ᐊᒻᒪᓗ ᑐᓴᖅᑎᓪᓗᒍ ᖃᓄᐃᓕᖓᒻᒪᖔᑕ ᐸᕐᓇᓯᒪᔭᕗᑦ ᓄᓇᓕᐊᓄᑦ ᓇᐅᔮᑦ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑎᑦ. ᒪᑉᓴᓚᒃ. 

ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᐃᒪ ᐊᖓᔪᖅᑳᖅ, ᐊᖓᔪᖅᑳᖅ, ᑮᓇᐅᔭᓄᑦ ᓯᕗᓪᓕᐅᔾᔭᐅᔪᒃᓴᓄᑦ, 
ᖃᐅᔨᒪᒋᐊᑦᑎᐊᕐᓂᐊᖅᑲ ᓄᓇᓕᓐᓂ ᐱᙳᐊᖅᕕᒃ ᓴᓇᔭᐅᓗᓂ ᓯᕗᓪᓕᖅᐹᒥ ᑮᓇᐅᔭᖁᑎᖏᑎᒍᑦ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓄᓇᓖᑦ ᒐᕙᒪᓕᕆᔨᒃᑯᖏᑕ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᑉ ᐊᐱᖅᑯᑎᖓ, 
ᓈᓚᑦᑎᐊᕈᓐᓇᕈᒪᓪᓗᖓ ᐃᓘᓇᖏᓐᓄᑦ ᒪᓕᒐᓕᐅᖅᑎᓄᑦ ᒪᓕᒐᓕᐅᖅᕕᒻᒥ. ᑮᓇᐅᔭᖅᑕᖃᑦᑐᒍᑦ ᒐᕙᒪᑐᖃᒃᑯᓐᓂᑦ 
ᓄᓇᓕᓐᓄᑦ ᐊᖏᔫᑎᓄᑦ ᐊᐅᓚᑦᑎᔾᔪᑎᒃᓴᓄᑦ ᐊᒻᒪᓗ ᐊᖏᕈᑎᒋᓯᒪᔭᕗᑦ ᒐᕙᒪᑐᖃᒃᑯᓪᓗ ᓱᓕ ᑲᔪᓯᒻᒪᑦ. 
ᐊᒥᓲᓂᕐᓴᓂᒃ ᑮᓇᐅᔭᓂᒃ ᐱᒐᔭᕐᓂᕈᑦᑕ ᒐᕙᒪᑐᖃᒃᑯᓐᓂᑦ ᓄᓇᓕᓐᓄᑦ ᐊᖏᔫᑎᓄᑦ ᐊᐅᓚᑦᑎᔾᔪᑎᒃᓴᓄᑦ, 
ᐃᓕᓯᓯᒪᓂᐊᖅᑯᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐄ, ᐅᖃᐅᓯᒃᑯᑦ ᐊᐱᖅᑯᑎᑦ. ᑐᑐ.  
 
ᐊᐱᖅᑯᑦ 026 - 2(1): ᐸᕐᓇᐅᑎᑦ ᐊᓯᔾᔩᓂᐊᕐᓗᓂ ᐊᔪᙱᔾᔪᑕᐅᔪᓂᒃ ᓇᒻᒥᓂᖃᑦᑎᐅᔪᓄᑦ ᐃᓪᓗᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᓪᓗᖓ ᐊᖓᔪᖅᑳᖓᓄᑦ ᐃᓪᓗᓕᕆᔨᔾᔪᐊᒃᑯᑦ. 
 
ᐅᖃᐅᓯᖃᒃᑲᓂᕐᓂᐊᖅᑐᖓ ᐅᖃᐅᓯᕆᒃᑲᐅᔭᖓᓄᑦ ᓇᑦᑎᐅᑉ ᐊᐱᖅᑯᑎᒋᖅᑲᐅᔭᖓᓄᑦ. ᐊᕐᕌᓂ, 
ᐃᓪᓗᓕᕆᔨᕐᔪᐊᒃᑯᑦ ᐋᖅᑭᒋᐊᖅᓯᓚᐅᕐᒪᑕ ᓇᒻᒥᓂᖃᑦᑎᐅᔪᓄᑦ ᐃᓪᓗᓄ ᓴᓇᒋᐊᕈᑎᒃᓴᓄᑦ ᐱᕕᖃᑦᑎᑦᑎᒍᒪᓪᓗᑎᒃ 
ᕿᑐᙵᖏᓐᓂᒃ ᐃᓱᒪᒋᔭᐅᖃᓯᐅᔾᔭᐅᒍᓐᓇᕐᓗᑎᒃ ᖃᓄᑎᒋ ᑮᓇᐅᔭᓂᒃ ᐊᑐᐃᓐᓇᖅᑕᖃᒻᒪᖔᖅ, 
ᐊᑐᐃᓐᓇᐅᓕᕐᒪᖔᑕ ᐅᕝᕙᓘᓐᓃᑦ ᐱᔪᓐᓇᖅᑐᑦ ᑕᐃᑲᖓᑦ ᐃᑲᔫᓯᐊᓂ. ᖃᐅᔨᒪᔪᖓ ᐃᓱᒫᓘᑎᑕᖃᒻᒪᑕ ᐃᓄᐃᑦ 
ᓇᒻᒥᓂᕆᔭᖏᑦ ᐃᓪᓗᐃᑦ ᐊᒻᒪᓗ ᓴᓇᒋᐊᖅᑕᐅᒋᐊᓖᑦᑕᐅᖅ ᐊᐱᕆᔪᒪᓪᓗᖓᓗ ᐊᖓᔪᖅᑳᒥᒃ: ᐸᕐᓇᒍᑎᑕᖃᑉᐸ 
ᐊᓯᔾᔩᓂᐊᕐᓂᖏᓐᓄᑦ ᒪᓕᒃᑕᐅᕙᑦᑐᒥᒃ ᐊᖏᕐᕋᕆᔭᐅᔪᓄᑦ ᓴᓇᒋᐊᕈᑎᓄᑦ ᐃᓱᒪᔅᓴᖅᓯᐅᕈᑕᐅᓂᐊᖅᑐᓂᒃ 
ᕿᑐᙵᖏᑦ ᖃᐅᔨᓴᓕᕋᐃᒻᒪᑕ ᑮᓇᐅᔭᓕᐊᖏᓐᓂᒃ ᐃᓄᓐᓄᑦ ᐱᔪᓐᓇᖅᑐᓄᑦ ᑕᕝᕙᙵᑦ ᐱᓕᕆᐊᖑᔪᒥᑦ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐃᓪᓗᓕᕆᔨᕐᔪᐊᒃᑯᑦ. ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᐅᖃᖅᑏ, ᑕᒪᓐᓇ ᐅᖃᐅᓯᕇᓐᓇᐅᔭᕋᑦᑎᒍ ᒫᓐᓇᐅᔪᖅ 
ᐃᖅᑲᓇᐃᔭᖅᑎᒃᑲᓗ ᑕᕝᕙᓂ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᖏᓐᓂ. ᑕᐃᒪᓕ, ᐃᓚᒋᔭᖓ ᒫᓐᓇᐅᔪᖅ 
ᐅᖃᐅᓯᕆᕙᑦᑕᑦᑕ ᑖᒃᑯᑎᒎᓇ ᐊᖏᕈᑎᑎᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑎ ᐊᐱᖅᑯᑦ. ᑐᑐ. 
 
ᑐᑐ: ᖁᔭᓐᓇᒦᒃ ᐅᖃᖅᑎ. ᐃᓛᖃᐃ ᓇᓪᓕᐅᑎᓚᐅᕐᕋᕕᑦ ᐃᒃᓯᕙᐅᑕᐅᓱᒋᔭᐅᖏᓐᓇᖅᑯᑎᑦ ᐅᖃᖅᑏᑕᐅᓇᑎᑦ, 
ᐃᓘᓇᑕ ᐃᒃᓯᔭᐅᑖᓚᒐᑦᑎᒍ ᐅᓪᓗᒥ, ᑭᓯᐊᓂᓕ ᐅᖃᖅᑎᐅᕗᑎᑦ. 
 
ᐅᖃᖅᑎ, ᑕᐃᒪ ᐊᖓᔪᖅᑳᖅ ᓇᓗᓇᐃᖅᓯᒍᓐᓇᖅᑲ ᐸᕐᓇᒍᑎᑦ, ᖃᐅᔨᒪᔪᖓ ᐊᖓᔪᖅᑳᖑᓚᐅᖅᑐᖅ 
ᐃᓪᓗᓕᕆᔨᕐᔪᐊᑯᓐᓄᑦ ᐅᖃᐅᓯᖃᓚᐅᕐᒪᑦ ᐋᖅᑭᒋᐊᖅᓯᕙᓪᓕᐊᓂᕐᒥᒃ ᐊᒻᒪᓗ ᐋᖅᑭᒃᓱᐃᓂᕐᒥᒃ ᐱᓕᕆᐊᒃᓴᓂᒃ 
ᓱᕐᕋᑕᖏᓂᖅᓴᐅᓕᖁᓪᓗᒋᑦ. ᐊᖓᔪᖅᑳᖅ ᓇᓗᓇᐃᖅᓯᔪᓐᓇᖅᐹ ᖃᖓᒃᑯᑦ ᑕᒪᒃᑯᐊ ᐊᓯᔾᔨᖅᓂᐊᕐᒪᖔᑕ ᑖᒃᑯᐊ 
ᐊᕐᓇᐅᑏᑦ ᐊᑐᖅᑕᐅᕙᑦᑐᑦ ᐃᓪᓗᓂᒃ ᓴᓇᒋᐊᕐᓂᕐᒧᑦ ᐱᓕᕆᐊᑦ ᐅᕝᕙᓘᓐᓃᑦ ᐃᓪᓗᖁᑎᖃᖅᑐᓄᑦ ᓇᒻᒥᓂᖅ  

ᐱᓕᕆᐊᑦ ᐊᑦᑕᑎᖃᙱᒍᓐᓇᕈᑕᐅᔪᑦ ᐃᓪᓗᓂᒃ ᓴᓇᒋᐊᕐᓂᕐᒧᑦ ᐊᕐᕌᒎᓛᖅᑐᒧᑦ ᓴᖅᑭᑕᐅᓂᐊᖅᐹᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᐊᐱᖅᑯᑎᖓ ᐅᖃᐅᓯᕆᒃᑲᓐᓂᑲᐃᓐᓇᖁᕙᕋ. ᓇᓗᓕᑲᐃᓐᓇᕋᒪ ᖃᓄᐃᓕᐅᕐᒪᖔᖅ 
ᐊᐱᖅᓱᖅᑎᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
  
ᑐᑐ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐲᔭᐃᔾᔪᑕᐅᔪᔅᓴᐅᙱᒃᑲᓗᐊᖅᐳᖅ ᐅᕙᖓ, ᐊᐱᕆᕋᑖᕋᒃᑯ ᐊᖓᔪᖅᑳᖅ 
ᐊᑕᐅᑦᑎᒦᑦᑐᑎ ᐸᕐᓇᐅᑎᓕᐅᕈᓐᓇᕐᒪᖔᖅ ᐊᓯᔾᔨᖅᑕᐅᓂᖏᓐᓄᑦ ᐊᖏᕐᕋᖃᖅᑐᓄᑦ ᓇᒻᒥᓂᖅ ᐱᓕᕆᐊᕐᒧᑦ 
ᐊᑦᑕᑎᖃᙱᑦᑐᑦ ᐊᒻᒪᓗ ᖃᑦᑎᐅᓂᖏᓐᓂᑦ ᓈᓴᐃᓂᕐᒧᑦ ᑕᕝᕗᖓᔅᓴᐃᓐᓇᖅ ᐸᕐᓇᐅᒻᒧᑦ ᐊᖏᕐᕋᓂᒃ 
ᓴᓇᒋᐊᕐᓂᕐᒧᑦ ᑕᕝᕙᓂ ᐊᕐᕌᒍᒥᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐃᓪᓗᓕᕆᓂᕐᒧᑦ, ᕿᓚᕝᕙᖅ. 
  
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᕿᒥᕐᕉᒌᕈᓐᓇᖅᓯᒍᑦᑕ ᑕᕝᕙᓂ ᐊᕐᕌᒍᒥ ᑭᖑᕙᙱᓪᓗᑕ. 
ᐃᓱᒪᔅᓴᖅᓯᐅᕈᑎᒋᑦᑎᐊᕐᓂᐊᖅᐸᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᖓᔪᖅᑳᖅ ᐅᖃᖅᑲᐅᒻᒪᑦ ᕿᒥᕐᕈᓐᓂᕈᑦᑕ. ᓇᒦᓕᖅᐸᑦ ᕿᒥᕐᕈᓂᖏᑦ 
ᐊᒻᒪᓗ ᖃᖓᒃᑯᑦ ᐱᔭᕇᖅᑕᐅᓂᐊᖅᑐᒋᔭᐅᕙᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐃᓪᓗᓕᕆᔨᒃᑯᓐᓄᑦ ᐊᒻᒪᓗ ᑯᐊᐳᕋᐃᓴᒃᑯᓐᓄᑦ, ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᐅᓯᕆᔭᕗᑦ ᐊᒻᒪᓗ ᕿᒥᕐᕈᓂᐅᔪᖅ ᒫᓐᓇ ᐱᓕᕆᐊᖑᕗᖅ 
ᐃᖅᑲᓇᐃᔭᖅᑎᒃᑲᓗ ᐃᒻᒪᖃ ᑕᖅᑭᖅ ᓄᖑᓚᐅᙱᓐᓂᖓᓂ ᐱᔭᕇᖅᑕᐅᓂᐊᖅᑐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ ᐊᐱᖅᑯᒻᒧᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᕆᔪᓐᓇᖅᐸᕋᓖ ᐊᖓᔪᖅᑳᖅ ᐱᓕᕆᐊᖃᕈᓐᓇᕐᓂᐊᕐᒪᖔᖅ 
ᕿᒥᓂᕐᕈᓚᐅᕐᓗᑎᒃ ᐊᒻᒪᓗ ᐅᖃᖃᑎᒌᓚᐅᕐᓗᑎᒃ ᐊᖓᔪᖅᑳᕐᕕᒻᒥᑦ ᑯᐊᐳᕋᐃᓴᒃᑯᑦᓐᓄᑦ ᐊᓯᔾᔨᖅᑕᐅᔪᖃᖅᐸᑦ 
ᖃᐅᔨᒃᑲᐃᖁᓪᓗᒍ ᒪᓕᒐᓕᐅᖅᑎᓄᑦ ᑕᕝᕙᓂ ᒪᓕᒐᓕᐅᕐᕕᒻᒥ ᐱᔪᓐᓇᖅᓯᑐᐊᕈᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐃᓪᓗᓕᕆᔨᒃᑯᓐᓄᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᐅᖃᖅᑏ, ᑐᓴᖅᑎᑕᐅᑐᐊᕈᒪ ᑕᒪᑐᒪ ᒥᔅᓵᓄᑦ, ᑕᒪᓐᓇ 
ᐅᖃᐅᓯᕆᔪᓐᓇᑦᑎᐊᕐᓂᐊᖅᐸᕋ ᒪᓕᒐᓕᐅᕐᕕᒻᒥᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐲᑕᓴᓐ. 
 
ᐊᐱᖅᑯᑦ 027 - 2(1): ᑐᓴᕋᔅᓴᐃᑦ ᓄᑖᑦ ᐋᔩᕐᓂᐅᔪᓂᑦ ᖃᖓᑕᓲᓕᕆᔨᒃᑯᑦ ᑲᓇᑕᒥ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᔅᓴᕋ ᐊᖓᔪᖅᑳᖓᓐᓄᑦ ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ 
ᐳᓚᕋᖅᑐᓕᕆᓂᕐᒧᑦ ᐱᔾᔪᑎᖃᖅᑐᖅ ᓄᓇᓕᓐᓂᑦ ᖃᖓᑕᓲᓕᕆᕖᑦ ᓈᓚᐅᑎᖃᕐᕕᖏᓐᓂᑦ. 
 
ᐱᓪᓗᒍ ᖃᐅᔨᒪᔪᐃᓐᓇᐅᒐᑦᑕ ᐊᐅᓚᓯᒪᓕᕋᑦᑕ ᑎᓴᒪᓂᑦ ᑕᓪᓕᒪᓂᓪᓘᓐᓃᑦ ᐊᕐᕌᒍᓂᑦ ᐊᒻᒪᓗ ᑳᓐᑐᕌᖃᖅᐸᑦᑐᑦ 
ᕿᒥᕐᕈᔭᐅᓯᒪᓪᓗᑎᒃ. ᑭᖑᓪᓕᖅᐹᒃ ᑳᓐᑐᕌ ᖃᖓᑕᓲᓕᕆᔨᒃᑯᓐᓂᑦ ᑲᓇᑕᒥ. ᑐᑭᓯᐅᒪᔭᒃᑯᑦ ᐋᔩᕐᓂᖃᕐᒪᑕ 
ᒫᓐᓇᐅᔪᖅ. ᖃᐅᔨᔪᒪᕗᖓᓕ ᐊᖓᔪᖅᑳᖅ ᓇᓗᓇᐃᖅᓯᔪᓐᓇᕐᒪᖔᖅ ᒪᓕᒐᓕᐅᕐᕕᒻᒧᑦ ᖃᓄᐃᓕᖓᓕᕐᒪᖔᑕ 
ᐋᔩᕐᓂᐅᔪᑦ ᖃᖓᑕᓲᓕᕆᔨᒃᑯᓐᓂᑦ ᑲᓇᑕᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓯᒪᐃᓚᒃ. ᐊᖓᔪᖅᑳᖅ ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐊᒻᒪᓗ 
ᐃᖏᕐᕋᔪᓕᕆᔨᒃᑯᓐᓄᑦ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖃᑎᖃᖅᐸᓪᓕᐊᕗᒍᑦ ᒫᓐᓇᐅᔪᖅ 
ᖃᖓᑕᓲᓕᕆᔨᒃᑯᓐᓂᑦ ᑲᓇᑕᒥ. ᑕᒪᔾᔭ ᑭᐅᔾᔪᑎᒋᔪᓐᓇᖅᑕᑐᐊᕋ ᒫᓐᓇᐅᔪᖅ, ᑕᒪᓐᓇ ᖃᐅᔨᒋᐊᖅᐸᓪᓕᐊᕙᕗᑦ. 
 
ᐅᖃᖅᑎ (ᑐᓵᔨᒃᑯᑦ): ᐆᑮ? ᐃᓚᒋᐊᕈᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᖓᔪᖅᑳᖅ ᓇᓗᓇᐃᖅᓯᔪᓐᓇᖅᐹ ᒪᓕᒐᓕᐅᕐᕕᒻᒥᑦ ᓄᓇᕗᒻᒥ ᒐᕙᒪᒃᑯᑦ 
ᕿᓂᕐᒪᖔᑕ ᐅᖓᑖᓄᑦ $4.6-ᒥᓕᐊᓐ ᑮᓇᐅᔭᖅᑖᕆᕙᑦᑕᖏᑕ ᐊᕐᕌᒍᑕᒫᑦ ᖃᖓᑕᓲᓕᕆᔨᒃᑯᓐᓄᑦ ᑲᓇᑕᒥ 
ᑐᓂᕙᑦᑕᖏᓐᓄᑦ ᒫᓐᓇᐅᔪᖅ ᐊᐅᓚᑕᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᒪᒥᐊᓇᖅ ᑐᑭᓯᑦᑎᐊᙱᓐᓇᒃᑭᑦ. ᐊᐱᕆᒃᑲᓐᓂᑲᐃᓐᓇᕇᑦ, ᐲᑕᓴᓐ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐅᖃᖅᑏ. ᑎᒻᒥᔫᓕᕆᔩᑦ ᐅᒥᐊᕐᔪᐊᓕᕆᔩᑦ ᑲᓇᑕᒥ ᐅᖃᖃᑦᑕᖅᑐᑦ ᒐᕙᒪᖓ ᓄᓇᕗᑦ 
ᐱᔪᓐᓇᕐᓂᕋᐃᒋᐊᖏᑦ $4.6 ᒥᓕᐊᓐᑐᐃᓐᓇᕐᓂᒃ ᐊᕐᕌᒍᑕᒫᖏᓐᓄᑦ ᐊᓂᒍᖅᓯᒪᔪᓄᑦ ᐊᕐᕌᒍᓄᑦ ᓯᑕᒪᓄᑦ 
ᑕᓪᓕᒪᓄᓪᓘᓐᓃᑦ ᐊᑐᐃᓐᓇᐅᑎᑦᓱᒋᑦ ᐱᔭᐅᒍᒪᑉᐸᑕ ᐱᔭᐅᒍᒪᙱᑉᐸᑕᓘᓐᓃᑦ. ᑕᐃᒪ, ᖃᐅᔨᒍᒪᕗᖓ ᒥᓂᔅᑕ 
ᐅᖃᐅᔾᔨᒍᓐᓇᕐᒪᖔᖅ ᒪᓕᒐᓕᐅᖅᑎᓂᒃ ᐅᕙᓂ ᒐᕙᒪ ᐱᓇᓱᐊᕐᓂᐊᕐᒪᖔᖅ ᐊᒥᓲᓂᖅᓴᓂᒃ $4.6 ᒥᓕᐊᓐᓂᒃ 
ᑎᒻᒥᔫᓕᕆᔨᒃᑯᖏᓐᓂᒃ ᑲᓇᑕᐅᑉ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐳᓚᕋᑦᑐᓕᕆᓂᕐᒧᑦ, ᐊᖓᔪᖅᑳ ᑕᐃᕕᑦ ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᖃᐅᑎᔪᓐᓇᙱᑕᒋᑦ ᖃᑦᓯᐅᒻᒪᖔᑕ ᑮᓇᐅᔭᐃᑦ 
ᑖᒃᑯᓄᙵᖓᔪᑦ ᒫᓐᓇ ᓱᓕ ᐅᖃᓕᒪᐅᑎᒋᕙᓪᓕᐊᒐᑦᑎᒍ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐅᖃᖅᑏ. ᒥᓂᔅᑕᐅᑉ ᐅᖃᐅᑎᔪᓐᓇᖅᑳᑎᒍᑦ ᐃᓚᒋᓕᐅᔨᔾᓛᕐᓂᕋᕐᓗᓂ ᓄᓇᓕᓐᓂ 
ᑲᑐᔾᔨᖃᑎᒌᖏᓐᓂᒃ ᒐᕙᒪᓛᑦ ᐊᓪᓚᑦᑎᒻᒪᕆᖏᓐᓂᓪᓗ ᓯᕗᓕᕐᓂᕐᒥᒃ ᐃᖅᑲᓇᐃᔭᖃᑦᑕᖅᓯᒪᔪᓂᒃ 
ᐃᓚᒋᔭᐅᓂᐊᖅᑐᓂᒃ ᓄᓇᕗᑦ ᐊᖏᖃᑎᕕᒌᒐᓱᐊᖅᑎᖏᓐᓄᑦ? ᖁᔭᓐᓇᒦᒃ ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑕᐃᕕᑦ ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᐸᓐᓂᖅᑑᒥ ᑕᒪᓐᓇ ᐅᖃᓕᒪᐅᑎᒋᔪᕗᑦ ᐅᖃᖃᑎᖃᕈᒫᕐᓂᐊᖅᓱᑕᓗ 
ᕼᐊᒻᓚᑦᓂᒃ ᑕᒪᑐᒧᙵᖓᔪᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑏᑦ ᐊᐱᖅᑯᑎᓄᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐅᖃᖅᑏ. ᑕᐃᒃᑯᐊ ᕼᐊᒻᓚᐃᑦ, ᐊᓂᒍᓕᖅᑐᑦ ᐊᕐᕌᖑᐃᑦ ᓯᑕᒪᑦ ᑕᓪᓕᒪᓪᓗᑭᐊᖅ, 
ᐊᑦᓱᕈᕐᓇᖅᑐᒑᓗᒃᑰᖃᑦᑕᖅᓯᒪᔪᑦ ᐊᐅᓚᓐᓇᓱᐊᖅᓱᒋᑦ ᓈᓚᐅᑎᖃᕐᖏᓐᓂᑦ. ᖃᐅᔨᒪᙱᑦᑐᖓ ᖃᑦᓯᑦ 
ᓴᐱᓕᖅᓯᒪᒻᒪᖔᑕ ᐊᐅᓚᑕᒥᓐᓂᒃ, ᒥᓂᔅᑕ ᐅᖃᐅᔾᔨᒍᓐᓇᖅᑲ ᒪᓕᒐᓕᐅᖅᑎᓂᒃ ᖃᑦᓯᐅᓕᕐᒪᖔᑕ ᐅᓪᓗᒥ 
ᕼᐊᒻᓚᐃᑦ ᐊᐅᓚᑦᓯᔪᑦ ᓈᓚᐅᑎᖃᕐᕕᓐᓂᑦ ᓄᓇᕗᒻᒥ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ ᐳᓚᕋᑦᑐᓕᕆᓂᕐᒧᓪᓗ, ᐊᖓᔪᖅᑳ ᑕᐃᕕᑦ ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᒫᓐᓇ, ᐅᖃᖅᑏ, ᕿᑭᖅᑕᕐᔪᐊᕐᒥᐅᓪᓗ ᐸᓐᓂᖅᑑᕐᒥᐅᓪᓗ 
ᐃᓚᒋᔭᐅᒍᒪᙱᑦᑐᑦ ᑕᒪᑐᒧᖓ. ᐊᒻᒪᓗ ᑭᙵᕐᒥᐅᑦ ᓇᓂᓯᕕᒻᒥᐅᓪᓗ ᕼᐊᒻᓚᑦᖏᓐᓄᑦ ᑳᓐᑐᕌᒃᑕᐅᓯᒪᙱᑦᑐᑦ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑐᑯᑏᑦ. ᐹᓇᐸᔅ. 
 
ᐊᐱᖅᑯᑦ 028 - 2(1): ᐃᓪᓗᒥᒃ ᓇᒻᒥᓂᖅᑖᐸᓪᓕᐊᓂᕐᒧᑦ ᐊᑐᐊᒐᐃᑦ ᒪᓕᒐᐃᓪᓗ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᑐᓴᖅᑎᑕᐅᒋᐊᒃᑲᓐᓂᕈᒪᔪᖓ, ᑐᑐ ᐊᐱᕆᔪᒻᒪᑦ ᓇᑦᓯᖅᒥᒃ ᐱᖓᑦᓯᕐᒥ. 
ᐃᑯᒪᐅᑎᓅᖓᔪᓂ ᐊᑲᐃᓪᓕᐅᕈᑎᖃᕆᐊᖏᑦ, ᐊᑭᓕᑦᓴᓕᐹᓘᒻᒪᑕᒎᖅ. 
 
ᐊᐱᕆᔭᕋ ᒥᓂᔅᑕᖓ ᐃᓪᓗᓕᕆᔨᕐᔪᐊᒃᑯᑦ, ᖃᓄᐃᑦᑐᓂᒃ ᐊᑐᐊᒐᖅᑕᖃᖅᑲ ᖃᒧᐃᑦᑐᓂᓪᓗ 
ᓇᓪᓕᐅᒃᑯᒫᖃᕆᐊᖃᖅᑲ ᑖᒃᑯᓄᖓ ᐃᓚᒋᔭᐅᓗᓂ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐃᓪᓗᓕᕆᔨᕐᔪᐊᓄᑦ, ᐊᖓᔪᖅᑳ ᐲᑕ ᕿᓚᕝᕙᖅ. 
 

ᐊᖓᔪᖅᑳ ᐲᑕ ᕿᓚᕝᕙᖅ: ᐄ, ᐅᖃᖅᑏ. ᖁᔭᓐᓇᒦᒃ. 
 

ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕆᒍᑏᑦ, ᐹᓇᐸᔅ. 
 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᓇᓪᓕᐅᒃᑯᒫᖃᙱᒃᑯᑎᒃ, ᐱᓗᐊᖅᑐᒥᒃ ᐃᓄᐃᓴᓐᓂᖅᓴᓂᒃ ᐃᓄᓕᓐᓂᒃ 
ᓄᓇᓕᓐᓂ, ᐊᑦᓱᐊᓗᒃ ᐱᔭᕆᐊᑐᓂᐊᕐᑐᖅ ᐃᓚᒋᓕᐅᑎᓇᓱᐊᕐᓗᓂ ᑖᑦᓱᒧᖓ ᐱᓕᕆᐊᒧᑦ. ᖁᔭᓐᓇᒦᒃ ᐅᖃᖅᑏ. 
 

ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑕ ᕿᓚᕝᕙᖅ. 
 

ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐄ ᐊᑐᐊᖅᑕᐅᒋᐊᓕᓐᓄᑦ ᒪᓕᒐᖃᖅᑐᒍᑦ 
ᓱᖅᑯᐃᒪᓂᐊᕐᓗᑕ ᓇᓪᓕᐅᒃᑯᒫᖃᕋᓗᐊᕆᐊᖏᑦ, ᓇᓪᓕᐅᒃᑯᒫᖃᙱᒃᑯᑎᒃ ᐃᓚᒋᔭᐅᒍᓐᓇᖏᑦᑐᑦ ᑕᕝᕗᖓ. 
ᖁᔭᓐᓇᒦᒃ ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕆᒍᑏ ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐃᓄᐃᑦ ᐃᓕᑉᐸᓪᓕᐊᓕᑕᐃᓐᓇᕐᒪᑕ ᖃᓄᖅ ᑕᒪᒃᑯᐊ ᐱᓕᕆᐊᖑᔪᑦ 
ᐊᐅᓚᔭᕆᐊᖃᕐᒪᖔᑕ, ᐅᐱᓐᓇᕋᓂ ᐃᓄᐃᑦ ᑕᒪᒃᑯᓂᖓ ᖃᐅᔨᒪᓚᐅᙱᒻᒪᑕ ᑕᐃᒪᓕ ᑕᒪᒃᑯᐊ ᓄᓇᓕᐅᔪᑦ 
ᖃᐅᔨᒪᑎᓐᓂᐊᕋᓗᐊᖅᐱᒋ ᑕᒪᒃᑯᓂᖓ ᐊᑐᐊᒐᐅᔪᓂᒃ ᒪᓕᒃᑕᐅᔭᕆᐊᖃᖅᑐᓂᒃ? 
 
ᐅᖃᖅᑏ (ᑐᓵᔨᒃᑯᑦ): ᐊᖓᔪᖅᑳᖅ ᐃᓪᓗᓕᕆᔨᒃᑯᓐᓄᑦ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᑕᒪᓐᓇ ᐃᖅᑲᓇᐃᔭᖅᑎᓄᑦ ᖃᐅᔨᔭᐅᓇᓱᐊᖅᑐᖅ. ᐊᖓᔪᖅᑳᙳᑐᐊᕋᒪ 
ᐃᓪᓗᓕᕆᔨᒃᑯᓐᓄᑦ, ᑐᓴᖅᑎᑦᑐᒪᔭᕗᑦ ᓄᓇᓕᐅᔪᑦ ᐊᑐᐊᒐᐅᔪᓂᒃ ᒪᓕᒃᑕᐅᔭᕆᐊᖃᖅᑐᓂᒃ ᖃᐅᔨᒪᓂᕐᓴᐅᓂᐊᕐᒪᑕ. 
ᓄᓇᓕᓐᓂ ᐃᓕᓐᓂᐊᖅᑎᑦᑎᖃᑦᑕᖅᑐᒍ ᐃᒪᐃᑦᑐᓂᒃ ᓇᒻᒥᓂᖅ ᐃᓪᓗᖃᕐᓂᕐᒧᑦ ᐱᓕᕆᐊᒧᑦ. ᓄᓇᖃᖅᑐᑦ 
ᐃᓚᐅᑎᑕᐅᔪᐃᓐᓇᐅᓛᖅᑐᑦ ᐃᓕᓐᓂᐊᖅᑎᑦᑎᓕᕋᐃᒍᑦᑕ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᒃ, ᐊᖓᔪᖅᑳᖅ ᑕᖅᑭᓂ ᐱᖓᓱᓂᒃ ᑕᖅᐸᒃᑲᑦᑕ ᖁᑦᑎᑦᑎᑐᒥ 
ᐅᑭᐅᒃᑯᑦ. ᐊᖓᔪᖅᑳᖑᔪᖅ ᐱᓕᕆᖃᑎᖃᕐᓂᐊᖅᐸ ᓄᓇᓕᓐᓂ ᒐᕙᒪᓕᕆᔨᒃᑯᓐᓂᑦ ᐊᒻᒪᓗ 
ᐆᒻᒪᖅᑯᑎᓕᕆᔨᒃᑯᓐᓂᑦᐆᒻᒪᖅᑯᑎᓕᕆᔨᒃᑯᓐᓂᑦ ᐃᑲᔪᖅᑕᐅᖃᑦᑕᕈᓐᓇᕐᒪᖔᑕ ᖃᐅᒪᖏᓐᓄᑦ ᑕᐃᒃᑯᐊ 
ᐊᖏᓂᕐᓴᐅᔪᓂᒃ ᐊᑭᓖᔭᕆᐊᖃᖅᐸᒻᒪᑕ. ᑕᒪᓐᓇ ᖃᐅᔨᒋᐊᖅᑕᐅᓂᐊᖅᐸ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐃᓪᓗᓕᕆᔨᒃᑯᓐᓄᑦ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐊᐱᖅᑯᑦ ᐃᕝᕕᑦ ᐊᐱᖅᑯᑎᖓᓄᑦ. ᑕᒪᓐᓇ 
ᐊᐱᖅᑯᑎᖓ ᐱᔭᕆᐊᑐᔪᒻᒪᑦ ᑭᐅᓇᓱᐊᕆᐊᖓ ᐱᔾᔪᑎᒋᓪᓗᒋᑦ ᑮᓇᐅᔭᐃᑦ ᐊᑐᖅᑐᒃᓴᐅᔪᑦ ᐊᓯᔾᔨᓚᐅᙱᒻᒪᑕ. 
ᒪᓕᒐᓕᐅᖅᑎᐅᖃᑎᒃᑲ, ᖃᐅᔨᒃᑲᓐᓂᐊᖅᐸᒃᓯ ᐃᕕᑦ ᐊᐱᖅᑯᑎᖓᓄᑦ ᐅᖃᖃᑎᒋᓚᖅᐸᒃᑲ ᐊᓯᖏᑦ ᐊᖓᔪᖅᑳᖑᔪᑦ 
ᑕᒪᒃᓱᒧᖓ. ᑮᓇᐅᔭᓕᕆᔨᒃᑯᑦ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐃᕝᔭᕈᑕᐃᓚᒃ. 
 
ᐊᐱᖅᑯᑦ 029 - 2(1): ᑮᓇᐅᔭᖃᖅᑎᑕᐅᓂᖏᑦ ᑭᓈᓗᖃᐅᑎᐅᔪᒧᑦ 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᒪᕐᕉᓐᓂᒃ ᐊᐱᖅᑯᑎᒃᓴᖃᖅᑐᖓ ᐊᖓᔪᖅᑳᒧᑦ ᓄᓇᓕᓐᓂ 
ᒐᕙᒪᓕᕆᓂᕐᒧᑦ. ᐱᔾᔪᑎᖃᖅᑐᓂᒃ ᑮᓇᐅᔭᖃᖅᑎᑕᐅᓂᖏᓐᓄᑦ ᓴᓂᕐᕙᐃᕕᐅᒋᕐᓯᒪᔪᑦ ᑭᓇᓗᖃᐅᑎᐅᔪᓄᑦ. 
ᑕᐃᒃᑯᐊ ᑮᓇᐅᔭᐃᑦ ᓴᓂᕐᕙᖅᑕᐅᓯᒪᔪᑦ ᐅᑎᖅᑎᑕᐅᓂᐊᖅᐸᑦ ᑕᐃᒃᑯᓄᖓ ᐊᑐᕈᑎᒃᓴᖏᓐᓄᑦ? ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓄᓇᓕᓐᓂ ᒐᕙᒪᓕᕆᓂᕐᒧᑦ, ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ ᐅᖃᖅᑏ. ᒪᒥᐊᓇᐅᒐᓗᐊᖅ ᑕᐃᒃᑯᐊ ᑐᑭᓯᒋᐊᕈᑎᒃᓴᐅᔪᑦ 
ᐊᑐᐃᓐᓇᕆᒋᙱᓇᒃᑭᑦ. ᑭᓯᐊᓂᓕ ᑕᒪᓐᓇ ᐊᑐᖅᐸᒃᑕᕗᑦ ᐊᕐᕌᒍᑕᒫᑦ ᑕᐃᒃᑯᐊ ᑮᓇᐅᔭᐃᑦ ᐊᑐᖅᑕᐅᓂᖏᑦᑐᑦ 
ᑕᐃᒃᑯᐊ ᐱᓕᕆᕕᐅᔪᑦ ᐅᑎᕆᐊᖃᖅᐸᒃᐳᑦ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᖏᖅᑕᐅᔪᒃᓴᐅᓗᑎᒃ 
ᑲᔪᓯᓂᐊᖅᐸᑕ ᐱᓕᕆᐊᒥᒃ, ᐊᓯᖏᓐᓄᓪᓘᓐᓃᑦ ᑮᓇᐅᔭᖃᖅᑎᑦᑎᒋᐊᖃᕐᓂᕐᒧᑦ ᑕᐃᒃᑯᓄᖓ ᓄᓇᓕᓐᓄᑦ. 

ᐊᖏᕐᓂᐊᖅᐳᖓ ᑐᓂᓯᖃᑦᑕᕐᓂᐊᕋᒪ ᑐᑭᓯᒋᐊᕈᑎᒃᓴᑲᓐᓂᐅᔪᓂᒃ ᒪᓕᒐᓕᐅᖅᑎᐅᖃᑎᓐᓄ ᑕᒪᒃᓱᒪ ᒥᒃᓵᓄᑦ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ. ᐃᕝᔭᕈᑕᐃᓚᒃ  
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐃᓚᒋᐊᕈᑎᒃᑲᓐᓂᐅᔪᖅ ᐱᔾᔪᑎᖃᖅᑐᖅ ᑭᓇᓗᖃᐅᑎᓂᒃ. 
ᐊᐱᕆᔪᒪᔭᕋ ᐊᖓᔪᖅᑳᖑᔪᖅ ᑕᒪᓐᓇ ᐊᐅᔭᒥ ᑲᒪᒋᔭᐅᓂᐊᕐᒪᖔᖅ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓄᓇᓕᓐᓂ ᒐᕙᒪᓕᕆᓂᕐᒧᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐊᒻᒪ ᖁᔭᓐᓇᒦᒃ ᐃᕕᑦ ᐊᐱᖅᑯᑎᑦᑎᐊᕙᓗᐊᓄᑦ. 
ᒪᒥᐊᓇᖅ, ᐅᖃᖅᑏ, ᐱᓯᒪᖏᓇᒃᑭᑦ ᑎᑎᖅᑲᖁᑎᒃᑲ ᒫᓐᓇᐅᔪᖅ. ᑕᐃᒪᓕ, ᒪᓕᒐᓕᐅᖅᑎ ᖃᐃᒍᓐᓇᖅᑐᖅ 
ᑕᑯᔭᖅᑐᕐᓗᓂᖓ ᑲᑎᒪᒍᓐᓃᕈᑦᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑎᑦ. ᑰᓕ. 
 
ᐊᐱᖅᑯᑦ 030 - 2(1): ᐸᕐᓇᐅᑎᑦ ᑐᔪᕐᒥᕕᒃᓴᒧᑦ ᑲᖏᖅᖠᓂᕐᒥ  
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᕆᔪᒪᓪᓗᖓ ᐊᖓᔪᖅᑳᖓᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ.  
 
ᐊᖓᔪᖅᑳᖅ ᖃᐅᔨᒪᑦᑎᐊᕐᒪᑦ ᐊᒻᒪᓗ ᖁᔭᓐᓇᒦᕈᒪᓪᓗᒍ ᐊᖓᔪᖅᑳᖓ ᓄᑖᒥᒃ ᐋᓐᓂᐊᕕᓕᐅᖅᑕᐅᑎᑦᑎᓚᐅᕐᒪᑦ, 
ᐋᓐᓂᐊᕕᒻᒥᒃ ᑲᖏᖅᖠᓂᕐᒥ ᐊᒻᒪᓗ ᐃᓄᖏᑦ ᑭᕙᓪᓕᕐᒥ ᓂᕆᐅᑦᑎᐊᕐᒪᑕ ᐋᓐᓂᐊᕕᓕᐊᖃᑦᑕᕐᓂᐊᕐᕋᒥᒃ 
ᖃᓂᕐᓂᖅᓴᒧᑦ ᐊᒻᒪᓗ ᐱᑕᖃᕐᓂᐊᕆᓪᓗᓂ ᐃᖅᑲᓇᐃᔭᖅᑎᓄᑦ ᐃᓪᓗᒃᓴᓂᑦ, ᑭᓯᐊᓂᓕ ᒫᓐᓇᐅᔪᖅ, ᑐᔪᒻᒥᕕᒻᒥᒃ 
ᐋᓐᓂᐊᕕᓕᐊᖅᓯᒪᔪᓄᑦ ᐱᑕᖃᖏᒻᒪᑦ ᑲᖏᖅᖠᓂᕐᒥ ᐊᒻᒪᓗ ᐃᒪᐃᒐᔪᒻᒪᑦ, ᐃᓄᐃᑦ ᐊᖅᑯᓵᖅᑐᑦ ᑲᖏᖅᖠᓂᒃᑯᑦ 
ᑐᔪᒻᒥᒋᐊᖃᑦᑐᑎᒃ ᓇᒥᑭᐊᖅ ᐊᒻᒪᓗ ᓯᓚᕈᔫᑎᓪᓗᒍ ᐊᒻᒪᓗ ᖃᖓᑦᑕᖅᕕᒋᔭᕆᐊᖃᑦᑕᒥᓂᒃ ᐊᑲᐅᓈᕈᑎᖏᒃᑯᑎᒃ, 
ᕿᓂᕆᐊᖃᓕᖃᑦᑕᕐᒪᑕ ᓇᔪᕋᔅᓴᒥᓂᒃ. 
 
ᑕᐃᒃᓱᒧᖓᓕ ᓄᑖᒧᑦ ᐋᓐᓂᐊᕕᒃᓴᒧᑦ ᑲᖏᖅᖠᓂᕐᒥ, ᓇᒥᓂᓕ ᐃᓄᐃᑦ ᑐᔪᒻᒥᖃᑦᑕᓂᐊᕐᒪᑕ? ᑕᐃᒪᐃᑎᓪᓗᒍ, 
ᐊᐱᕆᔪᒪᔭᕋ ᐊᖓᔪᖅᑳᖅ ᐸᕐᓇᓯᒪᒻᒪᖔᑕ ᓴᓇᓂᐊᕐᓗᑎᒃ ᑐᔪᒻᒥᕕᒃᓴᒥᒃ ᓯᕗᓂᐊᒍᑦ ᓄᑕᕋᒃᔭᐅᓚᐅᖏᑎᓪᓗᒍ 
ᐋᓐᓂᐊᕕᒃᓴᖅ. ᖃᖓᓕ ᓴᓇᔭᐅᓂᐊᕐᒪᑦ? ᓲᖃᐃᒻᒪ, ᐃᓄᐃᑦ ᑐᔪᒻᒥᕕᒻᒦᒍᒪᖏᒻᒪᑕ ᑲᖏᖅᖠᓂᕐᒦᑦᑐᑎᒃ ᐊᒻᒪᓗ 
ᑕᐃᑲᓃᒍᒪᖏᓐᓂᖏᓐᓄᑦ, ᑕᐃᒪᓕ ᐊᖓᔪᖅᑳᖅ ᑐᓴᖅᑎᒍᓐᓇᖅᑳᑎᒍ ᖃᓄᐃᑦᑐᓂᒃ ᐸᕐᓇᒍᑎᖃᒻᒪᖔᖅ 
ᐋᓐᓂᐊᕕᓕᐊᖅᑐᓄᑦ ᑲᖏᖅᓕᓂᕐᒦᓂᐊᖅᑐᓄᑦ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ. ᐳᕋᐅᓐ. 
 
ᐊᖓᔪᖅᑳ ᓚᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᒍᓱᓪᓚᕆᑦᑐᖓ ᐅᖃᐅᓯᕆᒐᕕᐅᒃ 
ᑕᒪᓐᓇ, ᒥᔅᑕ. ᑰᓕ. ᐋᓐᓂᐊᕕᒃᓴᒧᓪᓕ, ᒪᑐᐃᕐᓂᐊᖅᑐᖅ ᐅᑭᐊᒃᓵᖅ ᐊᒻᒪᓗ ᐸᕐᓇᓯᒪᔪᒍᑦ ᐋᓐᓂᐊᕕᓕᐊᖅᑐᑦ 
ᐊᖏᕐᕋᖃᑦᑎᓪᓗᒋᑦ. ᑐᓴᐅᒪᒐᒪ 20-ᖑᓂᐊᕐᒪᑕ ᐃᓪᓗᐃᑦ ᓴᓇᔭᐅᔪᑦ, ᑭᓯᐊᓂᓕ ᑐᔪᒻᒥᕕᖃᖏᑦᑐᒍᑦ 
ᐋᓐᓂᐊᕕᓕᐊᖅᑐᓄᑦ ᒫᓐᓇᐅᔪᖅ. ᐱᓕᕆᖃᑎᖃᕆᐊᖃᕐᓂᐊᖅᑐᒍᖅᑲᐃ ᑲᖏᖅᖠᓂᐅᑉ ᕼᐋᓪᓚᒃᑯᖏᓐᓂᒃ ᐊᒻᒪᓗ 
ᐱᓕᕆᕕᐊ ᐋᓐᓂᐊᖅᑐᓕᕆᔨᒃᑯᑦ ᐃᓪᓗᒥᒃ ᐊᑐᐃᓐᓇᖅᑕᖃᓕᕐᓂᐊᕐᒪᑦ ᐋᓐᓂᐊᕕᓕᐊᖅᐸᑦᑐᓄᑦ. ᖃᐅᔨᒪᔭᓐᓂᓪᓕ,  

ᐋᓐᓂᐊᕕᓕᐊᖅᑐᐃᑦ ᑐᔪᒻᒥᖃᑦᑕᓂᐊᖅᑐᑦ ᑕᐃᒪᐃᒍᒪᑉᐸᑕ ᐅᕝᕙᓘᓐᓃᑦ ᑐᔪᒻᒥᕕᒻᒦᖃᑦᑕᕐᓗᑎᒃ. ᕿᒥᕐᕈᓂᐊᖅᑐᒍᑦ 
ᖃᓄᖅᑑᕈᑎᒃᓴᓂᒃ ᑕᒪᑐᒧᖓ ᑐᕌᖓᔪᒥᒃ ᐅᕝᕙᓘᓐᓃᑦ ᐋᓐᓂᐊᕕᓕᐊᖅᑐᑦ ᓯᓂᑦᑕᕆᐊᖃᕐᓂᐊᖅᑐᑦ ᐅᕝᕙᓘᓐᓃᑦ  
 
ᑲᖏᖅᖠᓂᕐᒦᒋᐊᖃᑦᑐᓄᑦ. ᐱᐅᔪᒥᒃ ᐃᓪᓗᖃᕆᐊᖃᑦᑐᒍᑦ ᐋᓐᓂᐊᕕᓕᐊᖅᐸᑦᑐᓄᑦ ᐊᒻᒪᓗ ᖁᔭᓐᓇᒦᕈᒪᓪᓗᑎᑦ 
ᐅᖃᐅᓯᕆᒐᕕᐅᒃ ᑕᒪᓐᓇ ᑲᑎᒪᕕᒻᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑎᑦ. ᓇᑦᑎᖅ. 
 
ᐊᐱᖅᑯᑎ 031 - 2(1): ᐃᓪᓗᑭᔅᓴᕐᓂᖅ  
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓚᒋᐊᕈᑎ ᐊᐱᖅᑯᑎᒋᖅᑲᐅᔭᓐᓄᑦ ᐅᐊᑦᑎᐊᕈᑦᑎᐊᖅ ᐊᒻᒪᓗ 
ᒪᒥᐊᑉᐳᖓ. ᑐᕌᖅᑎᒍᒪᓪᓗᒍ ᐊᐱᖅᑯᑎᒐ ᐊᖓᔪᖅᑳᒧᑦ ᑲᒪᒋᔭᖃᑦᑐᖅ ᐃᓪᓗᓕᕆᔨᕐᔪᐊᒃᑯᓐᓂᑦ. 
 
ᒫᓐᓇᕋᑖᖅ, ᐊᖓᔪᖅᑳᖓ ᓄᓇᕗᑦ ᑐᙵᕕᒃᑯᑦ ᑲᑎᒪᖃᑎᖃᓚᐅᕐᒪᑦ ᒐᕙᒪᑐᖃᒃᑯᓃᖔᖅᑐᓂᒃ ᑕᒪᑐᒧᖓ 
ᐃᓪᓗᑭᔅᓱᓂᕐᒧᑦ ᓄᓇᕗᒻᒥ. ᐊᐱᕆᔪᒪᓪᓗᖓ ᐊᖓᔪᖅᑳᒥᒃ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᐱᓕᕆᖃᑎᖃᕐᒪᖔᑕ 
ᐊᖓᔪᖅᑳᖓᓂᒃ ᓄᓇᕗᑦ ᑐᙵᕕᒃᑯᑦ ᐃᓪᓗᑭᔅᓱᓂᕐᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᑲᒪᒋᔭᖃᑦᑐᖅ ᐃᓪᓗᓕᕆᔨᕐᔪᐊᒃᑯᓐᓂᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ):ᖁᔭᓐᓇᒦᒃ, ᐅᖃᖅᑎ. ᐱᓕᕆᖃᑎᖃᖅᑎᐊᖅᓯᒪᔪᖓ ᐊᖓᔪᖅᑳᖓᓂᒃ 
ᓄᓇᕗᑦ ᑐᙵᕕᒃᑯᑦ ᐊᒻᒪᓗ ᐅᖃᕈᑎᖃᖃᑦᑕᖅᓯᒪᓪᓗᑕ ᐃᓪᓗᑭᔅᓱᓂᕐᒪᕆᐊᓗᒋᔭᑦᑎᓐᓂᒃ ᓄᓇᕗᒻᒥ. 
ᑐᑭᓯᖃᑦᑕᐅᑎᓯᒪᓕᖅᑐᒍᑦ ᖃᓄᖅᑎᒋ ᐊᑲᐅᖏᓕᐅᕈᑎᖃᔾᔪᐊᕐᒪᖔᑦᑕ ᐊᒻᒪᓗ ᑲᑎᒪᖃᑦᑕᖅᑐᑕ ᐅᑯᐊᓗ, 
ᒐᕙᒪᑐᖃᒃᑯᓃᖔᖅᑐᖁᑎᑦᑎᓐᓂᒃ. ᐱᓕᕆᖃᑎᒌᑉᐳᒍᑦ ᖃᓄᖅ ᐃᑲᔪᕈᓐᓇᕐᒪᖔᑕ ᐊᒥᒐᓗᐊᖅᑐᓂᑦ ᒫᓐᓇᐅᔪᖅ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ ᐊᐱᖅᑯᒻᒧᑦ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖃᑎᖃᕆᕖᑦ ᐃᓪᓗᓂᒃ ᓇᒻᒥᓂᖁᑎᖃᖅᑐᓂᒃ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓄᓇᕗᒥ ᐃᒡᓗᓕᕆᔨᖅᔪᐊᒃᑯᓐᓂᑦ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓲᖃᐃᒻᒪ, ᐊᑦᑐᐃᓂᖃᕐᓂᐊᕐᒪᑕ ᐃᓪᓗᓂᒃ 
ᓇᒻᒥᓂᖁᑎᓕᓐᓂᑦ, ᑭᐊᓯᓂ ᐱᔭᖏᖅᓴᐃᓪᓗᑕ ᓄᓇᕗᒻᒥᑦ ᐃᓪᓗᓂᒃ ᓇᒻᒥᓂᖁᑎᓕᓐᓂᑦ, ᑭᓯᐊᓂ ᐅᓪᓗᒥᐅᔪᖅ 
$3,000-ᓂᒃ ᐊᒥᒐᖅᓴᖅᐳᒍᑦ ᒫᓐᓇᐅᔪᖅ ᐱᑕᖃᕆᐊᓕᓐᓂᑦ ᓄᓇᕗᒻᒥ ᐊᒻᒪᓗ ᐃᓪᓗᓕᕆᓂᖅ 
ᓯᕗᓪᓕᐅᔾᔭᐅᖁᓪᓗᓂᐅᒃ ᐅᕙᖓ ᐊᖓᔪᖅᑳᖃᕐᕕᖓᓂᑦ, ᐊᒻᒪᓗ ᓲᖃᐃᒻᒪ ᐊᑦᑐᐃᓂᖃᕐᓂᐊᕐᒪᑦ ᐃᓪᓗᓂᒃ 
ᓇᒻᒥᓂᖁᑎᖃᖅᑐᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᑎᖅᑕᖃᒃᑲᓐᓂᕈᓐᓃᕐᒪᑦ ᑎᑎᕋᖅᓯᒪᔭᕐᓂᒃ. ᑐᑐ, ᑭᖑᓪᓕᖅᐹᒥᑦ 
ᐊᐱᖅᑯᑎᔅᓴᐃᑦ. 
 
ᐊᐱᖅᑯᑦ 032 - 2(1): ᐊᑭᖏᑦ ᐋᖅᑭᒋᐊᖅᑕᐅᓂᖏᑕ ᐊᖓᔪᖅᑳᕐᕖᑦ 

ᑐᑐ: ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᕙᕋ ᓯᕗᓕᖅᑎ ᑐᑭᒧᐊᖅᑎᑦᑎᔪᓐᓇᕐᓂᐊᖅᑐᓂ ᓇᓕᐊᓐᓄᑐᐃᓐᓇᖅ, 
ᑖᓐᓇᓪᓗᐊᖑᙱᑉᐸᑦ ᐊᖓᔪᖅᑳᖅ ᐊᐱᖅᑯᒻᒧᑦ. 
 
ᐅᖃᖅᑏ, ᖃᐅᔨᒪᔪᐃᓐᓇᐅᒐᑦᑕ ᒪᕐᕉᓚᐅᖅᑑᓐᓂᒃ ᑕᖅᑮᓐᓂᒃ ᐊᒃᓱᒻᒪᕆᒃ ᐋᖅᑭᔅᓱᖅᑕᐅᒋᐊᖅᓯᒪᒻᒪᑕ ᐊᖓᔪᖅᑳᕐᕖᑦ 
ᒐᕙᒪᒃᑯᓐᓂᑦ ᐋᖅᑭᓱᖅᓯᒪᔪᑦ. ᐊᐱᕆᔪᒪᕙᕋ ᓯᕗᓕᖅᑎ ᓇᓗᓇᐃᖅᓯᔪᓐᓇᕐᒪᖔᖅ, ᖃᐅᔨᒪᒻᒪᖔᖅ ᐊᑭᐅᔪᓂᑦ 
ᐱᑕᖃᙱᑉᐸᓪᓘᓐᓃᑦ ᐋᖅᑮᒋᐊᕐᓂᕐᒧᑦ ᐊᖓᔪᖅᑳᖃᕐᕕᓐᓂᑦ, ᖃᑦᑎᓂᒃ ᑮᓇᐅᔭᖅᑐᖅᐸ ᒐᕙᒪᒃᑯᓐᓄᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ ᐅᖃᖅᑏ. ᑮᓇᐅᔭᐃᑦ ᐃᓚᒋᐊᖅᑕᐅᓂᖏᓐᓄᑦ ᓇᓗᓇᐃᖅᓲᑕᐅᓂᐊᖅᐳᑦ 
ᑮᓇᐅᔭᑎᒍᑦ ᐸᕐᓇᐅᑎᓂᒃ ᐊᑐᓂᑦ ᐊᖓᔪᖅᑳᖃᕐᕕᓐᓂᑦ ᖃᓄᖅ ᑲᑎᑎᕆᓂᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᕗᖓ ᑖᒃᑯᓇᓂ ᐊᑭᐅᔪᓂᑦ ᐊᒻᒪᓗ ᓇᓗᓇᐃᖅᑕᐅᓂᐊᖅᑐᔅᓴᐅᒐᓗᐊᖅᐳᖅ. 
ᐃᒻᒪᖃ ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐳᖅ ᐊᑭᖏᓐᓂᑦ ᓴᓇᒋᐊᕐᓂᕐᒧᑦ ᐃᓪᓗᓂᒃ, ᐊᓯᔾᔩᓂᕐᒧᑦ ᐊᓪᓚᕝᕕᓐᓂᑦ, 
ᓄᑦᑎᕆᓂᕐᒧᑦ ᐃᖅᑲᓇᐃᔭᖅᑎᓂᒃ, ᐅᖄᓚᐅᑎᓂᒃ ᓄᑦᑎᕆᓂᕐᒧᑦ, ᖃᕋᓴᐅᔭᕐᓂᒃ ᓄᑦᑎᕆᓂᕐᒧᑦ, ᐊᓯᔾᔩᓂᕐᒧᑦ 
ᑎᑎᕋᕐᕕᔅᓴᓂᒃ ᐊᒻᒪᓗ ᐊᐅᑦᑕᔫᖁᑎᓂᒃ ᐊᑎᓕᓐᓂᒃ ᑕᒪᒃᑯᓄᖓᒐᓚᓪᓗ. ᐊᒻᒪᓗ ᑕᒪᒃᑯᐊ ᐱᑐᖃᐃᑦ ᐊᑎᕐᓂᒃ 
ᑎᑎᕋᖅᓯᒪᔪᑦ ᑕᒪᒃᑯᐊᓗ ᐊᓯᖏᑦ. ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐹ ᐊᑭᖏᓐᓂᑦ, ᐊᒡᒍᖅᓯᒪᓗᑎᒃ, 
ᒪᓕᒐᓕᐅᖅᑎᓄᑦ ᒪᓕᒐᓕᐅᕐᕕᒻᒥᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓇᓗᓇᙱᑦᑐᖅ ᑕᒪᓐᓇ ᖃᐅᔨᒋᐊᕈᓐᓇᕋᑦᑎᒃᑯ 
ᑮᓇᐅᔭᖅᑐᖏᓐᓂᖅᓴᐅᓂᖏᓪᓗ ᓇᓗᓇᐃᕐᓗᒋᑦ ᐊᐅᓚᑕᐅᔪᑦ, ᐊᐅᓚᑕᐅᑦᑎᐊᕐᓂᖅᓴᐅᓂᖏᓐᓄᑦ ᐊᖓᔪᖅᑳᕐᕖᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᑭᖑᓪᓕᖅᐹᒧᑦ ᐊᐱᖅᑯᑎᓐᓅᖅᐸᓪᓕᐊᓗᖓ ᑕᑯᒍᒪᒐᒪ ᐊᑭᖏᓐᓂᑦ ᐊᒻᒪᓗ ᐅᖃᖅᑏ, 
ᖃᐅᔨᒪᕗᖓ ᓇᓗᓇᐃᖅᑕᐅᒻᒪᑦ ᓴᖅᑭᑕᐅᓪᓗᓂ ᐅᖃᖅᑐᖃᓚᐅᕐᒪᑦ ᑮᓇᐅᔭᖅᑐᖏᓐᓂᖅᓴᐅᓂᕋᖅᑕᐅᓪᓗᓂ 
ᐅᕝᕙᓘᓐᓃᑦ ᑕᐃᒫᒐᓚᒃ, ᐋᖅᑮᒋᐊᕐᓂᕐᒥᑦ ᓴᖅᑭᐊᔪᓂᑦ. ᐊᐱᕆᔪᒪᕙᕋ ᓯᕗᓕᖅᑎ, 
ᓇᓗᓇᐃᖅᓱᑦᑎᐊᕐᓂᖅᓴᐅᔪᓐᓇᕐᒪᖔᖅ, ᖃᓄᑎᒋᓪᓚᑦᑖᖅ ᑮᓇᐅᔭᖅᑐᖏᓐᓂᖅᓴᐅᓂᐊᕐᒪ~ᖓᑕ ᐃᖃᓗᓐᓄᑦ 
ᐸᕐᓇᐅᒻᒧᑦ 99 ᑮᓇᐅᔭᖅᑐᖏᓐᓂᖅᓴᐅᒐᓱᐊᖅᑎᓪᓗᑕ ᐋᖅᑮᒋᐊᕐᓂᕐᒥᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ.  
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ, ᐃᓛᓐᓂᒃᑯᐃᓐᓇᖅ 
ᐊᖓᔪᖅᑳᖃᕈᓐᓃᕋᑦᑕ ᒪᑭᒪᒐᓱᐊᕐᓂᕐᒧᑦ ᐃᓛᓐᓂᒃᑯᐃᓐᓇᖅ ᐊᖓᔪᖅᑳᖃᕈᓐᓃᕋᑦᑕ ᐆᒪᔪᓕᕆᓂᕐᒧᑦ, ᑕᒪᒃᑯᐊ 
ᐊᒃᓱᕈᒋᔭᒻᒪᕆᒋᒐᑦᑎᒃᑯ. ᑕᐃᒪᐃᒻᒪ ᑕᒪᒃᑯᐊ ᐱᓕᕆᐊᕆᒋᐊᖃᓚᐅᖅᐸᕗᑦ, ᐊᑦᑐᐊᓂᖃᕐᓂᖅᓴᐅᖁᓪᓗᒋᑦ 
ᓄᓇᕗᒻᒧᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᐊᐱᕐᓱᕐᓇᖅ ᐃᓱᓕᑦᑐᖅ. ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ. ᐊᖏᖅᑕᐅᔪᒪᓂᐊᖅᑐᖓ ᐅᑎᕈᒪᓗᖓ ᑲᑎᒪᔾᔪᑎᒃᓴᖅ 5 
ᑲᑎᒪᔾᔪᑎᒃᓴᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ ᐊᖏᖅᑕᐅᔪᒪᔪᖅ ᐅᑎᑲᐃᓐᓇᕈᒪᓗᓂ ᑲᑎᒪᔾᔪᑎᒃᓴᓄᑦ 5 ᐊᖏᙱᑦᑐᖃᖅᐸ? 
ᐊᖏᙱᑦᑐᖃᖏᒻᒪᑦ. ᑲᔪᓯᒋᑦ  
 

ᐅᑎᖅᑐᑦ ᓇᓴᐅᑎᓕᒃ 5: ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᑐᒃᑲ. ᐊᒃᓱᐊᓗᒃ ᖁᕕᐊᓱᒃᐳᖓ 
ᑐᙵᓱᑦᑎᑦᑎᒋᐊᒃᓴᖅ ᑎᑭᓯᒪᔪᓂ ᐃᓕᓐᓂᐊᖅᑎᐅᔪᓂᒃ ᐃᖅᑲᓇᐃᔭᖅᑎᐅᔪᓂᓪᓗ ᔭᐃᒥᔅᑕᐅᓐ ᓯᓚᑦᑐᓴᕐᕕᖓᓂᒃ 
ᓂᐅ ᔪᐊᒃᒥᑦ, ᓂᐅᔪᐊᒃ. 
 
ᐅᖃᖅᑎ, ᐅᑭᐊᒃᓴᖅ ᐃᓕᓐᓂᐊᖅᑎᖁᑎᕗᑦ ᐊᐅᓪᓚᓚᕐᒥᒻᒪᑕ ᐃᓕᓐᓂᐊᖅᑎᓂᒃ ᓂᐅᔪᐊᒃᒥᒃ, ᑕᐃᒪᓕ ᒫᓐᓇᐅᔪᖅ 
ᑐᙵᓱᑦᑎᑦᑐᒪᕙᒃᑲ ᒪᓕᒐᓕᐅᕐᕕᒻᒧᑦ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦᓯ ᒪᓕᒐᓕᐅᕐᕕᒻᒧᑦ. ᑲᑎᒪᔾᔪᑎᒃᓴᑎᓄᑦ. ᐱᔭᕇᖅᑲᐅᔭᕗᑦ ᐅᖃᐅᓯᒃᑯᑦ ᐊᐱᖅᑯᑏ. 
ᓈᓴᐅᑎᓕᒃ 7. ᑎᑎᖅᑲᑎᒍ ᐊᐱᖅᑯᑏᑦ. ᐲᑐᓴᓐ. 
 

ᑲᑎᒻᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 
 
ᑎᑎᖅᑲᑎᒍᑦ ᐊᐱᖅᑯ 009 - 2(1): ᓯᐊᒻᒪᖅᑎᕆᓂᖅ 
 
ᐲᑕᓴᓐ: ᖁᔭᓐᓇᒦᒃ ᐅᖃᖅᑏ. ᑎᑎᖅᑲᑎᒍᑦ ᐊᐱᖅᑯᑎᖓ ᐊᖓᔪᖅᑳᒧᑦ ᓗᐃ ᑕᐹᕐᔪᒻᒧᑦ, ᐊᖓᔪᖅᑳᖑᔪᖅ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᐱᔾᔪᑎᖃᖅᑐᓄᑦ ᓄᓇᓕᐅᔪᑦ ᐃᖅᑲᓇᐃᔭᖅᑖᖅᑎᑕᐅᓯᒪᔪᑦ. 
 
1) ᐱᒋᐊᕐᓗᒍ ᐄᐳᕈᓪ 1, 1999-ᒥᑦ ᑎᑭᓪᓗᒍ ᐄᐳᕈᓪ 1, 2004, ᖃᑦᑎᑦ ᓄᓇᕗᑦ ᒐᕙᒪᒃᑯᖏ ᐃᓕᕆᕕᖏᑕ 

ᑲᑎᒪᔨᖏᑦ, ᑭᒡᒐᑐᖅᑎᐅᔪᑦ, ᑯᐊᐳᕆᓴᐅᔪᓄᑦ ᐃᖅᑲᓇᐃᔮᖑᔪᑦ, ᐊᕕᒃᑐᖅᑕᐅᓯᒪᓗᑎᒃ ᑭᓱᓂᖏᓐᓂᒃ, 
ᐱᔭᐅᓯᒪᔪᑦ ᒪᑯᓇᙵ ᐃᖃᓗᓐᓂᑦ, ᑲᖏᖅᖠᓂᕐᒥᑦ, ᐃᖃᓗᑦᑑᑦᑎᐊᕐᒥᑦ ᐊᓯᖏᓐᓄᑦ ᓄᓇᓕᐅᔪᐅᓄᑦ, 
ᐊᕕᒃᑐᖅᑕᐅᓯᒪᓗᑎᒃ ᓄᓇᓕᐅᔪᑦ? 

 
2) ᐱᒋᐊᕐᓗᒍ ᐄᐳᕈᓪ 1, 2004, ᖃᑦᑎᑦ ᐃᖅᑲᓇᐃᔮᖑᔪᑦ ᑕᐅᕗᖓᓕᒫᖅ ᐃᖅᑲᓇᐃᔮᖑᕙᑦ,                             

ᐃᓱᓕᕝᕕᖃᖅᐸᑦ ᑕᐃᒃᑯᐊ ᐃᖅᑲᓇᐃᔭᖅᑎᑦᑎᔪᑦ ᐃᓱᒪᒋᔭᐅᓪᓗᑎᒃ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑎᐅᒋᐊᖏᓐᓂᒃ?  

 
3) ᐱᒋᐊᕐᓗᒍ ᐄᐳᕈᓪ 1, 2004, ᖃᑦᑎᑦ ᐃᖅᑲᓇᐃᔮᖑᔪᑦ ᐃᖅᑲᓇᐃᔭᕆᔭᐅᕙᑦ ᓄᓇᑖᖃᑕᐅᓯᒪᔪᓄᑦ ᓄᓇᕗᒻᒥ 

ᓄᓇᑖᕐᓂᕐᒧᑦ ᐊᖏᖃᑎᒌᒍᑎᒥ? ᖃᑦᑎᑦ ᐃᖅᑲᓇᐃᔮᕆᔭᐅᕙᑦ ᓄᓇᑖᖃᑕᐅᓯᒪᙱᑦᑐᓄᑦ? 
 
4) ᐱᒋᐊᕐᓗᒍ ᐄᐳᕈᓪ 1, 2004, ᖃᑦᑎᑦ ᐃᖅᑲᓇᐃᔮᖑᔪᑦ ᐃᓄᖃᖅᐸᑦ ᑕᐃᒃᑯᓄᖓ ᐃᖅᑲᓇᐃᔭᖅᑎᓄᑦ 

ᓄᓇᓕᓐᓄᑦ ᐊᐅᓪᓛᖅᑎᕈᒪᓚᐅᙱᑦᑐᓄᑦ? ᖃᑦᑎ ᓄᒃᑎᕐᓯᒪᕙᑦ ᐅᑯᓇᙵᑦ: 

I. ᐃᖃᓗᓐᓂᑦ; 

II. ᑲᖏᖅᖠᓂᕐᒥᑦ; 
III. ᐃᖃᓗᑦᑑᑦᑎᐊᕐᒥᑦ; 
IV. ᖃᓪᓗᓈᑦ ᓄᓇᖓᓐᓂᑦ? 

 
5) ᐱᒋᐊᕐᓗᒍ ᐄᐳᕈᓪ 1, 2004, ᖃᑦᑎᑦ ᐃᖅᑲᓇᐃᔮᖑᔪᑦ ᐃᖅᑲᓇᐃᔮᕆᔭᐅᕙᒃᐸᑦ 

ᐃᖅᑲᓇᐃᔭᑲᐃᓐᓇᑐᐃᓐᓇᖅᑐᓄᑦ, ᑳᓐᑐᕌᒃᑕᐅᓯᒪᔪᓄᑦ ᖃᐅᔨᒪᔨᑕᐅᔪᓄᑦ? ᖃᑦᑎᑦ ᑕᐃᒃᑯᐊ 
ᐃᖅᑲᓇᐃᔭᖅᑐᓄᑦ ᓄᓇᖃᖅᑎᑕᐅᓚᐅᖅᐸᑦ ᓄᓇᕗᒻᒥ ᑖᒃᓯᔭᕐᓂᕐᒧᑦ ᐊᒻᒪ ᖃᑦᑎ ᓄᓇᕗᒥᐅᑕᐅᓚᐅᙱᓪᓚᑦ? 

 
6) ᐱᒋᐊᕐᓗᒍ ᐄᐳᕈᓪ 1, 2004, ᖃᑦᑎᑦ ᐃᖅᑲᓇᐃᔮᖑᔪᑦ ᓄᓇᓕᓐᓅᖅᑕᐅᓯᒪᔪᑦ ᐃᓄᖃᓚᐅᙱᓪᓚᑦ 

(ᐊᕕᒃᑐᖅᑕᐅᓯᒪᓗᑎᒃ ᖃᓄᐃᑦᑑᓂᖏᓐᓂᒃ ᓄᓇᓕᓐᓂᓗ? 
 
7) ᐱᒋᐊᕐᓗᒍ ᐄᐳᕈᓪ 1, 2004, ᖃᑦᑎᑦ ᐃᖅᑲᓇᐃᔮᖑᔪᑦ ᐃᓐᓄᒃᑕᐅᓯᒪᙱᓪᓚᑦ ᑕᖅᑭᓂᒃ 6-ᓂᒃ 

(ᐊᕕᒃᑐᖅᑕᐅᓯᒪᓗᑎᒃ ᖃᓄᐃᑦᑑᓂᖏᓐᓂᒃ ᓄᓇᓕᓐᓂᓗ)? 
 
8) ᐱᒋᐊᕐᓗᒍ ᐄᐳᕈᓪ 1, 2004, ᖃᑦᑎᓂᒃ ᑮᓇᐅᔭᓂᒃ ᒐᕙᒪᒃᑯᑦ ᐊᑐᖅᓯᒪᓕᖅᐸᑦ ᓄᓇᓕᐅᔪᓂ ᑕᐃᒃᑯᓄᖓ 

ᐃᖅᑲᓇᐃᔭᖅᑎᐅᔪᓄᑦ ᓅᒍᒪᓯᒪᙱᑦᑐᓄᑦ ᓄᓇᓕᓐᓄᑦ, ᑕᐃᒃᑯᐊ ᐊᐅᓪᓚᒪᕿᓯᒪᔪᑦ ᓄᒃᑎᕈᒪᙱᓐᓂᕐᒧᑦ? 
 
9) ᐱᒋᐊᕐᓗᒍ ᐄᐳᕈᓪ 1, 2004, ᖃᓄᑎᒋ ᑮᓇᐅᔭᓂᒃ ᐊᑐᕐᓯᒪᓕᖅᐸᑦ ᒐᕙᒪᒃᑯᑦ ᓄᓇᕗᒻᒥ ᓄᓇᓕᓐᓄᕆᓂᕐᒧᑦ 

ᐃᖅᑲᓇᐃᔮᓂᒃ, ᐱᖃᓯᐅᑎᓪᓗᒋᑦ, ᑕᐃᒃᑯᑑᙱᒃᑲᓗᐊᕐᓗᒋᑦ, ᐃᒪᐃᑦᑐᓂᒃ ᑮᓇᐅᔭᓂᒃ ᐊᑐᕐᓗᑎᒃ: 
  

V. ᓄᒃᑎᕐᓂᕐᒧᑦ ᐊᐅᓪᓚᕆᐊᖃᕐᓂᖏᓐᓄᑦ ᐃᖅᑲᓇᐃᔭᖅᑎᐅᔪᑦ; 
VI. ᓄᓇᓕᓐᓄᑦ ᐊᓯᖏᓐᓄᓪᓗ ᐊᑭᓕᐅᖅᑕᐅᒋᐊᖃᕐᓯᒪᔪᓄᑦ ᐃᖅᑲᓇᐃᔭᖅᑎᐅᔪᓄᑦ 

ᓄᒃᑎᕈᒪᙱᓐᓂᖏᓐᓄᑦ ᓄᓇᓕᓐᓄ ᐃᖅᑲᓇᐃᔮᖅᑖᕐᕕᐅᓯᒪᔪᓄᑦ; 
VII. ᓴᖅᑭᔮᖅᑎᑦᑎᓂᕐᒧᑦ ᑎᑭᑎᑦᑎᓂᕐᒧᑦ; 

VIII. ᐃᓪᓗᓂ, ᐊᓪᓚᕝᕕᐅᔪᑦ ᓴᓇᒋᐊᖅᑕᐅᒋᐊᖃᕐᓂᖏᓐᓄᑦ ᐊᓯᖏᓐᓄᓪᓗ ᐊᑭᑐᔪᓄᑦ, 
ᐱᖃᓯᐅᑎᓪᓗᒋᑦ ᓴᓇᔭᐅᓂᖏᓐᓄᑦ, ᐱᕕᖃᖅᑎᑕᐅᓂᖏᓐᓄᑦ ᐃᓗᓕᖃᖅᑎᑕᐅᓂᖏᓐᓄᑦ 
ᐃᖅᑲᓇᐃᔭᖅᑎᓄᑦ ᐃᓪᓗᖁᑎᒋᔭᐅᔪᑦ ᓄᓇᓕᐅᔪᓂ ᐃᖅᑲᓇᐃᔮᖅᑖᕐᕕᐅᓯᒪᔪᓂ; ᐊᒻᒪ 

IX. ᐊᓪᓚᕝᕕᒻᒥ ᑲᒪᒋᔭᐅᓂᖏᓐᓄᑦ ᐊᓯᖏᓪᓗ, ᐱᖃᓯᐅᑎᓪᓗᒋᑦ ᐊᑭᓕᖅᑕᐅᔭᕆᐊᖃᕐᓯᒪᔪᑦ 
ᓄᓇᓕᓐᓄᕆᓂᕐᒧᑦ ᑲᒪᔨᐅᔪᓂᒃ ᐊᐅᓚᑦᓯᔨᒃᑯᓐᓂᑦ ᒐᕙᒪᐅᖃᑎᒌᑦᑐᓕᕆᔨᒃᑯᓐᓂᑦ? 

 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᒡᔪᑎᒃᓴᖅ 7, ᓈᓴᐅᑖ 8. ᓈᓴᐅᑖ 9. ᓈᓴᐅᑖ 10. ᓈᓴᐅᑖ 11. ᓈᓴᐅᑖ 
12. ᓈᓴᐅᑖ 13, ᓴᖅᑭᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ. ᓯᕗᓕᖅᑎ ᐸᐅᓗᓯ ᐅᑲᓕᖅ. 
 

ᑲᑎᒻᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 006 - 2(1): ᐊᕐᕌᒍᑕᒫᑦ ᒥᑭᓂᖅᐹᓂᑦ ᑮᓇᐅᔭᒃᓵᓄᑦ ᐅᓂᒃᑳᖅ 

ᐊᖓᔪᖅᑳᖅ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᓴᖅᑮᓯᒍᒪᒐᒪ ᑎᑎᖅᑲᒥᒃ, ᒥᑭᓂᖅᐹᖓ ᑮᓇᐅᔭᖅᑖᓄᑦ 
ᐊᕐᕌᒍᑕᒫᖅᓯᐅᑦ ᐅᓂᒃᑳᒥᑦ. 
 
ᐅᖃᖅᑎ (ᑐᓵᔨᒃᑯᑦ): ᐅᑎᕐᓗᑕ ᑲᑎᒪᒡᔪᑎᒃᓴᓄᑦ, ᓴᖅᑭᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ. ᓴᖅᑭᑕᐅᓂᖏᑦ 
ᐸᐃᑉᐹᑦ ᑎᑎᕋᖅᓯᒪᔪᑦ. ᑲᑎᒪᒡᔪᑎᒃᓴᖅ 14, ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ. 
ᑲᑎᒪᒡᔪᑎᒃᓴᖅ 15, ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ ᓯᕗᓪᓕᖅᐹᖅ ᐅᖃᓕᒫᖅᑕᐅᓂᖓ ᒪᓕᒐᒃᓴᐃᑦ. ᐊᖓᔪᖅᑳᖅ 
ᓕᐅᓇ ᐊᒡᓗᒃᑲᒃ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᕐᓂᕐᒥᒃ ᒪᓕᒐᒃᓴᓂᑦ 
 
ᒪᓕᒐᒃᓴᖅ 3 - ᐃᓚᒋᐊᕈᑎᑦ ᑮᓇᐅᔭᐃᑦ ᐊᑐᖅᑐᒃᓴᒫᓄᑦ (ᐊᐅᓚᓂᕐᓄᑦ ᑲᒪᒋᔭᐅᔾᔪᑎᓄᓪᓗ) ᒪᓕᒐᖅ, 

ᓈᓴᐅᑖ 1, ᐃᐳᕈ 1 - ᔫᓂ 30, 2004-2005 - ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᓕᐅᓇ ᐊᒡᓗᒃᑲᒃ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒃᑲᐃᔪᒪᓪᓗᖓᓗ ᒪᐃ 17, 2004-ᒥ ᑕᐃᓐᓇ 
ᒪᓕᒐᒃᓴᖅ 3 ᐃᓚᒋᐊᕈᑎᓄᑦ ᑮᓇᐅᔭᓄᑦ ᐊᑐᖅᑐᒃᓴᒫᓄᑦ ᒪᓕᒐᖅ, ᐃᐳᕈ 1, 2004 ᑎᑭᓪᓗᒍ ᔫᓂ 30, 2005, 
ᐅᖃᓕᒫᖅᑕᐅᓂᐊᕐᒪᑕ ᓯᕗᓪᓕᖅᐹᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᓐᓄᑦ 
ᒪᓕᒐᒃᓴᐃᑦ. ᐊᖓᔪᖅᑳᖅ ᓕᐅᓇ ᐊᒡᓗᒃᑲᒃ. 
 
ᒪᓕᒐᒃᓴᖅ 4 - ᐃᓚᒋᐊᕈᑎᑦ ᑮᓇᐅᔭᐃᑦ ᐊᑐᖅᑐᒃᓴᒫᓄᑦ (ᐊᑭᑐᔫᑎᓄᑦ) ᒪᓕᒐᖅ, ᓇᒻᒪ 1, 2004-2005 - 

ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᓕᐅᓇ ᐊᒡᓗᒃᑲᒃ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒃᑲᐃᕗᖓᓗ ᑕᐃᑲᓂ ᒪᐃ 17 2004, 
ᐱᒋᐊᖅᑎᑦᑎᓂᐊᕐᕋᒪ ᒪᓕᒐᒃᓴᒥᒃ 4 ᐃᓚᒋᐊᕈᑎᑦ ᑮᓇᐅᔭᐃᑦ ᐊᑐᖅᑐᒃᓴᒫᓄᑦ ᐊᑭᑐᔫᑎᓄᑦ, ᓇᒻᒪ 1, 2004-2005 
ᐅᖃᓕᒫᖅᑕᐅᓗᑎᒃ ᓯᕗᓪᓕᖅᐹᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᑎᕐᓗᑕ ᑲᑎᒪᒡᔪᑎᒃᓴᓄᑦ, ᓈᓴᐅᑖ 15. ᓈᓴᐅᑖ 16. ᓈᓴᐅᑖ 17. ᓈᓴᐅᑖ 
18. ᓈᓴᐅᑖ 19. ᓈᓴᐅᑖ 20. ᓈᓴᐅᑖ 21. ᐱᖓᔪᐊᓂᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ. ᐊᒡᓗᒃᑲᖅ. 
 

ᑲᑎᒪᔾᔪᑎᔅᓴᖅ 21: ᐱᖓᔪᐊᓂᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ 
 
ᒪᓕᒐᔅᓴᖅ 1: ᑮᓇᐅᔭᐃᑦ ᐃᓚᒋᐊᖅᑕᐅᓂᖏᓐᓄᑦ ᒪᓕᒐᖅ ᓇᓴᐅᑖ 3, 2003-2004 - ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ ᑭᖑᕝᕖᓪᓗᓂ ᐊᖓᔪᖅᑳᖅ ᐃᖃᓗᐃᑦ 
ᑲᓇᓐᓇᖓᓄᑦ, ᒪᓕᒐᔅᓴᖅ 1, ᑮᓇᐅᔭᐃᑦ ᐃᓚᒋᐊᖅᑕᐅᓂᖏᓐᓄᑦ ᒪᓕᒐᖅ ᓇᓴᐅᑖ 3, 2003-2004-ᒧᑦ 
ᐅᖃᓕᒫᖅᑕᐅᖁᓪᓗᒍ ᐱᖓᔪᐊᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖏᖅᑐᓕᒫᑦ. ᐊᖏᙱᑦᑐᑦ. ᑲᔪᓯᔪᖅ. ᒪᓕᒐᔅᓴᖅ 1 ᐱᖓᔪᐊᓂᑦ ᐅᖃᓕᒫᖅᑕᐅᒌᖅᐳᖅ. 
ᐱᖓᔪᐊᓂᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ. ᓈᓴᐅᑖ 21. ᓈᓴᐅᑖ 22. ᑲᑎᒪᔾᔪᑎᔅᓴᐃᑦ. ᑎᑎᕋᖅᑎ ᐊᕐᓈ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᖅᑎ ᐊᕐᓇᖅ: ᖁᔭᓐᓇᒦᒃ ᐅᖃᖅᑏ. ᑲᑎᒪᔾᔪᑎᒃᓴᐃᑦ ᓇᒃᑲᔾᔭᐅᒧᑦ ᒪᐃ 17ᒥ. 
 
1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 2 

• ᒪᓕᒐᒃᓴᖅ 4 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᖃᐃᖅᑯᔪᒪᕙᒃᑲ ᒪᓕᒐᓕᐅᖅᑏᑦ ᒪᓕᒐᓕᐅᕐᕕᒻᒥᑦ ᑐᒃᑐ ᐃᓪᓕᕈᓯᕐᒧᑦ 
ᓂᕆᓂᐊᕋᑦᑕ.  
 
ᐃᖅᓱᖅᑏ. 
 
>>ᒪᓕᒐᓕᐅᖅᑏᑦ ᑲᑎᒪᓐᓇᖓ ᓄᖅᑲᓚᐅᖅᑐᖅ 11:45ᒥ 

